
هذا الكتاب يضم بين دفتيه المسرحيات التى كتبها صلاح جاهين لمسرح العـرائس فـي               

، بعضها إبداع خالص وبعضها مقتـبس مـن أصـل           ١٩٦٦ و   ١٩٦٠الفترة بين عامي    

أجنبي، وفترة كتابة هذه الأعمال تعد من أخصب فترات إبداع صلاح جاهين ففيها كتـب               

 .١٩٦٥عام "  قصاقيص ورق" مجموعتهالرباعيات وكتب أفضل قصائده التى نشرت في

 

ولما كان لصلاح جاهين دور ملموس في الريادة في مجال الكتابة لمسرح العرائس، فـإن               

أسرته يسعدها أن تقدم مجموع أعماله في هذا الصدد، بأمل أن يجد فيها كل مهتم بغيتـه،                 

رضـا بـالمركز    أيا كانت زاوية هذا الاهتمام، وتغتنم هذه الفرصة لتشكر الدكتور فـؤاد             

القومي للمسرح والموسيقا لمعاونته لها في الحصول على مسرحيات منها لم تكن متوافرة             

 . لديها

 

 

 بهاء جاهين 



 ٥

 
 
 

  الليلة الكبيرةالليلة الكبيرة



 ٦

 
 قبة سيدنا الولي دول نوروها  : بنات

 محلا البيارق والناس بيزوروها

 قبة سيدنا الولي في الجو عاليه

 محلا البيارق لما دوروها 

 حُمُّص حُمُّص :  ئعبا

 تل ما ينُقص 

 ع النار يرقص

 : ويقول

 اللي شاف حمص ولا كلش 

 حب واتلوع ولا طالش

 يسترك هات حَبة بقرش :  فتاة

 ! ها ها ها ها ها ها ها:  الجميع

 خد لك سبع فرارير.. يابو العيال ميل.. فُريرة للعيل:  بائع 

 طراطير ..  يا حليلةعصفورة... زمارة شخليلة:  آخر

 يا واد طراطير

 طراطير طراطير طراطير :  الجميع 

 يا مسلمين يا مؤمنين الله  : شحاذ 

 ده كل مين يفعل جميل يلقاه

 بركة ولي له في الشفاعة جاه:  شحاذ 

 .. الله.. الله.. الله

 الليلة الليلة السيرك تعالوا دي فُرجة تساوى جنيه  : المعلن 

 قولوا هيه

 ناسبة هذا المولد يَوجَد برنامج سواريهبم



 ٧

 في السيرك شجيع يهجم ع السبع ويركب دغري عليه 

 قولوا هيه

 وبنات قمرات زي الشربات حلوين مش عارف 

 ليه قولوا هيه 

 االله حي .. االله حي:  الجميع 

 شفت ف منام صاحب المقام ده أُبَهه :  المنشد

 االله حي:  الجميع

 مامه حايمه عليه تسبح ربها وي:  المنشد

 االله حي:  الجميع

 ميلْت فوق يَده وجيت أحبَها :  المنشد 

 االله حي:  الجميع

 صحونى م النوم خدت بعضي وتني جى :  المنشد

 .. االله حي.. االله حي:  الجميع

 تاكل ملبن .. فتح عينك:  لاعب البخت

 تاكل ملبن .. فينك فينك

 لا العيب عيبك.. إوع لجيبك

 تاكل ملبن .. قرب جرب

 .. إضرب..   وسطن

 طاخ:  البندقية

 يحميك يا بني تبقى غالبني:  اللاعب

 قرب خد لك حتَّة ملبن

 عجميه باللوز. أراجوز. طعميه:  نداءات

 دي الليلة الكبيرة يا عمي والعالم كتيره :  الجميع 

 ماليين الشوادر يا با م الريف والبنادر 



 ٨

 ودول صعايده.. دول فلاحين

 ودول رشايده.. دول م الكنال

 دي الليلة الكبيرة يا عمي والعالم كتيره 

 ..إسعى.. إسعى.. إسعى.. إسعى:  عجوز

 خدلك صورة ستة ف تسعة :  مصوراتي

 ..إسعى.. إسعى.. إسعى.. إسعى : العجوز

 النار خسعه .. يا سي عجوره:  قهوجى

 نا هناك أهم ناس من بلد : فلاح 

 روح يابراهيم انده لهم 

 "  يتعانقون"                

 سلامات سلامات سلامات 

 سلامات ع البلديات 

 دى الحضرة والذكر انجلى :  فلاح 

 يا للـه بنا نذكر يا وله

  " داخل السيرك"            

 أنا شجيع السيما :  المدرب

 أبو شنب بريمه 

 "هب عالي "أول ما أقول

 واصرخ لي صرخة 

 السبع يتكهرب

 ويبقى فرخة 

 حالا بالا سأصارع 

 متوحش .. أسد إنما إيه

 وح أخلي وجهه شوارع 



 ٩

 تسقيفة يا ناس ما يصحش 

 أهه جه.. أهه جه

 تسقيفه بأه 

 تسقيفه أمال 

 تسقيفه أمال 
  " باعة أطعمة"              

 

 السمك المقلي :  بائع

 كل وبَرق لي 

 فل صنف زي ال

 استخار واختار :  بائع

 فِشَة أو ممبار 

 يا للـه سمَي وكُل 

  " زفة المطاهر"             

 يامَّ المطاهر :  نساء 

 رشي الملح سبع مرات 

 في مقامه الطاهر 

 خشّي وقيدي سبع شمعات 

 يا عريس يا صغير :  أطفال

 علقة تفوت ولا حد يموت 

 لابس ومغيَّر 

 تكوت وح تشرب مرقة ك
 " ف القهوة"             

 بالذمة ده سابع عيل  : المعلم



 ١٠

 مزفوف من وقت قليل 

 مولد شيللاه يا معلم :  القهوجى 

 عقبال أولادك 

 كلّم :  المعلم

 واحد مضبوط :  نداءات 

 واتنين مصري 

 ع النار حاضر جاي لك دغري : القهوجى

  " يوزع التحيات على الزبائن منشدًا"   

 مسا التماسي مسا التماسي 

 يا ورد قاعد على الكراسي 

 هات شاي يا دقدق:  نداء 

 عيني وراسي :  القهوجى

 يدخل الريس حنتيرة مغني القهوة الصعيدي* 

 سمَّعنا يا ريس حنتيرة :  الجميع

 للصبح معاك السهيرة 

 سمعنا.. سمعنا

 يا غزال يا غزال :  المغني 

 ده العشق حلال 

 دوب .. دوبتني

 خلتني خيال 

 يا شفَّتك فص الفراولة 

 وأنا لا قوة ولا حوله 

 شَقْلَبتَلي عقلي علاولة 

 يا غزال .. يا غزال



 ١١

 يا رب يا عالم بالحال 

 تهدي حبيبي ويصبح عال 

 وأغني وأرقع بالموال 

 وأقول يا غزال

 وقف يا ريس حنتيرة :  المعلم

 فيه ناس هنا قاعدة كتيرة 

  قال هات تعميرة ولاحد

 ولا واحد شاي 

 اللي ح يطلب راح يقعد 

 ياللا بنا نخرج يا مسعد :  زبون

 شارع الترماي 
  " يخرجان"             

 أوعد يا رب أوعد :  الآخر

 آدي كمان القهوة 

 ياللاَّ بنا يا مسعد :  الأول 

 ندخل على سهوة  
  "القهوة الثانية في "          

 طار في الهوا شاشي :  ية الغاز

 وانت ما تدراشي 

 وانت شاور لي عليك 

 حُكم الهوا ماشي 

 هوا العصاري يا واد 

 يا واد.. على سطح داري

 خَدني ورماني عليك 



 ١٢

 ولا أنت داري 

 آهين .. آهين يا ناري

 آهين .. منَّك يا جاري

 خدني ورماني عليك 

 هوا العصاري  

  راح يقعداللي ح يطلب: صاحب القهوة 

 واللي ما يطلبشي يبعد 

 ياللاَّ بنا نخرج يا مسعد :  الزبون

 شارع  الترماي 
 " ة لعبة زق الطّار"        

 يا بني انت وهوه ..  ورينا القوه : صاحب اللعبة

 وعاملِّلى فتوه .. مين عنده مروه

 يقدر بقدارة على زق الطَّارة 

 ويفرقع بُمبَة؟

 ..وسع.. وسَّع..  وسَّع..وسَّع:  شاب 

 أنا ازق الطارة واضرب ميت بمبة 

 دنا الأسطى عمارة من درب شكمبة 

 صيتي من القلعة لسويقة اللالا 

 أنا واخد السُمعة 

 طب ياللـه تعالى :  الجميع

 دي البدلة جديدة.. لا ياعم سعيدة:  الشاب

 يابو بدلة جديدة.. هاها هأ سعيدة : الجميع 

 ياولاد الحلال :  سيدة

 بنت تايهة طول كده 



 ١٣

 رجلها الشمال 

 فيا خلخال زي ده 

 زحمةٌ يا ولداه :  رجل 

 كام عيل تاه 

 فُريرة للعَيل :  بائع 

 دى الليلة الكبيرة يا عمي والعالم كتيرة :  الجميع

 ماليين الشوادر يابا م الريف والبنادر 

 ..يا ولاد الحلال:  السيدة

 

 

 

 

 

 



 ١٤

 

  صحصح لما ينجحصحصح لما ينجح

 

 
  قدمتها فرقة المدارس لعرائس العصا والقفاز قدمتها فرقة المدارس لعرائس العصا والقفاز   ••

  .. وأخرجها صلاح السقا وأخرجها صلاح السقا١٩٦٤١٩٦٤  ––  ٦٣٦٣في موسم في موسم   ••



 ١٥

 
 ا  تمامالمسرح خالٍ*   

  المسرحية سمتتوسط المسرح دائرة من الورق مكتوب عليها ا* 

 ... بخط كبير" صحصح"..

 .بخط صغير" لما ينجح"و

 ..تذاع أغنية عن صحصح* 

  " يا صحصح" يردد كلمةالجمهور* 
 يا صحصح .... صحصح يا صحصح:  الأغنية 

 يا صحصح .... يا ورد مفتح

 يا صحصح ....يالذيذ ومملّح

 يا صحصح .... يا نبيه ومدردح

 يا صحصح .... اطلع ع المسرح

 يا صحصح .... اطلع من فضلك

 يا صحصح .... ورينا عمايلك

 يا صحصح .... عيب لما نحايلك

 يا صحصح .... نا زمايلكعيب ده اح

 اطلع امال           خليك شغال

 خلِّي الأطفال        كلها تفرح 

 اطلع ع المسرح       يا صحصح 
 .صحصح ينطح الدائرة الورقية ويظهر أمام الجمهور ويتحدث إليه* 

.. يأثناء كلام صحصح، تظهر الأشياء التى يـذكرها علـى التـوال           * 

   .كرسيان كبيران.. هسفر.. شباك.. مكتب.. سرير

 انا .. شبيكو لبيكو   صحصحكو بين ايديكو:  صحصح 

 وهنا باذاكر .. هنا بانام.. وده بيتي!.. صحصح

 قاد .. كبيرة.. وعندنا صالة يا بني.. جنب الشباك



 ١٦

 وهناك .. وفيها اودة الجلوس.. فيها السفرة... كده

 .. ممنوع خالص.. ممنوع ألعب فيه.. ده المطبخ

 ولا ألعب .. ولا ألعب فيه..  خالص خالصخالص

 .. أصلها دايما متساوية.. في أودة بابا وماما

 
وتجلس الأم  ثم  .. الجريدة في    ويقرأ يويجلس على كرس  الأب  يظهر  * 

 . والاثنان صامتان.. تخيط بعض الملابس

 

 وآدي ماما .. آدي بابا.. أهم.. ويقعدوا هنا.. ودايما بيسيبوها

 
 الخارج لى  إصحصح يتسلل* 

 .. الوالدان وحدهما على المسرح وما زالا صامتين* 

  .صحصح يعود مرة أخرى متسللا ويوشوش الجمهور* 

 

 .  في الشارع"يضحك"..وانا بقى "متسللا":  صحصح 

 انتو مش .. أنا ليا حكاية..  على فكرة"هامسا":  صحصح

 .. أصل انا بقى ح اتشقلب.. بتحبوا الحكايات؟

 مش .. لأ.. لأ".. يقف على رأسه"انقلبقصدي ح 

 أصل انا  كنت ".. يعتدل"اسمها ح اتعدل... ح انقلب

 ..يعني.. "يتردد"في الأول

 . فيهرب صحصح بسرعة .. الأم تكلم نفسها * 

 هدومه ما تقعدش سليمة أبدًا .. واد زي القرد "نفسهال":  الأم

 في .. لازم يجيلي بيها ممزوعة في حاجة.. 

 معلهش  "دهقل ت"قال ايه.. في شجرة.. بابأكرة 



 ١٧

 .. كنت مستعجل يا ماما.. يا ماما

 
 .يضع الجريدة التى يقرأ فيها على حجرهالأب * 

 

 . النضارة دي بقت قديمة.. الواحد عينيه تعبت "لنفسه أيضا":  الأب   

 .. طب ما تغيرها:  الأم

 . مش وقته:  الأب

 ..ولك متحوش دلوقت.. لت كام ساعة زيادةالحمد الله أنت اشتغ:  الأم

 أنا حاجز .. كله إلا الفلوس دي.. لأ" مقاطعا":  الأب

 . الفلوس دي علشان أجيب هدية لصحصح لما ينجح

 

 إلى هنا الوالدان يتكلمان بهدوء * 

 . تعيش ياخويا وتجيب له:  الأم

 . فترة صمت قصيرة ثم يبدأ الأب في الشكوى من الولد* 

 ...ريقة كلام الوالدين تبدأ في العنف شيئًا فشيئًاط * 

 ..ولو أنه ولد متعب:  الأب

 مضبوط : الأم

 .. أنا بصراحة مش مبسوط من عمايله:  الأب

 ....ما هو أنت يا خويا اللي:  الأم

 انا اللي ايه بقى؟" مقاطعا بغضب":  الأب

 .أنت اللي معلمه العفرتة:  الأم

 .. الرياضة ومحبة الطبيعة والغيطان.. رتة؟العف:  الأب

 اسمها عفرتة

 وتقطيع الهدوم اسمه ايه؟ .. أمال اسمها ايه؟:  الأم



 ١٨

 وده شيء.. اللي انا معلمهوله شيء.. لأ ياستي:  الأب

 ده  مش مني.. تاني

 .. يعني مني انا:  الأم  

 . إلى هنا تبلغ المناقشة أقصى عنف* 

 . كله منك انتي.. عشان كده مهرجل.. مدلعاهانتي اللي :  الأب

 االله يسامحك :  الأم

 .....لو كنتي ربيتيه على النـ.. انتي طول الوقت معاه:  الأب

 
 الأم  مناقشة متأرجحة بين الوالدين مبنية على عدم فهم * 

  ..لكلام الأب

 هو قليل.. ليه؟.. انا ماربيتهوش؟" مقاطعة" :  الأم

 ده احنا ابننا أأدب .. كله إلا كده!.. لأ.. التربية؟

 .. ولد في كل البلد

 .. أنا قصدي أقول : الأب

 .. كله إلا كده..  لأ يابو صحصح"نفس التأثر في ":  الأم

 ..ده احنا ابننا أذوق ولد في كل البلد

 ..  يا ستي أن قصدى أقول"محاولا تهدئتها" :  الأب

 ده احنا ابننا .. كله إلا كده.. ا لأ يا خوي"بلا توقف" :  الأم

 ..أرق ولد في كل البلد

 
 .. الأب يصرخ لكى تسمح له الأم  بإبداء رأيه* 

 الاثنان يعودان هادئين جدا * 

 … خلليني أتكلم..  يوه" يصرخ" :  الأب   

 ما تتكلم .. يا ختي؟" كان شيئًا لم يحدث" :  الأم



 ١٩

 . اتفضل.. يابو صحصح

  كنا بنقول في ايه؟  احنا:  الأب

 . في صحصح:  الأم
 وصوتهما .. يتحدثان عن صحصح بحنانالأم  والأب * 

  ..  أشبه بالغناء

 لكن .. هو صحصح شقي ومهرجل.. فعلا. آه:  الأب

 . واد مؤدب.. الشهادة الله

 .. وشاطر في المدرسة : الأم
 *نشوة لذيذة وهما يصفان ا في الوالدان يتمايلان مع 

  .صحصح بالأوصاف الجميلة  

 ونبيه :  الأب

 وظريف:  الأم

 وشجاع :  الأب

 وقمور :  الأم

 وحبوب :  الأب

 وننّوس:  الأم

 وقطقوط :  الأب

 وكتكوت :  الأم

 
 رأسه وتسقط نظارتهالأب في تدخل الكرة من النافذة فتضرب * 

 الوالدان ينهضان غاضبين* 

 ه؟ ايه د……… و:  الأب

 . النضارة انكسرت… يا مصيبتي:  الأم

 مفيش غيره ..  صحصح"معا" :  الوالدان



 ٢٠

 
فتصبح قصيرة وسريعة .. العكس إلى تنقلب نغمة كل منهما عن الولد     * 

 . وأشبه بطلقات رصاص

  واحد طالع وواحد نازل.. انتفاضاتتصبح .. حركتهما تتغير* 

  . صحصح من النافذةاديتنالأم  * 

 قليل الأدب :  الأب

 قليل الحيا:  الأم

 الغبي:  الأب

 الرزيل :  الأم

 اندهيله:  الأب

 .  انت يا ولد"من النافذة" :  الأم

 
  ..يبحث عن النظارةالأب * 

 هي النضارة راحت فين؟  .. دي عمله يعملها؟:  الأب
  "يبحث" 

  " تعود من النافذة"اطلع بسرعة:  الأم

 .. عته سودةوق:  الأب

 .دلوقت يشوف:  الأم

 . أنا ح اوريله:  الأب

 . يستاهل قطم رقبته:  الأم
  يهددان بالويل والثبور.. انتظار صحصح في الوالدان* 

 .أنا ح اكسر دماغه:  الأب

 . ولد وحش:  الأم
  الوالدان يفزعان.. تسمع من الخارج دربكة هائلة* 



 ٢١

 ده كمان؟ ايه " دربكة".…ولد:  الأب

 !! ياختي؟:  الأم  
 . يدخل صحصح مندفعا* 

والماء يتساقط مـن كـل      .. يلبس على نصفه الأعلى جردلا مقلوبا       * 

  .جسمه وملابسه

 .. اتفضلي ياستي : الأب

 .."تشهق" :  الأم

 بقى ده بني آدم؟ :  الأب

 ايه ده يا ولد ده؟ :  الأم

 
 صحصح يتكلم من داخل الجردل * 

. يضع أذنه على حائط الجردل من الخارج ليسمع ما يقوله الولدالأب * 

يمسـك الجـردل مـن      الأب  .. الوالدان يشدان صحصح من الجردل    * 

 رجلين صحصح الأم و.. ناحية

  الوالدان يشدان* 

 " يهمهم من داخل الجردل" :  صحصح

 ايه بتقول ايه؟ :  الوالدان 

 " ليهمهم من داخل الجرد" :  صحصح 

 بيقول ايه ده؟:  الوالدان

 . شدي الجردل ده:  الأب

 شد قصادي:  الأم

 … هوب… هيلا هـ : الوالدان

 " يهمهم من داخل الجردل:  صحصح

 



 ٢٢

  .ناحية في وصحصح.. ناحية في الجردل يذهب* 

  .صحصح يخرج من الجردل وهو يتكلم* 

 صبن غ..  معلهش"يخرج من الجردل وهو يتكلم" :  صحصح

 عايز آجي لكم .. أصلي كنت مستعجل.. عني

 .. نزلت فيه بدماغي.. قوام
 تنشيفه  في تمسك صحصح بعنف وتبدأالأم  

 … تعال. تعال اما انشفك.. انت غرقان ميه:  الأم

 .. أعوذ باالله من ده ولد!.. أعوذ باالله:  الأب

 .. معلهش يا ماما.. معلهش يا بابا : صحصح

 انت عارف انت عملت ايه؟ .. اجة يابني معلهشكل ح:  الأب

 وقعت ف الجردل:  صحصح

 .قبل كده.. لأ:  الأم

 
  بتنشيف صحصح الأم يجلس على كرسيه بينما تقوم الأب* 

  .  وتغير ملابسه

 . …احنا في الجردل. سيبك من الحكاية دي..  لأ"مقاطعا" :  الأب

 ..زي الـ.. ردلويقع في الج.. ازاي يمشي من غير مخ كده

 الجردل 

 . اصل احنا بالليل.. أصل الدنيا ضلمة:  صحصح

 
 . ء بعصبيةي يقفز من على كرسيه ويظل يروح ويجالأب* 

 .   وهو يؤنب صحصح

الحمد الله انك اعترفت على نفسـك       !.. قلت لي بالليل  !..  آه "اصارخً":  الأب

والشغل . وقتاللعب له   .. كل شيء له وقت   .. بالهرجلة وقلة النظام  



 ٢٣

 .. والشارع له وقت.. البيت له وقت.. له وقت

 مضبوط :  الأم

 .ما كنتش تلعب في الشارع بالليل.. ولو كنت فاهم كده:  الأب

 مظبوط:  الأم

 لسه ما كبرتش .. لكن انت مش فاهم حاجة:  الأب

 مظبوط :  الأم

 لسه ما عقلتش  : الأب   

 مظبوط :  الأم  

 
  يخرج الأب* 

وناوي اجيب لك حاجة بتاعـة      .. وانا قال كنت فاكرك بقيت راجل     :  الأب   

 . لكن انت ماتستاهلش.. رجالة كبار
  .سريره وتلقيه فيه إلى  تحمل صحصحالأم * 

 . احنا الاثنين زعلانين منك.. اتخمد نام.. ياللـه:  الأم 

 .معلهش:  صحصح

 نام.. مفيش معلهش:  الأم 

 تصبحي على خير يا ماما.. حاضر:  صحصح
  " صمت"                  

 الأم تطفئ النور * 

 ..ياللـه نام..  وانت من اهله"بعد تردد" :  الأم 

 
 . الصالة إلى تخرج من غرفة صحصحالأم * 

  ..ويدخن بعصبيبة.. االصالة زعلان جدالأب  في  * 

 … كلهاالحمد الله  النضارة ما اتكسرتش :  الأب  



 ٢٤

 . آدي اللي نابنا من العيال. لسه فيها عين واحدة سليمة

 فداك:  الأم 

 هو نام؟  "بعد برهة" :  الاب

 نام :  الأم 

 
  " صمت"          

 

 .التدخين بعصبية ثم يقف ساكنا للحظة في يستمرالأب  * 

  ناحية غرفة صحصح إلى ينظرالأب * 

 ..  والا نام من غير أكل؟. اتعشى؟"بعد تفكير" :  الأب  

 واكل من شوية : الأم 

 ..هاه:  الأب

 
  " صمت"        

   بهدوءلاً يتمشى قليالأب * 

إنما ييجي لي مبهدل ولابـس      .. يكسر لي النضارة معلهش   " لنفسه" :  الأب  

ده ياخد التهاب رئوي بالشكل     .. وغرقان ميه وحالته تغم   . لي جردل 

 . ده

 انا نشفته كويس وغيرت له .. لشربعد ا:  الأم 
  ناحية غرفة صحصح إلى  يقف فجأة وينظرالأب * 

 .  أوعي يكون فيه شباك مفتوح والا حاجة"بعد تفكير" :  الأب  

 مفيش :  الأم 

 متدفي كويس؟ :  الاب

 أيوه:  الأم 



 ٢٥

 تعالي نشوف:  الأب  

 
 يصـلح   ب  الأ.. سـرير صحصـح    إلـى    يذهبان.. تحمل شمعة الأم  * 

  لاًويتأمل الولد قلي.. الغطاء

 . الأمثم تقبله .  يميل على صحصح ويقبله وهو نائمالأب * 

  .يتحدثان بجانب السرير* 

 . أهه متغطي كويس:  الأم 

 ".  يقبله"زي الملاك.. شوفي نايم ازاي.. برضه طفل:  الأب  

 "  تقبله"ويطرح البركة فيه.. ربنا يخليه:  الأم 

 ..  ما فيهوش عيب الا الهرجلة بس.. هو كويس:  لأب  ا

 . عشان كده لازم أجيب له الهدية اللي في بالي

 .. هات لك نضارة بدال اللي انكسرت.. بلاش هدية بقى:  الأم 

 . دي ضرورية

 هدية صحصح ضرورية أكتر .. بعدين.. لأ : الأب  

 هى ايه؟ :  الأم 

 .. ساعة:  الأب  

 مرة واحدة؟ .. ساعة؟:  الأم 

 تنفعه:  الأب  

 شكلها ايه؟:  الأم 

 ساعة يد.. حلوة قوي:  الأب

 يلبسها في ايده؟ !.. االله:  الأم 

 لما ينجح :  الأب  

 
 تميل لتقبل صحصح الأم * 



 ٢٦

 انشاء االله ح ينجح :  الأم 

 . بإذن االله:  الأب  

 . لك ساعةح تجي.. يا حبيبي يا صحصح : الأم 

 أحسن يصحى .... هس س س:  الاب
 خيرةأيلقيان عليه نظرة * 

 ..  يا حبيبي"هامسة" :  الأم 

 شوفي نايم ازاي؟ :  الأب

 . زي الملاك:  الأم 
 يخرجان * 

 ثم يتشقلب .. سريره كالشيطان في صحصح يقفز* 

  السرير في صحصح يتنطط* 

 !! هيه.. احدة؟ساعة يد مرة و!.. يا وعدي:  صحصح 

 .. هاها ها!! ح تجيلي ساعة.. يا حلوللي يا حلوللي

 .. هيه.. ساعة.. ساعة.. سمعت كل حاجة

 
صحصح يقفز بملابس النوم على أرض الغرفة ويأخـذ ف الـرقص            * 

  ..والتنطيط والتصقيف

 ! يا وعدي" يغني" :  صحصح 

 بابا ح يجيب لي ساعة    يا سلملم ع البداعة 

 جيب لي خاتم     وسلسلة وولاعة عقبال ما ي

                 وابقى اكتر ولد 

                  متعايق في البلد 

 !                      يا وعدي

 



 ٢٧

ت كانمعصمه كما لو     في   وينظر.. الغرفة بخيلاء  في   صحصح يتمشى * 

 . معه ساعة حقيقية

  "ييغن" :  صحصح 

  واعمـل قـال يعني قال ألبس ساعتي واتشمـر             

 اشخط وانطر واتأمـر              علــى كــل العيــال 

 بيجولي خمسة ستــة               في غايــة الاحتــرام 

 والواد ابو بسكلتــة                يسألني الساعـة كــام 

 يمضــغ زلط.. ما اقوللوش مهما يسأل              يتغاظ

 ل               اقول لــه بالغلـــط والا أحسن وأجمــ

 لا يقول بخيل .. ح اقول له              بصحيح.. والا حرام

 وانا واد في القطر كلـه             ماليــش أبــدا مثيـل 

                       يا وعدي 

 
 صحصح يتشقلب * 

  صحصح يرقص بعنف* 

 ثم يهدأ شيئًا فشيئًا 

 . جيب لي ساعةبابا ح ي:  صحصح 

 يا سلملم ع البداعة 

 ...........         ...........عقبال الــــخ

 
 يتمشى بهدوء * 

 لكين اسمع يا صحصح            ده كله مش مضمون

 استنى لمــا تنجــح الأمتحان بيخــون 
  "بعنف" 



 ٢٨

 يجلس على السرير* 

 أنا كاتب كل كلمة مظبوط في الأمتحان 
 ينهض بعنف *

 بله ادتنى نجمة وباستني ف خدي كمان والا
 يجلس مرة أخرى * 

 ناجح ميه في المية ده أنا صحصح العجيب 
 كوعه على السرير  إلى يستند* 

 عن قريب . والساعة جاية جاية ضروري
 " يتثاءب" 

  على السرير ييستلق* 

 يا ساعتي يا حبيبتي ياللـه تعالي قوام 
 يسحب عليه الغطاء * 

 وغبتي أشوفك في المنام ..  وان ما جيتيش

  "يتثاءب"
 النوم  في يروح* 

 ي .. دي.. ع.. و..         يا

 
 فيء يخت يكل ش .. المسرح وتخلق جوا من الحلم     في   الإضاءة تتغير * 

 .. ويبقى السرير فقط

التى تعزف بأسلوب .. السرير يتأرجح كالأرجوحة على نغمات الأغنية* 

 . حالم

 "  حالمةاموسيق"

 " الحلم"               

 
 يد  كانالظلام تظهر نسخة من جريدة الأهرام وهى تسير وحدها           في   *



 ٢٩

 .. البائع تلوح بها

  "تحان في الأم نجاح صحصح":على رأس الجريدة عنوان ضخم* 

   صوت بائع

نجاح صحصـح فـي     .. الخبر المهم .. آخر الأنباء .. اقرأ الجرنال :  الصحف

 ... الأمتحان

 دة صورة لصحصح على أربعة أعمدة وهو يبتسموفي صدر الجري
  الجريدة فيتخت* 

 ..  اقرأ الجرنال

 " تعدب الصوت ي"               

  الحالمة االسرير يتأرجح على الموسيق* 

 .  باستمرارفئء وتنطينواره تضأيدخل جهاز الراديو و* 

 شارات مورسإتخرج من الراديو صفافير * 

  .فيالراديو يخت* 

 .. والحالة بوجه عام هادئة.. "مكملا نشرة الأخبار":  والرادي

ومن القاهرة، أذاعت وكالات الأنباء، أن الطفل صحصح، قد نجـح           

في الأمتحان، وكانت درجاته كلها عالية، وقد نقل سيادته إلى السنة           

أما من برلين فقد صرحت الـدوائر المطلعـة         "  يتابع "..التى بعدها 

 ".. يبتعد الصوت "..إلخ إلخ.. بأن

 
  االسرير يتأرجح على الموسيق* 

 فزيون ييدخل جهاز التل* 

 .. الجهاز يذيع احتفالا علميا* 

 إلى يتجه. . لامعا محلى بالشرائطا روبيزيون يرتدليفالت في صحصح* 

 . منصة عالية فيصافح يدا ممدوة إليه



 ٣٠

 . مئات الأيدي تصفق* 

 .. ال إلى السنة التى بعدهاشهادة الانتق.. الطفل صحصح:  صوت المعلق

الدكتور محمد محمـد أحمـد      "  يتابع الأسماء  "..مع تقدير صح جدًا   

 . إلخ إلخ.. شهادة الدكتوراة في العلوم الـ
 "  الصوت يبتعد"                         

  فيفزيون يستدير ويختيالتل* 

 . فيالسرير يخت* 

 .دقات ساعة الجامعة* 

 . ترتفع دقات القلب* 

 . الفراغ في  صحصح يظهر عائما*

 … صحصح يتأرجح بلا سرير على نفس الأنغام الحالمة* 

 . وهو يضع يده على صدره

  نحوهايالظلام ساعة صغيرة مضيئة بالفوسفور يجر في تظهر* 

  فيالساعة تهرب وتخت* 

 خايف يطرشق . قلبي يدق بيدق بشكل.. قلبي:  صحصح

 .. ناجح.. ناجح.. أنا ناجح

 .. اعة جايالي خلاصوالس

 !..يا وعدي!.. أهه

 .. تعاليلي يا ختي تعاليلي

 ... يا وعدي

 .. يا ساعة.. يا ساعة.. الساعة راحت فين.. االله؟
 . وشكلها مختلف.. لاًأكبر قلي. الظهور إلى تعود الساعة* 

  فيفتهرب منه وتخت..  نحوهاييجر* 

 



 ٣١

 .. ساعة تانية!.. يا وعدي

 .. طب تعالي أنت

 ..لعبة المساكة؟.. يا خويا ده؟إيه 

 
 . وشكلها يتغير دائما..  تكبري باستمرار وهفيالساعة تظهر وتخت* 

   كلالةلاصحصح يطاردها ب* 

 ..  أنا أحب لعبة المساكة"المطاردة في ":  صحصح 

 .. ح أمسكك.. يا ساعتي يا حلوة

 .. ح امسكك.. مهما كان شكلك

 ! اقفش. نيدلوقت تيجي تا.. اخص هربتي تاني؟

 .. يييه!.. امسك

 آه يا هرابة .. امسكوها!.. يا وعدي

 .. اخص عليكي. خلليني أمسكك.. ماتستني بقى

 ..ماتبقيش بايخة
 صحصح يظهر عليه الإعياء بالتدريج ويلهث * 

 اتجاه اختفائها وهو يلهث إلى عند آخر اختفاء للساعة يقف ينظر* 

 ..ح امسكها برضه.. ساعة؟ دي كل

 . مش قادر" يلهث"..والنبي تستني.. استني

 " يلهث"..خلليني أمسكك.. أرجوكي

 "  يلهث"من فضلك

 ". يلهث"مشيت خالص؟.. غابت قوي المرة دي

 

بعد غياب طويل نسبيًا تأتي الساعة ببطء من خلـف صحصـح            * 

 وهى كبيرة جدًا .. وتقف خلفه



 ٣٢

 .  نعم"بهدوء" :  الساعة

خمة ويسقط ثم يـنهض     صحصح يلتفت فيصطدم بالساعة الض     •

 . ويتأملها مشدوها

 .. ايه ده كله؟.. يا وعدي"  لنفسه":  صحصح

 ..  باقول لك نعم"تشخط" :  الساعة

 ، .أهلا وسهلا..  أيوه"بفزع" :  صحصح 

 ..أنت عايز ايه؟:  الساعة 

 .. عايز كباية ميه..  عايز ايه؟"لاًمذهو" :  صحصح

 .. ح يغمى عليا

 .. كنت عايز ايه قبل دلوقت.. اهدا شويه:  الساعة

 . وانت عمال تجري وتزعق

 . كنت عايز ساعة.. واالله..  آه"متذكرا" :  صحصح

 ليه؟  : الساعة

 . عشان نجحت في الأمتحان:  صحصح

 ليه عايز يكون عندك ساعة؟ . افهم السؤال كويس:  الساعة

 
 سيقول سببا   كانلو  صحصح يحرك يديه باستمرار مع كلمة عشان كما         

  اولكنه لا يقول شيئً

 الساعة تضربه بعقربها ضربة خفيفة * 

 .. عشان.. عشان..  ليه؟؟"بحيرة" :  صحصح

 .. عشان.. عشان.. عشان

 عشان ايه؟ .. اتكلم يا ولد:  الساعة 

 بس ما تضربيش :  صحصح

 عشان ايه؟ ..  طب قول "ملاطفة" :  الساعة 



 ٣٣

 عشان البسها ف ايدي .. عـ.. ـع.. عـ : صحصح 

 ليه؟ :  الساعة

 اتعايق بيها :  صحصح 

 هى الساعة للعياقة؟ . يا أخي اتكسف على دمك : الساعة

 
 .هور ويخاطبهمصحصح يستدير للج* 

الساعة معمولة ليـه بالذمـة؟ مـش        .. يا ناس "  للجمهور "أمال ليه؟ :  صحصح 

 .. ير بيقولو ايوهفي ناس كت..  أهم" الساعة"..للعياقة؟

 
  .الساعة تستدير للجمهور وتخاطبه* 

.. ما كانش في لزوم يحطوا جواها مكن      .. لو كانت الساعات للعياقة   :  الساعة

وسـتين  .. ولا يقسموا المينا بتاعتها من برة إلى اتناشر خانة كبيرة         

 . ولا كانوا يحطوا فيها عقربين.. خانة صغيرة

 ..  ولا كانوا..ويعلموهم بيلفوا ويشاوروا
  .الفصل في ه يريد أن يجيبكانطط ويرفع يده نصحصح يت* 

 .. عرفت.. خلاص.. خلاص" مقاطعًا" :  صحصح

 ايه؟ :  الساعة 

 عشان ابص فيها:  صحصح 
  ..لأ.. اليمين واليسار مثل البندول وهى تقول إلى الساعة تهتز* 

 .. لأ "تهتز" :  الساعة

 ا على ودني عشان أحطه:  صحصح 

 ..  لأ"تهتز" :  الساعة

 . عشان الناس تسألني الساعة كام:  صحصح

 ..  لأ"تهتز" :  الساعة 



 ٣٤

 . طب عشان أقول للناس الساعة كام:  صحصح 
 *الفضاء وهو يتمرجحا في يظهر السرير طائر  

 ..  طب عشان أملاها"بيأس" :  الساعة 
  ..ااكتًصحصح يجلس عليه فيقف السرير س* 

 ..لأ.. لأ.. لأ.. لأ.. لأ" تهتز" :  الساعة 
  .النوم في صحصح يستند ثم يستلقى ثم يسحب الغطاء ثم يروح* 

 بقى؟ . … طب أمال ليه بـ"نصف نائم" :  صحصح

 ..لأ.. لأ.. لأ.. لأ..  لأ"تهتز باستمرار" :  الساعة

 
 الساعة تكف عن الاهتزاز * 

 . نوم عميق في صحصح* 

 وأزيـز تـروس   ا وينبعث من داخلها موسيقيءالساعة واجهتها تض  * 

 . وجنازير

 . عند رقم سبعة تنفتح فتحة* 

 . ييخرج منها شعاع أصفر قو* 

 الشعاع يتسلط على وجه صحصح * 

  صحصح يتململ ويحاول الاستدارة* 

نهايتها كف صغير يهـز صحصـح    في يخرج من الفتحة ذراع رقيق    * 

  طاءويدغدغه ويسحب الغ

 مين :  صحصح 
 يقوم صحصح نصف قومة * 

 
 وسطه عـين كـأعين قـدماء        فييخرج من الفتحة وجه الشمس و     * 

  .المصريين ينبعث منها الضوء

 .. أنا:  الوجه 

 .. أنت مين:  صحصح 

 . شمس الصباح.. الشمس:  الوجه
  صحصح يضع يده على عينيه* 

 ح الشباك؟ مين اللي فت..  يييه"يتذمر" :  صحصح 

 .. انا جيت من هنا.. أنا ما جيتش م الشباك:  الشمس 

 ..هى لسة هنا؟.. من الساعة الكبيرة؟:  صحصح 

 .. ده مطرحى.. من عند خانة السابعة.. من الساعة : الشمس 

كل يوم أضرب شعاعي    .. الساعة الدهب ..  الساعة سبعة  "للجمهور" 

 " تشير إلى صحصح"شواخلي الكسالى ما ينامو.. في الوشوش
 الفراش في صحصح يجلس*

 !!  طيب"بكسل" :  صحصح 

 ما تبقاش خم نوم .. بسرعة ياللـه قوم:  الشمس 

 .. حاضر:  صحصح 
 . يدلدل رجليه من على السرير* 

 اينزل من على السرير ويقف ساكنً* 

 وكمـان .. لازم تكون واقف على رجليـك     .. كل يوم الساعة سبعة   :  الشمس 

 . مفتح عينيك

 . طيب:  صحصح 

 . الحق معاد المدرسة. ياللـه بلاش تربسة:  الشمس 

 
 يمشي خطوة ويقف * 

 هامكانالشمس وملحقاتها ترجع * 

 حاضر:  صحصح

 .حضر لك الخير : الشمس 

  ويتمطى.. الفراش إلى ثم يعود. صحصح يتلفت حوله* 

 صحصح

 

 

 الشمس 

: 

 

 

 :

 ..غيرين كمانأما أنام لي حبة ص

وتخرج منها الشمس في منتهى الغضـب       .. الفتحة تنفتح بعنف    * 

 .فتضرب صحصح بشدة 

 هه . هه .. خد .. خد .. طب خد .. كده ؟ 

 
 ـ         *   يوينهض ويلبس القميص والبنطلون يغيب لحظة ويرجع قـال يعن

 . غسل وجهه

 "القميص؟.. قمت أهه.. قايم أهه.. طيب..  حاضر طيب"امفزع.. 

 . أهه.. البنطلون؟..  البنطلون؟..أهه

 .!! أغسله.. وشيء؟

هم .. أهم.. الكتب؟.. أهه..الجزمة اليمين؟ .. فاضل ايه؟ .. ايه بقى؟ 

وآدي ... أهه.. آدي كتاب .. أمال فين؟ .. لأم مش أهم  .. أهم.. فين؟

.. أهه بـس  .. دي فردة الجزمة التانية   .. ده مش التاني  .. لأ.. التاني

 "  يخرج".. حاجةولا متأخر ولا.. خلاص

  الشارع إلى ينزل* 

 " باستعجال" :  صحصح 

.. أهـه .. مشيت في الشارع خلاص   .. انا نزلت في الشارع خلاص    

 إلى   ينظر "..رجليا زي الفريرة  .. خطوتين وابقى في المدرسة   .. أهه

نسيت ألبس الشـراب مـن      .. فين الشراب؟ .. ايه ده؟ ..  االله؟ "رجليه

 . لبختي
 . ةالغرف إلى يعود* 

 .. مسافة غمضة عين. طيران.. ارجع البسه هوا..  معلهش

 . يجلس ليلبس الشراب* 

 وكمان أهه  .. أهه.. الشراب.. فين الشراب

 .البس يا صحصح.. ياللـه

 أصعب حاجة في الدنيا لبس الشراب " للجمهور" 
  زهو وفخار في لبس الشراب فيعرضه على الجمهور في ينجح* 

 … صعب حاجة في الدنيامش أ.. برضه لأ.. لأ

 .. علشان ولا فيه شمال ولا فيه يمين.. ليه؟

 .آديني لبسته مش باين حاجة

 . حاجة صعب خالص.. إنما بقى الصعب صحيح هو الجزمة
 . يأتى دور الجزمة فيضرب لخمة أمامها* 

  مثـل  "هذا هو السـؤال   .. ولا اليمين في الشمال   .. اليمين في اليمين  

أنا كنت لابسها قبل    .. ايه الجزمة دى؟  .. قال على رأى اللي     "تملها

 .. مش عارف.. إزاي؟. كده

 .. بتيجي صدف
  اليمين وإلى اليسار وبالعكس إلى صحصح يشير* 

.. عشان كده مش قـادر أعـرف      .. والا أنا دلوقت مستعجل أكثر؟    :  صحصح

 .. والا اليمال في الـ.. اليمين في اليمال

 
ويخرج منه جرس المدرسة وينقض على       الساعة الثامنة ينفتح     مكان* 

نحو المدرسةارأس صحصح فيجرى حافي . 

 

 .. ياللـه قوام.. تلالم.. ياللـه قوام.. تالالم:  الجرس

 . دي حكاية.. من الساعة ييه.. جه منين؟.. جرس المدرسة؟:  صحصح 

 ياللـه قوام.. تالأم:  الجرس

 .. حاضر.. حاضر:  صحصح 
  وراء صحصح تناديه يالجزمة تجر* 

 استناني.. يا صحصح.. يا صحصح:  الجزمة
  نتظارها يطارده الجرس بعنفاكلما أراد *

 .. ياللـه قوام.. تالالم:  الجرس 

 .. نسيت ألبسها.. جزمتى:  صحصح

 الجرس

 صحصح

 الجرس 

: 

: 

 :

 ..ياللـه قوام.. تالالم

 ......يعني أروح المدرسة حافي ؟ 

 . للـه قوام يا.. تالالم 

 استنى قطعت قلبي من الجري .. يا صحصح:  الجزمة
 رجلين صحصح  في الجزمة تدخل* 

  يوهو يجر* 

 الجرس مش عايز يسكت .. مش قادر اقف:  صحصح 

 ياللـه قوام.. تالالم:  الجرس

.. أهـه .. أهه.. دخلت في رجليك  . حصلتك.. ح احصلك .. معلهش:  الجزمة

 . باطاربط أنت بقى الر
  يحاول الانحناء ليربط* 

 . حاضر "ييجر" :  صحصح

 . الرباط يا صحصح:  الجزمة

 ": ينحنى ليربط الرباط"حاضر:  صحصح

  ..الجرس ينقض عليه* 

 ياللـه قوام.. تالالم:  الجرس

 يعني ما اربطش الرباط؟:  صحصح 
  مفكوكال برباطه يصحصح يجر*



 ٣٩

 . قوامياللـه .. تالالم:  الجرس 

 .. بلاش..  ييه"بتذمر" :  صحصح 

 
يقع فوق الكـرة الأرضـية      .. يدوس على الرباط  .. الفصل إلى   يصل* 

 . فيدور معها.. وهى تدور

 الساعة مرة أخرى في الجرس يدخل* 

 . ياللـه قوام.. تالالم:  الجرس

  دست على الرباط" يقع"..آى:  صحصح 

وكمان كلنا عارفين أن الأرض بتدور      ..  الأرضية ده قانون الجاذبية  :  صوت المدرس

 " ييغن"

 .. بتدور.. بتدور.. بتدور.. بتدور

 عمالة تدور .. زي النحلة

 .. والبني آدم فوقها صغيور

 .. لكن مغرور.. قد النملة

 أيام وشهور وسنين ودهور 
 دورانها  في رضية تسرعالكرة الأ* 

 ..  عمالة تدور وتدور

 ر وغزال وعليها أفيال وحمي

 .. وقرود وأسود ونمور

 ..وقطط وكلاب وفراخ ودياب

 .. وسمك عايم في بحور

*  *  *                 
 الكرة الأرضية تسرع أكثر * 

 . والبني آدم مغصوب مجبور.. بتدور.. بتدور.. بتدور.. بتدور

 .. مسرور.. زعلان.. عمال بيدور

 .. ح يروح منطور.. غير لو وقفت
 "   انتهت الأغنية"               

 فجأة تقف مرة واحدة * 

  صحصح يقع من عليها دائخا* 

 ..الدرس انتهى : المدرس

 
 طيع الوقوف ستصحصح نائم ولا ي* 

 .. حدا داس على رجله وهو نائمأ كانيحس * 

 يقف ويمسك رجله ويتنطط * 

 .. فين راسي؟.. آه مش عارف راسي من رجليا:  صحصح 

 وفين "..  يضحك"!..دوربتدور بت.. أهه

 واحد .. هى دي رجلي..  آي" يصرخ"!..رجلي

 .. آي يييه.. آي.. قمت عرفتها.. داس عليها

 .. دي أحسن فرصة.. اربطه بقى.. ورباط الجزمة مفكوك
 ينحنى ليربط رباط الجزمة* 

 . يقف فجأة ويضع يديه على بطنه* 

ت في البيت أعمل    أنا نسي .. ايه ده؟ يييه  .. بطني.. آي" يمسك بطنه " 

 .. مهمة جدًا حاجة البني آدم لازم يعملها كل يوم الصبح.. حاجة
 ".. دورة المياه إلى "يظهر أمامه سهم مكتوب عليه* 

 .. يفيجر

  … الساعة التاسعة ويخرج منه عنق جملمكانتح نفي* 

إنـه درس   .. هل أنتم جميعًا حـافظون؟    . أخرجوا كتب المحفوظات  :  الجمل

.. ولكن أين الولد صحصـح؟    .. س الشعر العربى القديم   در.. جميل

 ..يا صحصح.. يا صحصح.. إنه دائم التأخر مع أنه ولد نبيه

 
 ـ. قدميـه  إلى   استعجال كبير ينظر   في   صحصح يظهر *   لـربط   يينحن

 . نحو الفصليويجر. ن يربطهأيسمع اسمه فينهض دون .. الرباط

  الجزمة بقى بالمرة أما أربط رباط" لنفسه"..جاي.. حاضر:  صحصح 

 ..يا صحصح:  الجمل

 . يدوس مرة ثانية على الرباط* 

 آي .. آي"  يقع"جاي.. حاضر" مفزوعًا" :  صحصح

 .. دست على رباط الجزمة تانى؟" لنفسه"

 الجمل يحمل صحصح بفمه ويهزه * 

 أين كنت؟ . لماذا تأخرت؟.. انهض يا ولد:  الجمل

 .. كنت في الـ:  صحصح 

 : ولكن هل تعرف البيت الذي أوله.. لا يهمنا أين كنت:  الجمل 

 .. دقات قلب المرء

 . الجمل يطوح صحصح من هنا إلى هنا* 

 ..  أيوه"بفرح" :  صحصح

 دقات قلب المرء قائلة له إن الحياة دقائق وثواني 

كيف أن ولدًا مثلـك يعـرف هـذا         .. إنى أتعجب ..  عجبًا "متعجبًا" :  الجمل

 .. بيتال

 أيوه أعرفه:  صحصح 

 .. إذن كرره:  الجمل

   

 "يكرر البيت":  صحصح 

 مرة أخرى:  الجمل

 "يكرر البيت" :  صحصح 

 وهل تعرف معناه؟:  الجمل

 أيوه :  صحصح 

 . إذن اشرحه : الجمل

 يعني البنى آدم في قلبه زمبلك:  صحصح 

 اني              كانه ساعة جت له بالمج

 ولما قلبه يدق قصده يفهمه

               أن الحياة دي دقايق وثواني 
  .ثم يدخل. الجمل يضع صحصح*

 .. انتهى الدرس.. حسنا : الجمل 

 حصة المحفوظات..  الحمد الله"لنفسه" :  صحصح

 .. ريقي ناشف من كتر التسميع..  خلصت

 .. أما أروح أشرب

 

أنا عارف ايـه الأولاد دول اللـي        .. الحوض مسدود ..  يييه "بقرف"

 ......بيرموا حاجات في الحوض يسدوه؟

مش يعرفوا أن فيه ناس غيرهم كمان عاوزين يسـتعملوه؟ حاجـة            

 حاجة.... لأ.... وحشة قوي

 
 الحوض  في يضع مركب ورق* 

  يالمركب فيمش في ينفخ* 

 

 ويعومها .. الواحد يعمل مركبة ورق. كويسة قوي

 ..يا وعدي.. ى المركبة البحريةاوع. ياللـه.. فيه

 شوف عايمة ازاي والقلع ده معمول عشان يمشّي 

 ..تقوم المركبة تمشي.. الهوا يزقه.. المركبة

 ..بعيد.. كدهه وتروح بعيد" ينفخ"..كدهه

 .في البحر الكبير.. تسافر
 .  صحصح والحوض والمركبفييخت* 

 هيئة بحار بفانلة مخططة وهو  في يظهرصحصح آخر* 

 . سمكة كبيرةديركب سفينة شراعية كبيرة ويصطا

 

 ومسافر يا بني بلاد االله .. أنا بحَّار" بصوت حالم"

 وزرقا خالص خالص .. والسما واسعة.. لخلق االله

 وكبير خالص خالص .. والبحر غويط.. خالص

 أحمر .. سمك ملون.. ومليان سمك.. خالص

 وسمك .. وكل حاجة.. وأخضر وأصفر وأزرق

 . أجدع سمكة يابني..  أنا بصطاد بالسنارة..كبير

 والسنارة تروح .. أروح رامي عليها بالسنارة

 ألف .. انشاالله تكون طولها.. ولا يهمني.. ماسكاها

 . سبمعيت مليون دشليون ايه

 
 بو الهول أمن عند خانة الساعة العاشرة تنفتح ويخرج منها * 

 

 فين صحصح؟؟ .. خكراسات التاري.. كتب التاريخ:  أبو الهول

 ..يا صحصح.. يا صحصح
 ..  الهوليعند سماع نداء أب* 

  تختفي السفينة الشراعية

وصحصح البحار معها، إلى تحت ونسمع صوت بقللة مياه كما لـو            

 …كانت السفينة غرقت، ثم يظهر صحصح العادي

 

 . الواحد سرح" لنفسه"حاضر جاي.. أيوه:  صحصح

 رباط " ينظر إلى أسفل"..الجزمة أنت لسة لحد دلوقت

 الجزمة أنت لسة لحد دلوقت مفكوك يا حضرة رباط الجزمة؟
 "يينحن"*

 . دايما متأخر. وبعدين في الولد ده.. يا صحصح:  أبو الهول

 دست على الرباط.. ثالث مرة.. آى"  يقع". أفندم"مفزوعا" :  صحصح

 

لـى  عقرب الساعة الكبير يمسك  صحصح من ملابسه ويرفعه إ         * 

 . إلى مكان أبي الهول ليتحدث معه.. أعلى

 إنما أنا .. انت ولد كويس.. يا صحصح يا ابنى:  أبو الهول

 دي .. اطلع لى.. تعال.. زعلان منك برضه

 تعرف يعني.. يعني حصة الزمن.. حصة التاريخ

 .. يعني إيه الزمن.. أنا أعرف.. إيه الزمن؟

 . .الزمن بيدور يا صحصح.. الزمن مش واقف

 .. بيدور.. بيدور

 
وصحصح معلـق   ان  الدور في   يدخل أبو الهول ويأخذ عقرب الساعة     * 

 . فيه حتى تصبح الساعة الثالثة فيضعه على الأرض

 الساعة الثالثة وجه عم جمعة البواب مكان يخرج من * 

 .المنزل إلى  يعودي ويودع صحصح لكيالصعيد

 .. مع السلامة. الحمد الله.. خلاص كل الدروسات:  عم جمعة

 مع السلامة ياسي . ما تقطعوش عنا الجوابات

 ..روح داركم عاد.. صحصح أفندي
 . الساعة الواحدة يخرج وجه زهرة حنك السبعمكان ولكن من * 

 . الولد ده متذنب ساعة بعد الحصص. لأ يا عم جمعة:  حنك السبع

 معلهش سماح النوبة يا أستاذ حنك السبع .. واه:  عم جمعة

 ..  دخل حصة النبات متأخر دقيقة. مفيش فايدة:  حنك السبع

 ..وشك في الحيط يا ولد.. ياللـه"..لصحصح"

 
 الحائط  في ههصحصح يضع وج* 

 ح سميستأن ثم يحاول * 

 يدخل حنك السبع* 

 ..  معلهش" يلتفت"..حاضر:  صحصح

 .. مفيش معلهش:  حنك السبع

 ياللـه وشك في الحيط

 اضر ح:  صحصح

 
 البواب يوبخ صحصح* 

 البواب يدخل * 

 

 .. اللي ما يدخلش الحصة في الميعاد!.. تستاهل:  عم جمعة 

 .. على شأن إيه يخرج من المدرسة في الميعاد ياللـه

 "  يدخل"..لطع.. وشك في الحيط

 
 ..صحصح وحده* 

 يقوم ليلعب أن يحاول ..  فراشة ملونة وتحوم حولهيتأت* 

 الفتحة عند الساعة الواحدة تفتح ويخرج ولكن .. معها

 . ويدخل. منها حنك السبع ويزجره

 

 !  هاه"مزمجرا":  حنك السبع

 .. مفيش.. أبدا..  لأ"مذعورا" :  صحصح
 تغيظه أن ها تريد كان يالفراشة تدور حلو صحصح وتغن* 

 

 " يتغن" :  الفراشة

 

 حرة وطليقة ..  أنا فراشة

 اب جريئةألع.. في الجو بالعب

 اللي عليا.. اكمن الواجب

 وبالدقيقة ..  بالثانية عملته

 
 صحصح يغتاظ * 

 يقوم إليها ولكن حنك السبع يخرج إليه مرةأن يحاول * 

 كان بعد مرة ويعيده معاقبا كما 

… 

  وكان لازم افقس  .أنا كنت بيضة

 في معادي بالضبط رحت فاقسة 

 صبحت دودة لازم تشرنق 

  إلا خمسةالساعة خمسة ونص

 دخلت شرنقتي في الميعاد 

 وخرجت بالظبط في الميعاد 

 حرة وطليقة.. وبقيت فراشة

 ألعاب جريئة.. في الجو بالعب

 .. واكمن الواجب اللي عليا

 وبالدقيقة.. بالثانية عملته

 
  .ويضرب الحائط بقبضتيه.. صحصح يكاد يجن* 

 .بس. .بس.. بس.. بس بقى.. بتغيظينى.. إيه يعني؟:  صحصح

 " مستمرة" :  الفراشة
 يجوار الحائط ويبك إلى نهاريصحصح * 

 ..   مش قادر استحمل"ي ويبك"..بس:  صحصح

 ..تنفتح فتحة وتخرج منها الشوكة.. من مكان الساعة الرابعة* 

 وتذهب إلى صحصح 
 ت خادمة بلدية كانالشوكة تتصرف وتتحدث كما لو * 

 متوسطة السن

   صحصحالشوكة تطبطب على* 

 .. اللـه؟.. الأكل برد.. ياللـه ياسي صحصح:  الشوكة

 .. انت بتعيط؟

 انتي مين؟ :  صحصح

 اسم االله على عينيك خدامتك الشوكة اللي بتاكل :  الشوكة

 انت دوختني. ميعاد الأكل فات.. قوم ياللـه.. بيها

 .. على ما جيت لك

 ..جيتي منين؟:  صحصح 

لما كـان   .. كنت جايلك من خانة التلاتة    .. الأربعة والسلام من خانة   :  الشوكة

بيقول إنك انـت    .. البواب مارضيش يفوتني  .. معاد الأكل المظبوط  

 .. قال.. اسم االله على مقامك
 صحصح ينهض بحنق* 

  "ي يبك"..متذنب..  متذنب يا ستي"بغيظ" :  صحصح

 .. بتعيط؟ ما تعيطشي.. يا نضري؟:  الشوكة

 اشمعنى هى .. زي الفراشة دي.. عايز ألعب:  صحصح

 !!  يا أستاذ حنك السبع"ينادي" 

 
  .حنك السبع يخرج ويصرح له بالانصراف* 

 وتاني مرة ما تتأخرش … روح بيتكم.. خلاص:  حنك السبع

 .. ياللـه يا حيببي بقى ع البيت : الشوكة

 
 اكس صحصحعالفراشة ت* 

  "يتحوم وتغن" :  الفراشة
 ؟ظمنتهى الغي في صحصح* 

 .. هه.. هه.. ح العب. وانا كمان عاوز العب:  صحصح 
   من الشوكة هنا وهناكييجر* 

 امشي قدامي على . ويمين النبي لأكون قايلة للست:  الشوكة

 . البيت بلا لكاعة

 . طب ألعب بس شوية هنا:  صحصح

 . ياللـه.. لأ:  الشوكة

 .. رة ديطب اتفرج على الشج:  صحصح 

 ياللـه "  تزغده"انشاالله تبقى تسلم:  الشوكة
 يربط رباط الجزمة أن يد رصحصح يتظاهر بأنه ي* 



 ٤٩

  .ةولكنه يهرب من الشوك

 ..  أربط رباط الجزمة" بخبث".طب:  صحصح

 .. اربطه.. اتفضل" باستسلام"  : الشوكة
  يقلد الفراشة ولكنه يسقطأن يحاول * 

 "  يغني".وضحكت عليكي.. ه هي"ييجر" :  صحصح

 ولا ..  أي" يقع"..حرة وطليقة.. أنا فراشة

 . برضه دست على الرباط.. فراشة ولا حاجة
 أعلا  إلى غزه نغزة شديدة وترفع جسمهنالشوكة ت* 

  .يمتثل لأمرها* 

 ! قوم.. انت الظاهر ما ينفعش معاك الذوق:  الشوكة

 بوك أ.. أنا عارفه اللكاعة دي جايبها منين؟

 امشي.. وأمك كويسين

 حاضر:  صحصح 
  ظهره في الشوكة تغرس أصابعها* 

 ارفع ايديك :  الشوكة
  . مثل المقبوض عليهيصحصح يرفع ايديه ويمش* 

 .. حاضر:  صحصح 

 امشي على طول : الشوكة

 حاضر:  صحصح 
  .نشعر أنه دخل البيت وصعد السلالم وجلس على السفرة* 

 دخل البيتا:  الشوكة

 .. حاضر:  صحصح 

 اطلع السلالم:  الشوكة

 .. حاضر:  صحصح 



 ٥٠

 اقعد ع السفرة:  الشوكة 

 حاضر:  صحصح

 كل :  الشوكة

 الأكل بارد : صحصح

  بارد بارد :  الشوكة

 سخنيه:  صحصح

 .. لأ:  الشوكة

 يعني آكله وهو بارد؟ :  صحصح

 طبعا تاكله وهو بارد . في الميعادما دام ما بتكلش :  الشوكة

 .. معلهش بقى:  صحصح 

 أنا مش ح ارد عليك:  الشوكة

 يعني آكل :  صحصح
  .الشوكة تعطيه ظهرها* 

 " لا ترد" :  الشوكة

 . أما آكل بقى هه. أمري الله"  لنفسه"أن جعان:  صحصح
 . ساك بلقمة من الأكل في الأمصحصح يبدأ* 

 الساعة الخامسة من الساعة ان مكفجأة ينفتح * 

 .تخرج من كراسة الواجب* 

 ! بس:  الكراسة

 ايه؟ :  صحصح

 بطل أكل:  الكراسة

 ليه؟  : صحصح
  ا فشيئًاالكراسة تقترب من صحصح شيئً* 

 مش معاده:  الكراسة



 ٥١

 أمال معاد ايه؟  : صحصح

  معادي أنا :  الكراسة
  .ن هجوم الكراسة الابتعاد بالطبق ع يحاولصحصح* 

 انت؟  : صحصح
  الكراسة تقترب بلا توقف* 

 ! الواجب؟.. أنا : الكراسة

 الواجب؟ :  صحصح

 اعملني :  الكراسة
 الطرف الآخر إلى سة تطارد صحصح من طرف السفرةراالك* 

  طب لما آكل"بذعر"  : صحصح

 مش وقته :  الكراسة

 جعان:  صحصح 

 ابتدي واجب الحساب. عوةمالناش د:  الكراسة
 الطعام تضربه الكراسة على يده إلى كلما مد صحصح يده* 

 ..يعني ما آكلش؟:  صحصح
  ..ثم تنصرف.. الشوكة تستدير وتضحك منه* 

 "  تضحك" وانت زعلان ليه؟ مش الأكل بارد ومش عاجبك"تتدخل" :  الشوكة

 .. جعان يا ناس.. بس آكل.. بارد بارد:  صحصح

 ابتدى .. فرقه:  كراسةال
الجمـع والطـرح والقسـمة      . تخرج من الكراسة علامات الحسـاب     * 

 والضرب 

  يتدور حول صحصح وهى تغن* 

 " يتغن" :  العلامات

 احنا علامات الحساب



 ٥٢

 في الكراسة وفي الكتاب 

 نضرب نقسم نجمع نطرح 

 ونقوى زي الألعاب 
  لمكتبالعلامات تحمل السفرة من أمامه وتحضر له ا* 

 .طب لقمة واحدة.. آكل لقمتين.. معلهش والنبي:  صحصح

 طب نص لقمة

 " يتغن" :  العلامات

 

 حط المكتب .. شيل السفرة

 اقسم اضرب .. اجمع اطرح

 يطلع كام .. كام في كام

 احسب واكتب بالأرقام 
 ثم أربع برتقالات. علامة الجمع تحضر أربع برتقالات* 

 ربع برتقانات عند أ:  علامة الجمع

 وكمان أربع برتقانات 
  .ةتلاتعلامة الطرح تطرح منهم * 

 كلت تلاتة :  علامة الطرح

 يفضل كام؟ :  الجميع 
  ..يحلهاأن المسألة تظل معروضة أمام صحصح وهو لا يريد * 

 يا اخوانّا؟ .. أنا كلت تلاتة؟:  صحصح

 اتهنى .. هو انتم سبتوني

 يفضل كام.. مش قايل لأ:  الجميع

 .. وأنا مالي:  صحصح

 لأ ياللـه قوام : الجميع



 ٥٣

  عندك أربع برتقانات  : علامة الجمع

 وكمان أربع برتقانات 

 .. كلت تلاتة:  علامة الطرح

 يفضل كام؟ :  الجميع

 يا ناس ده حرام .. يفضل خمسة:  صحصح 

 
  العلامات تدور حول صحصح* 

 ر شاطر يا صحصح وثناءنا العاطر شاطر شاطر شاط:  الجميع
 ييأكل يأكل برتقالة من البرتقالات الثمانأن صحصح يحاول * 

 طب آكل واحدة :  صحصح
  وتربكه.. العلامات تمنعه وتدور حوله* 

 شيل ايديك احسن تاكل ضرب مساطر :  الجميع

 "  يدورون حوله"              

 .. احنا علامات الحساب الخ
 يرتدي معطفا.  واقفالاً أمامه فجأة رجصحصح يجد* 

  وفيهكوجلبابا وطربوشا و

 ياسي صحصح أفندي.. السلام عليكم:  الرجل

 انت طلعت منين؟ .. وعليك السلام:  صحصح 

 من كتاب الحساب :  الرجل

 ومنين بقى في كتاب الحساب؟ :  صحصح

 من المسألة نمرة تلاتة وعشرين:  الرجل

 لا وسهلاأه:  صحصح

 .. ابصر ايه.. اشترى رجل.. مش بيقول لك:  الرجل

 فما مكسبه؟ .. كذا كذا.. مدرك ايه



 ٥٤

 أيوه:  صحصح

 
 الرجل يقترب من صحصح * 

 منتهى الدهشة  في صحصح* 

 الرجل يسحب كرسيا ويجلس * 

 المدبح  في معلما كبيراكان الرجل يتصرف ويتكلم كما لو * 

  .سوق الفاكهة في او

 الراجل اللي اشترى فما مكسبه؟ .. آهو محسوبك:  رجلال

 أهلا وسهلا:  صحصح 

 خلصني.. ياللـه بقى.. أهلا بيك : الرجل

 أخلصك من ايه؟ :  صحصح

 حاكم بقى .. " يجلس"..خلص لي شغلانتي:  الرجل

 . أن انا عقبال أملتك اتقدم لي عريس.. ياسيدى الحكاية وما فيها

  لك انت؟ اتقدم:  صحصح 

 صليت بنا ع النبي؟ .. يطلب بنتي:  الرجل

 اللهم صلي عليه:  صحصح 

 .. وليقتهولك جدع كده كويس وابن حلال:  الرجل

 قول ايه؟ 

 ايه؟ :  صحصح 

 "  يعتدل في جلسته"…يعني عجبني:  الرجل

 قلت له إيه؟ .. فانا لما لقيته عجبني

 . إيه:  صحصح 

 ..قال لي تشكر يا عم الراجل اللي اشترى فما ايه؟..  وجبقلت له:  الرجل

 إيه؟:  صحصح



 ٥٥

 صليت بنا ع النبى؟ .. فما مكسبه؟:  الرجل

 .. اللهم صلى عليه : صحصح

 قلت .. ده الجدع اللي بيقول.. امتى بقى الفرح؟:  الرجل

 قلت له انا أصلى شارى .. قال لي هيه.. له اسمع

 حسبة كده ومستنى مسألة وبعتها ب.. بضاعة كدة

 أبقى إيه؟ .. لما تنحل.. كده

 إيه؟ :  صحصح

 واشترى إيه؟ .. أبقى أجوز البنت:  الرجل

 .. إيه:  صحصح

 .. تلفزيون:  الرجل
  صحصح يحاول الانسحاب بهدوء* 

 يرتفع صوت برنامج ماما سميحة في التليفزيون " :  صحصح

 ..ماما سميحة... التلفزيون

 ياسى صحصح أفندى .. واخد لي بالك : رجلال

 دي .. عن إذنك..  ماما سميحة"يحاول الانسحاب" :  صحصح

 جنة الأطفال في التلفزيون 

وتلاجة كمان بس لما المسأله تنحـل       .. أجيب تلفزيون .. عليك نور :  الرجل 

 على فين يا سيدنا؟"  ينزعج"وربنا يسهل

 
  ..الرجل يمسك صحصح من ملابسه* 

 مسألة إيه؟:  صحصح

 ..نمرة تلاتة وعشرين؟.. انت ح تستعبط؟:  الرجل

 . طب بعد ما اتفرج:  صحصح
  .يعلقه على عقرب الساعة الكبير* 



 ٥٦

 .. شغلانتى الأول.. هو أنا لعبة يا واد في ايديك؟:  الرجل

  يعلقه على عقرب "..الواجب بتاعك الأول

 ش الراجل اللي أنا ما ابقا.. اتزرع هنا".. الساعة

 أن ما كنتش أخليك تشتغل زي الإيه؟. اشترى فما مكسبه

  الإيه؟ "بخوف"  : صحصح
  عقرب الساعة يظل يدور ويدور وصحصح معلق عليه* 

 .. اشتغل.. اشتغل.. اشتغل.. آه!.. البابور:  الرجل

 " يخفت صوته" 

 
 . عند الساعة التاسعة يضع العقرب صحصح* 

 . تخرج صينية عليها زجاجة لبنمن خانة التسعة* 

 . يشرب منها بسرور

 صحصح يتذكر اللعب فجأة * 

  للشارعييخطف كرته ويجر* 

  ..تسمع دربكة هائلة* 

 . يا سلام.. ده انا ح اموت م الجوع. يا قوة االله:  صحصح

 ".. يتذكر فجأة".." يشرب"اللبن.. االله؟.. العشا أهه

 ا أن.. لازم ألعب. لكن اللعب اللعب

 كل .. ده يوم ايه ده؟.. مالعبتش النهاردة خالص

 فين .. لازم ألعب.. ما ألعبش.. ما أعوز ألعب

 ..لازم ألعب.. ع الشارع طوالى.. أهه.. الكورة

 .. أنا لازم ألعب.. أنا مالي.. أنا لازم ألعب

 
 يدخل صحصح وهو يلبس الجردل على نصفه الأعلى * 



 ٥٧

  .والماء يسيل من كل جسمه وملابسه

   حتى يصطدم بالساعةييظل يمش* 

 ايه ده يا ولد؟" تشهق" :  الساعة

  "يهمهم من داخل الجردل" :  صحصح

 بتقول ايه؟ :  الساعة

  يهمهم من داخل الجردل" :  صحصح

 
 عة تمسك الجردل االس* 

  صحصح يشد نفسه* 

 شد نفسك :  الساعة

 "يهمهم":  صحصح 

 ه؟ بيقول ايه د:  الساعة

 .. باقول متأسف.. "خارجا من الجردل" :  صحصح

 .. أصل الدنيا كانت ضلمة. غصبن عنى.. معلهش

 نزلت في الجردل .. دست على رباط الجزمة

 .. معلهش.. بدماغى

 . تعالى هنا أما انشفك.. معلهش..  كل حاجة معلهش:  الساعة
 "..الجردل في تمسكه وتعصره" 

 . الساعة تسعة بالليل.. والدنيا ضلمة.. راصل الوقت متأخ:  صحصح

 
 .سريره وتضعه فيه إلى تحمله* 

 اعترفت على ... قلت لي بالليل!.. بالليل؟.. آه؟:  الساعة

 .. نفسك بالهرجلة وقلة النظام

  انا سمعت الكلام ده فين قبل كده؟"لنفسه" :  صحصح 



 ٥٨

 تلعبماكنتش .. لو كنت فاهم أن كل شيء له وقت:  الساعة

 .في الشارع بالليل

 أنا سمعت الكلام ده فين قبل كده؟ :  صحصح

 كبرت .. اتخمد نام قال كان فاكرينك. ياللـه:  الساعة

 ولا .. ولا عقلت.. وانت ولا كبرت.. وعقلت

 .. تستحق حاجة

 انتى مين " بخوف"  : صحصح
 الساعة  إلى صحصح يتطلع من السرير* 

 لف ببطءالخ إلى الساعة تتراجع* 

 . وانت مالك:  الساعة

 أنت الساعة اللي بابا اشتراها لي على النجاح؟ :  صحصح 

 لأ.. "تهتز" :  الساعة

 هو انا ما نجحتش في الأمتحان؟ .. ؟.ليه : صحصح

 .. لأ..  في الأمتحان اللي اعرفه أنا"تهتز" :  الساعة 

 ونتيجة الأمتحان ما ظهرتش في الجرنال :  صحصح

 ..  لأ"تهتز" :  الساعة

 ولا في الراديو:  صحصح

 ..  لأ"تهتز" :  الساعة
 مكانأقصى  إلى الساعة تبتعد* 

 ..موسيقى حالمة* 

  الظلام دامس وصمت * 

 .... ولا في الـ:  صحصح

 ..لأ.. لأ.. لأ.. لأ" تهتز" :  الساعة

 



 ٥٩

 النور الصباحى يغمر المسرح* 

 حصحالوالدان عند سرير ص* 

 يوقظانه* 

 ..صحيه:  الأب

 .. صحيه أنت:  الأم 

 نصحيه سوا:  الأب

 صحصح.. يا صحصح.. صحصح:  الاثنان

 الأب والأم يقبلان صحصح ويهنئانه* 

 صباح الخير .. ماما؟.. بابا؟.. مين؟:  صحصح 

 "  تقبله"نجحت.. مبروك. صباح النور ياصحصوحتى:  الأم

 نجحت؟ :  صحصح

 لأب يعطى صحصح الساعة ا* 

 ساعتى "  يقبله"جبت لك ساعة هدية.. ومبروك:  الأب 

 ساعتى .. الساعة؟"..  ويتناولها"ساعة؟:  صحصح 

 .. ازاى الحال؟.. هيه؟:  الوالدان

 دقات قلب صحصح ترتفع * 

 .. مش قادر اوصف.. يا سلام يا ماما.. يا سلام يا بابا:  صحصح

 زي .. زيها.. وقلبى بيدق.. الدنيا مش سايعانى

 .. بيدق.. بيدق.. الساعة

 صحصح يقف في السرير ويتجه إلى والديه ليسمعوا قلبه * 

 ما حدش جت له ساعة إلا أنت؟ .. طب حيلك شوية:  الأب

 : مش فيه بيت شعر بيقول.. لأ صحيح يا بابا:  صحصح 

 دقات قلب المرء قائلة له 

 أيوه يا سيدى ..  وثوانىإن الحياة دقائق:  الأب 



 ٦٠

 "  تقبله"..اسم االله عليك يا روح قلبى:  الأم 

 

 الأب يجلس على الكرسى* 

 صحصح في وسط الغرفة يمشي برزانة * 

 ح تعمل ايه بالساعة دى؟.. قل لنا.. هيه:  الأب 

 .. مش عياقة.. دى مسئولية كبيرة قوى يا بابا:  صحصح 

 بدل. ا مواعيدىدي ح اظبط بيه.. ولا فنظزية

 .الهرجلة وقلة النظام

 . ما شاء االله:  الأب 

ما يلاقيش وقت يعمـل     .. أصل اللي ما يعملش كل حاجة في وقتها       :  صحصح

 . أى حاجة

 " تزغرد" :  الأم 

 . الصحيان له وقت.. لازم انظم بيها الأوقات:  صحصح 

 والشغل له .. اللعب له وقت.. والنوم له وقت

 . له وقت.. تى رباط الجزمةح.. وقت

 

 . الأب والأم يتجهان للانصراف* 

 " تزغرد" :  الأم 

 . عقبال كل سنة.. مبروك يا حبيبى:  الأب 

 

 صحصح يتنطط فرحانا * 

 يسمع من حوله موسيقى آلاف الساعات وهى تقترب منه * 

 " للجمهور" :  صحصح

 ح .. مش قلت لكم؟.. انا مش فاهم جرالي ايه؟



 ٦١

 .. إيه دول؟.. " يعتدل"قصدى ح اتعدل"...  يتشقلب"تقلبا

 ! يا وعدي

 

 صحصح لا يصدق عينيه* 

 . ساعات من جميع الأشكال تلتف حول صحصح* 

 . الجميع يرقصون* 

 " تغني" :  الساعات

 

                  تك تك تك تك 

 احنا احنا الساعات            بننظم الأوقات 

            يعمل نفس الحاجات كبيرنا وصغيرنا    

 اللي فوق الحيطان              واللي ف وسط الميدان

 واللي في إيد فلان              أو لسه في الدكان 

                    كلنا بنقول تكتك تكتك 

 تكتك ثانية تكتك ثانية             ودقيقة تفوت بعد التانية 

    تكتك تكتك تصبح أعوام تكتك تكتك تصبح أيام         

 تكتك تكتك تصبح تواريخ بين الصواريخ وبين الأهرام 

                  وآدي الدنيا 

                       كلها ماشية تكتك تكتك 

                    قولوا معانا        تحيا الدنيا 

                             وتعيش يا نظام 

           وليحيا التكتك تك تكتك               

   

 



 ٦٢

  

  الشاطر حسنالشاطر حسن

 
قدمتها فرقة الماريونيت على مسرح القاهرة للعـرائس فـي          قدمتها فرقة الماريونيت على مسرح القاهرة للعـرائس فـي            

   وأخرجتها المخرجة درزينا تنارسكوفا  وأخرجتها المخرجة درزينا تنارسكوفا ١٩٦٠١٩٦٠  --٥٩٥٩موسم موسم 



 ٦٣

  المنظر الاولالمنظر الاول
باب المنزل على يسار المتفرج . كبير نوعا ما. فيمنظر حوش بيت ري"   

وسـور الحـوش    . الطريق على يمينـه     إلى وباب الحوش الذي يخرج   

 . يستمر من خلف الجزء الظاهر من المنزل

الممر طرف مجموعـة     في   ويوجد ممر بين السور وبين المنزل يظهر      

 "من عشش الطيور والدواجن

وهناك ديك يقف علـى سـطح       . يفتح الستار على وقت طلوع النهار     " 

 ."حيالعشش ويص

 

 "لاًأسفل ثم يرفع رأسـه قـائ        إلى  ينظر "طلع النهار ... كو كو كو كو   

 ..  جابو الفطار.. حايا كلوكو

  ". ليأكلفيه ويختمكانيقفز من "

 
. تسمع ضوضاء صادرة من الممر تمثل دجاجا يأكل ويلقى إليه الحب* 

من بين العشش متراجعا بظهـره حتـى        لى  ينو الرجل الآ  كيخرج مكم * 

 : وسط الحوش وهو يقول إلى يصل

  

 وز .. مش ضرورى دربكات.. اكل من سكاتكله ي:  مكمكينو

 النهاردة الجمعة : كله يسمع الكلام.. بط فراخ حمام

 مفهوم؟ أنت يا عفريت . والشاطر حسن لسة نايم

  يعود "!هس.. وانت يا غولة كمان! بس.. هناك

 .. هس..  هس"التراجعإلى 

 
 ارتياح ويقول وهو يتمطع  في ما حوله إلى ينظر* 

 واحد .. التمرينات في تدىنب.. ليهيوم جميل باين ع

 . .واحد اثنين ثلاثة أربعة.. اثنين ثلاثة أربعة

  "ييغن"

 

 تن تن تن تن تن تن تن تن 

 أنا اسمي مكمكينو من عجايب الزمن 

 كل جسمي من المكن صنعة الشاطر حسن 

 يا سلام تسلم يمينه وأنا اسمي مكمكينو 

 الشاطر حسن ده سيدي وأنا خدامه الحديدي 

 يا حلوللي يا حلوللي يا سلام عليه كلي 

 صاحي ومصحصح تمللي لما يحتاج شيء يقوللي 

 آجى من أول ندا واشتغل مفيش كدا 

 عندي قوة كركدن تن  تن  تن  تن 

 وأنا اسمى مكمكينو من عجائب الزمن 

 
 هذه الأثناء يكون الشاطر حسن قد ظهر من فتحة  في *

  ينومكمك إلى باب المنزل ووقف يستمع

 مكمكينو:  الشاطر حسن

 شاطر حسن؟ صباح النور  : مكمكينو 

 ازاى الصحة؟ حديد؟ :  الشاطر حسن 

 ! الحمد الله… كويسة حديد دى.  ها ها ها"يضحك" :  مكمكينو

 حطيت أكل للفراخ؟ والحاجات اللي جوه كلها؟ :  الشاطر حسن

 أيوه :  مكمكينو

 . أنا اصطدته في الحدوته اللي قبل اللي فاتتوالسبع اللي :  الشاطر حسن

 حطيت له أكل؟ 

 أيوه يا أفندم:  مكمكينو

 وأبو رجل مسلوخة؟ :  الشاطر حسن

 فطر  :  مكمكينو

 وازاى رجله؟:  الشاطر حسن

 . لسه مسلوخة بس بيتعالج:  مكمكينو

 والباقى؟ :  الشاطر حسن

 العفريت الأحمر مزكوم  : مكمكينو

 ده أنا كنت ناسيه .. ياه!.. العفريت الأحمر… آه:  الشاطر حسن

 ! انده له انده له نتفرج عليه. خالص

  "الممر إلى  يستدير ويتجه"..حاضر : مكمكينو

 آهو جه .. آه:  الشاطر حسن

 
 العفريت ..  مع العفريت الأحمرمكمكينويدخل * 

  ينحنى ويسجد أمام الشاطر حسن

 انت فاكرنى الملك سليمان .. ما فيش لزوم.. لألأ:  الشاطر حسن

 ! قومه يا مكمكينو.. بتاعكم؟ لأ قوم اقف كويس
  مكمكينو يشده ليقف* 

 ما تخافش ..  اقف كويس:  مكمكينو
  العفريت يقف بأدب أمام الشاطر حسن قريبا منه* 

 أيوه كده .. لأ ابعد شويه أحسن تعدينى زكام:  الشاطر حسن

 .. عظيم عظيم.. ما شاء االله ما شاء االله.. كويس
  الشاطر حسن يتفرج على العفريت* 

 .. من أحسن المساجين عندنا. ده يا شاطر حسن:  مكمكينو

 ! مؤدب وهادي ومنكسر

 يعني كعفريت مش مشتاق للعفرته؟ :  الشاطر حسن

 ! إلا مشتاق؟ ودى عايزة كلام؟ ما تتكسفش قول:  مكمكينو

 
  يهز رأسه بالإيجاب العفريت* 

  النظراتن مكمكينو والشاطر حسن يتبادلا* 

 بس زي . طيب ممكن تتعفرت شويه هنا في الحوش:  الشاطر حسن

 ما أقول لك أنا 
  ارأسه شاكر إلى  ويرفع يديهيالعفريت ينحن* 

 الهواء  في  العفريت يتنطط ويرتفع"!  اتنطط… ! نبتدى:  الشاطر حسن

  "ش وينزلفوينت

   العفريت يطول لفوق مثل بالونة طويلة، "!اطول

 "  يقصر"!اقصر

 "  يطول"!اطول كمان

 " كمان يطول "!كمان

 "  يقصر"!اقصر بقى

 "  يتوقف"!بس بس لاتخلص

 "كان العفريت يرجع كما "..ارجع بقى زي ما كنت.. طيب كويس

 مبسوط بقى يا عم؟ :  مكمكينو
  العفريت يهز رأسه شاكرا* 

 رقصة عفاريتى .. ارقص بقى.. لسه شويه:  طر حسنالشا

 روك آند رول مثلا
  العفريت يقف ساكنا ويهز يديه حائرا* 

 !! الظاهر يا شاطر حسن أنه عاوز واحدة ست يرقص معاها:  مكمكينو

  العفريت يؤيد كلام مكمكينو بإشاراته* 

 !  وجدتها" يفكر"واحدة ست؟ واحدة ست؟ : الشاطر حسن

  مين؟  : ينومكمك

 ! هاتها من القفص بتاعها! الغولة:  الشاطر حسن
 تركبه الرعشة والخوف.. العفريت بمجرد سماع كلمة الغولة* 

 الغولة؟ ليه بس؟  : مكمكينو

 إيه فيه إيه؟ جرى إيه؟ :  الشاطر حسن

 تهبط حداية على السور وتأخذ في الصياح * 

 ول ولا أقرولا أق.. فيه سر.. فيه سر : الحداية

 الطير حا يفر .. فيه سر.. فيه سر

 بتقول إيه الحداية دى؟ :  الشاطر حسن

 بتقول فيه سر فيه سر "  تطير الحداية"…هش:  مكمكينو

 .…وحاجات كده تانية آخرها ار... ولا أقول ولا أقر

 ! اجرى بقى هات الغولة..  الحدايات كلامهم كثير : الشاطر حسن
   الرعشة تانىالعفريت تركبه* 

 ! اصل بقى فيه مشكلة بخصوص الغولة دى:  مكمكينو

 مشكلة ايه؟ :  الشاطر حسن

 وبتعدتى على .. بقالها كام يوم مش راضية تاكل الخضار:  مكمكينو

 ..! ما بلاش منها.. زملائها
  العفريت يؤمن على كلام مكمكينو بهزات رأسه* 

 أنا قلت .. عنديش كلام من دهانا ما .. واالله عال : الشاطر حسن

 الغولة حا ترقص روك آند رول مع العفريت الأحمر 

 يعني الغولة حا ترقص روك آند رول مع العفريت الأحمر 
  العفريت يرتعش بعنف* 

 ! هات الغولة دي هنا! مكمكينو:  الشاطر حسن

 !حاضر يا افندم : مكمكينو
  ريت الأحمريذهب مكمكينو ويترك الشاطر حسن مع العف* 

خيال مآتة  .. " خايف من الغولة؟ على رأي المثل       ..  عفريت جبان  : الشاطر حسن

 ! قال إيه مخيف، وهو قلبة من جوه ليف

 !  على فكرة المثل ده أنا قايله دلوقت حالا بس"للجمهور"

 ثم انت خايف منها قوى كده ليه؟ هى يعني كانت القنبلـة            "للعفريت" 

 ينية؟الذرية ولا الهيدروج

 
مكمكينـو قـادم ومعـه      . تسمع ضوضاء  قادمة من خارج المسرح      * 

  الغولة يسب ويلعن

مـا  .. ما تحطـش ايـدك علـي      .. أوعى كده " من خارج المسرح  " :  الغولة

 !! أوعى ايدك دي كده!! تلمسنيش يا ختى

 ! بس يا مجنونة انتى" خارج المسرح" :  مكمكينو

 " يدخلان"               

 

مجنونة؟ جاك جن لما يلخبطك يا حتة حديد خردة يا صفيحة الجبنة            :  لةالغو

 !! يا مصدى

 سامع يا شاطر حسن؟ سامع قلة الأدب بتاعتها؟ :  مكمكينو

 ……اسم االله عليك انت يا لل:  الغولة

 ! ساعة٢٤تعالى هنا محرومة من الأكل ! ولا كلمة!  هس"يقاطعها" :  الشاطر حسن

 ! و إيه دهه:  الغولة 

 شوفي مكمكينو .. قلبتى دماغنا! بس بلاش دوشه:  الشاطر حسن

 ! واعملى زي ما بيقول لك تمامًا.. حا يقول لك إيه



 ٦٩

 ..  أنا داخل استعد لفسحة يوم الجمعة"لمكمكينو" 

 العفريت الأحمر عندك أهه والغولة أهه شوف انت 

 ! بقى حكاية الروك آند رول دى

 
 العفريت يرتعش ويتراجع .  المنزلالشاطر حسن يدخل* 

 ثم يتسحب لكى . أن يلتصق بالحائط تماما إلى طول الوقت

  العشش إلى يهرب

 ..! استنى لما ترقص.. رايح فين؟.. حيلك.. حيلك : مكمكينو
  فيان يكاد يخت إلى ويقصر ويقصر.. العفريت يقف* 

 الغولة وهى تولول على نفسها والى  إلى مكمكينو ينظر* 

  وينقل بصره بين الاثنين.. العفريت وهو يحاول الهرب

 مش معقول ..  مش حا قول لها ترقص"لنفسه":  مكمكينو

 !! فكرة.. طب أعمل إيه؟..! حاتفهم

 !  عايز إيه يا علبة المسامير"تلتفت إليه" :  الغولة

 ..  العفريت الأحمر ده"العفريت إلى مشيرا":  مكمكينو

 ! بسك عليه.. ن الصبحعمال يشتم فيكى م

 
 الغولة تتنمر للعفريت الأحمر وتندفع نحوه بعنف * 

 . وتهاجمه بوحشية بالغة وتمسك بتلابيبه

 العفريت الأحمر يبدأ ايقاع  إلى بمجرد ما تصل الغولة* 

 . رقصة الروك آند رول

 الدق لحفظ التمبو  في مكمكينو يستغل طشطا مقلوبا* 

  عركة بين الغولة والعفريت يغنى أثناء الممكمكينو* 

 ياللـه الروك وياللـه الرول :  مكمكينو



 ٧٠

 اتشقلبوا ياـولاد بلاـذل

 اتمرمغوا  بهدلوا في هدومكم 

 بعد ما كانت زي الفل 

 وآدي حلاوة الروك آند رول 

 لحن معفرت لحن صاروخى 

 مخى دماغى عقلى نافوخى 

 مخى دماغى عقلى ودوخى

  دورى يا دنيا ولفي ودوخى 

 واتطربقى على راس الكل 

 وآدي حلاوة الروك آند رول 

 
 لحظة  في العفريت يقصر ويقصر والمعركة مستمرة* 

  والعفريت غير موجود… تستدير الغولة 

 ! االله.. وياللـه الرو..  ياللـه الروك"لا يزال يغنى" :  مكمكينو

 فين زميلك في .. أمال فين العفريت الأحمر؟

 الييه؟ الرقص؟ فين الكاف

 ! كلته "ببساطة":  الغولة

 إيه؟ وأقول للشاطر حسن إيه؟ ده مديهولي  : مكمكينو

 وقعتك سودة .. تاكلى العهدة؟.. عهدة

 "  يهم بضربها"! يا مفجوعة

 وحا يعمل لي … ده حتى طعمه وحش.. وإيه يعني:  الغولة

 حموضة في معدتى 
 الشاطر حسن يخرج من الباب * 

 قت نفس الو في *

 .. ولا أقول ولا أقر.. فيه سر.. فيه سر:  الحداية

 .. الطير حا يفر.. فيه سر.. فيه سر
  إلى الحداية تنظر.. الحداية وتضحك إلى الغولة تنظر* 

  الغولة تهز رأسها.. الحداية تهز رأسها.. الغولة

 بتبصى لها قوى كده ليه؟ عاوزة تاكليها هى كمان؟  : الشاطر حسن

 "  يهش الحداية"احنا ناقصينك.. هش بقى:  مكمكينو
  ..الحداية لا تزال تهز رأسها للغولة والغولة تهز رأسها للحداية* 

 خارج يا شاطر حسن؟ :  مكمكينو

 ! أيوه:  الشاطر حسن

 !  هى هى هى هى هى هى هى"تضحك" :  الغولة
 الحداية تطير * 

 سرح موسيقى حزينة وعاطفية ومعها من خارج الم* 

 "صوت الحداية يقول فيه سر

  االله دي طارت "الحداية ليهشها إلى  يلتفت"..هش بقى : مكمكينو
  الموسيقى الحزينة تستمر* 

 !  هى هى هى هى هى هى هى هى"تضحك"  : الغولة
 الممر  إلى الداخل ويستدير داخلا إلى مكمكينو يدفع الغولة* 

  الموسيقى الحزينة مستمرة* 

 ما تزعلش على العفريت .. معلهش يا مكمكينو:  نالشاطر حس

 انت كنت بتحبه صحيح لكن على رأى .. الأحمر

  ".. الجبان جبان، ولو حطوا عليه دادبان"..المثل

  برضه انا اللي قايل المثل ده "يلتفت للجمهور" 
ويهز رأسه بحزن والغولة    ..الممر إلى    يتجه ببطء مع الغولة    مكينومك* 

   تضحك

 ! خد بالك كويس المرة دى.. أنا خارج بقى يا مكمكينو:  طر حسن الشا

 
 مكمكينو يهز رأسه بحزن ويستمر * 

 ويستدير ليخرج من بوابة     فييظل الشاطر حسن ناظرا اليه حتى يخت      * 

 الحوش 

 أثنـاء   ينقرات بسيطة تعبر عن المش     إلى   الموسيقى الحزينة تتحول  * 

أن ينبثق لحن مرح أخاذ يعبر عن       بث  لثم لا ي  .. أول الطريق  في   خروجه

 جمال المناظر الطبيعية التى يمر بها الشاطر حسن

 " ييغن"  : الشاطر حسن

 حا جرى كأنى فوق حصان وحا طير كأنى بأجنحة 

 جميلة جدا الغيطان والفسحة فيها مفرحة 

 لو كنت رسام كنت جيت ومعايا شنطة فيها زيت 

               ورسمت كل غيط وبيت

 كنت شاعر كنت أقول عن الجداول والحقول لو 

                قصيدة فيها ألف بيت 

 لو كنت ده او كنت ده مش ح فرح أكثر من كده

                  ما فيش لزوم أقول يا ريت 

 والنسمة بتمر بحنان والشمس حلوة مفتحة 

 جميلة جدا الغيطان والفسحة فيها مفرحة 

  طير كأنى بأجنحة حا جرى كأنى فوق حصان وحا

 
 وتتتابع المناظر الجميلة مع حركات تعبيرية من الشاطر * 

   ويقفز فرحا بالطبيعةيحسن وهو يجر
   الحداية طائرة نحوهيثم تأت* 



 ٧٣

 الحق يا شاطر حسن .. الحق يا شاطر حسن:  الحداية

 الحداية؟ .. مين بينادي؟:  الشاطر حسن

 ورايا يا للا بسرعة بسرعة :  الحداية

 فيه سر؟ ..  إيه.. ها ها ها:  الشاطر حسن 

 عند النيل طفل .. ولا فيه مر.. ولا فيه سر:  الحداية

 ! يا للـه بسرعة قوام الحق.. وأمه بتصرخ وتزعق.. بيغرق

 فين هو قوليلى قوام :  الشاطر حسن

 قدام قدام قدام :  الحداية

 ! أما حكاية:  الشاطر حسن

 ! يا للا ورايا:  الحداية
   من تحتها على الأرضي الحداية  طائرة والشاطر حسن يجريتجر* 

 يا للا بسرعة بسرعة نط قناية واقزح ترعة  : الحداية 

 راس الواد أهى نازلة وطالـ  عة يا حبيبى يا خويا يا ضنايا 

 ياللـه بسرعة بسرعة ورايا 

 
 ف بعض  تبدو فيه الجنية مختبئة خل إلى مكانيصلان* 

 الشجيرات والأعشاب الطويلة على شاطئ النيل 

  الشاطر حسن يتلفت* 

 فين؟ مش شايف حد بيغرق؟  : الشاطر حسن

 قرب قرب قرب .. قرب حبة وبص وحقق:  الحداية
 الجنية تمسك به .  الجنيةمكانيقترب الشاطر حسن من * 

 نسمع . يسقطان سويا ويختفيان. أسفل إلى وتشده

 الماء  في سقوط جسمفقط صوت 

 ! طب : الحداية 



 ٧٤

 طب يا خويا خلاص وقعتك 

 ريحنا من الغلبة بتاعتك 

 أنا خدامة أمينة وفية 

 ستى الغولة غالية على 

 من بعدها ما لقيتش القوت 

 علشان حتة واد هلفوت 

 جرجرته ووقعته في خية 

 وأهو طب في ايد الجنّية 

 ..تحت المية تحت المية

 ودلوقت با فر ..  سر كان فيه سر       كان فيه
 المسرح وظلها الأسود يسود في وتظل تدور* 

  الأرض وجسمها الأزرق الداكن يظلم السماء



 ٧٥

  المنظر الثانيالمنظر الثاني
وحولـه  . الصـدر  في   قارب غارق . قاع النيل  في   تحت سطح الماء  *   

أشعة . ي بسبب الطم  لاًالجو معتم قلي  . الأعشاب المائية وبعض الأحجار   

الأسماك . ةجيالقاع خضراء وزرقاء وبنفس    إلى    تنساب من السطح   النور

 . هدوء وصمتيء في تروح وتج

وسمكتان كبيرتان من نـوع     .. تمر مجموعتان من الأسماك الصغيرة    * 

 ذكر وأنثى.. يالبلط

 دي ..  خلينا عايمين في حالنا-يا للـه أمال يا بلطية : ذكر البط 

 ..  حمن الرحيمالحتة بيقولوا فيها بسم االله الر

 . احنا مالنا.. ابعدى من هنا.. الجنية

 يعني  حا يحصل ايه؟  .. يوه يا بلطي ما أنا عارفة:  أنثى البلطي

 ! الجنية طلعت من شوية تخطف واحد وزمانها جايباه  ونازله

 وكمان .. عومى قدامى عومى.. يا نهار اسود:  بلطي

 ! ؟ واحنا طيران من هنا..خاطفة واحد

 !  نستخبى! خلينا نتفرج..  والنبى"تزوغ منه" :  بلطية 

 ما حدش حايشوفنا 

 ! اعقلى يا بلطية يا حبيبتى احنا أصحاب عيال:  بلطي

 ! لو كنت بتحتبنى خلينا نتفرج.. اخص عليك:  بلطية

 بس ما اقدرش اتوجد في مكان .. باحبك واالله باحبك:  بلطي

 وفيه حاجات كده.. زى ده

 تعدمنى.. بلبل..  تعدمنى يا بلطي:  طيةبل

  "ساكت" :  بلطي

انشا الله تهفنى شبكة والا انشك بسنارة إن ما         .. تعدمنى  عدم الموت    : بلطية



 ٧٦

 ! رضيت

 ... هه! يا شيخة ما تفسريش.. بعد الشر بعد الشر:  بلطي

 !! خلينا يا ستى

 " فت حولها تلت"! دمك خفيف" تقبله"يا حبيبى يا جوزى:  بلطية

 ورا الحجر ... أهه مكان كويس نستخبى فيه

 .. هنا. لأ.. في وسط الأعشاب دى.. لأ.. ده
  " زوجتهيناديأعلا ويختبئ فجأة و إلى الذكر ينظر" 

 !! بسرعة.. تعالى هنا.. فيه حاجة نازلة من فوق:  بلطي
  "يختبئان" 

 

 ثم يهبط الشاطر حسن .. المكان خالٍ لبضع ثوانٍ* 

 يهبط ببطء في .. غمى عليه وأطرافه مسترخية م

 وأخيرا يستقر على القاع وظهره مرفوع على.. الماء

 حافة القارب
  بسرعة في من مخبئها ثم تختهيظهر رأس البلطية وتنظر نحو* 

  الشاطر ولتدور ح.الجنية تسبح نحو القاع برشاقة* 

 تضع . حسن وفوق رأسه تنزل وتقف على ذيلها

 طها وتشير إليه بيمناها وس في يسراها

 

 " بلهجة السحر" :  الجنية 

 عام من عام ألفين عام 

 ألف قيام وألف منام 

 بحق الرنجة وكل سفنجة 

 والسمك المرعب أبو سنجة 



 ٧٧

             نام نام نام 

 سحرى عليك حيطان حواليك 

 ما تعرف راسك من رجليك 

 كلامى قيود حاغيب وحاعود 

 جود تكون مربوط هنا ومو

               نام نام نام 

 
أعلا وهى لا    إلى   ثم تسبح ..  متأملة لاًتقول الجنية هذا وتنظر إليه قلي     * 

 "  نام نام نام"تزال تردد

 ثم تعود .. لاًتنصت قلي.. ترفع البلطية رأسها بحذر* 

  وجهه في نحو الشاطر حسن وتنظر

 نادي  ت"ما شاء االله.. هو ده بقى اللي خطفته؟:  بلطية

 !!؟ بلطي.بلطي..  بلطي"زوجها

 إيه عايزة إيه من  بلطي؟ " من مخبئه" :  بلطي

 تعال والنبى اتفرج :  بلطية

 .. الواحد دمه نشف..  مش عايز اتفرج ولا أتهيب"من مخبئه" :  بلطي

 ! لأ بس تعال:  بلطية

ر في   يخرج ويسبح إلى الشاطر حسن وينظ      "آدينى جيت !! يووووو:  بلطي

 !!! ده الشاطر حسن!!! يا خبر" وجهه

 أنت تعرفه؟ :  بلطية

 .. من قبل ما اتجوز.. من زمان:  بلطي

 نعمل إيه؟ .. ده مغمى عليه.. يا نضرى:  بلطية

 !! نرش على وشه ميه:  بلطي

 ! كويسة"  بحزن" : بلطية



 ٧٨

 أمال نعمل إيه؟ ... االله:  بلطي

 بس بسرعة ..  نفك السحر عنهلازم.. ده مسحور:  بلطية

 ! بقى قبل ما الجنية ترجع

 تعرفي؟ .. فكى السحر.. طيب:  بلطي

 أنت تعرف؟ .. لأ ما أعرفش:  بلطية

 !لكن احاول.. ما أعرفش:  بلطي

 ! طيب يا للـه:  بلطية

 بس لازم مفك .. احم احم "لاًيرجع للوراء قلي" :  بلطي

 علشان نفك السحر عنه 

 ! بايخة:  يةبلط

 
  ضحك مكتوم في الشاطر حسن يهتز وهو نائم* 

 االله ماله بيعمل كده؟ ده بيضحك وهو نايم:  بلطية

 .. حتى يا ولداه وهو كده.. واد شربات.. طبعا:  بلطي

 مش زيك .. بيضحك على النكت اللي باقولها

 ما تضحكيش على النكتة وانت صاحية إلا لما نفهمها 

 ! لك ميت مرة

 هو السمك بينكت؟. نكتة إيه أنت كمان؟:  بلطية
  الشاطر حسن يرفع رأسه ويتكلم* 

  آهى دي كمان نكته : الشاطر حسن

 !! االله ده صحى:  بلطية وبلطي

 أمال مين فك السحر عنه؟ :  بلطي

 أنا  : بلطية

 لأ أنا :  بلطي



 ٧٩

 !! يا خى.. باقولك أنا:  بلطية

 انا ما كنتش .. ولا أنت ولا هى.. شششش:  الشاطر حسن

 ! مسحور وما كنتش نايم

 إزاى:  بلطي وبلطية

 .. هى الجنية مش كانت عمالة تسحر فيك وبتقول:  بلطي

 بتقول إيه يا مدام؟

 قال على .. بس أنا ما اتأثرتش. تقول اللي تقوله:  الشاطر حسن

  " بيسمع هو حرالليو..  بيقر يقراللي "رأى المثل 

 أنا اللي قايل ده
  نه قائل المثلأنفسه  إلى الجمهور ويشير إلى ينظر* 

 بقى أنت ما كنتش نايم ولا مغمى عليك خالص؟ :  بلطية

 ! بالأمارة حضرته قال إنه يعرفنى من قبل ما يتجوز.. خالص:  الشاطر حسن

 .. وهو أنت حد يتوه عنك؟.. إلا أعرفك؟ طبعا:  بلطي

 أنا مين؟ .. حقق في كده؟.. وانت كمان تعرفنى

 كمان . بص شمال.. بص يمين" ينظر إليه بإمعان":  الشاطر حسن

 فين فين . أنا شفت الشكل ده فين؟.. بورفيل أكثر

 في جنينة الأسماك؟. فين؟

 !  بعد الشر بعد الشر؟ إيه الكلام ده يا شاطر حسن"بذعر" :  بلطي

  !في كتاب علم الأحياء؟:  الشاطر حسن

 فين؟ :  بلطي

 في كتاب علم الأحياء تحت عنوان السمك البلطي من :  الشاطر حسن

 الأسماك المصرية ويعيش في النيل والمجارى 

 .. الخ الخ الخ.. المائية

 بس .. أنا فعلاً اسمى بلطي.. اسم االله عليك:  بلطي



 ٨٠

  يلتفت "ما كنتش أعرف أنهم كتبوا عنى في كتاب

 نشترى الكتاب ده علشان الأولاد  نبقى "إلى زوجته

 هو "  للشاطر حسن"يتذكرونى بعد عمرن طويل

 اسمه إيه الكتاب ده؟ 

 ! علم الأحياء:  الشاطر حسن

 ! خلاص حفظته! الأحياء.. علم! الأحياء.. علم : بلطي

 هيه ما قلتليش احنا اتقابلنا فين؟:  الشاطر حسن

 ! ا إن أنت مرة اصطدتنىبقى يا سيدى الحكاية وما فيه:  بلطي

 أنا اصطدت حضرتك؟:  الشاطر حسن

 وانا صغير .. أيوه يا افندم:  بلطي

 ازاى:  الشاطر حسن

 حضرتك جيبت برطمان وحطيت على ! بالبرطمان:  بلطي

 وحطيته .. فتحته حتة قماشة مخرومة ودهنته دقيق

 .. في الميه

 وبعدين؟ :  الشاطر حسن

 .. دخلت في البرطمان..  أنا يعنيوبعدين:  بلطي

 وبعدين؟:  الشاطر حسن

 بالاختصار أنت لقيتنى صغير وبابص لك من جوه :  بلطي

 فانت .. وكنت صراحة خايف.. البرطمان

 وقلت الشاطر حسن ما يصحش .. ما خلصكش

 .ورميتنى تانى في الميه.. يتشطر على حتة سمكة صغيرة

 !! ده ادالك عمر جديد.. ياتكده أنقذ ح.. يا خبر:  بلطية

  واحنا كمان جزاء كده لازم ننقذ حياته "بحماسة" :  بلطي

 من الجنية اللعينة اللي خطفته وسحرته :  بلطية



 ٨١

 بس هى ما سحرنتيش .. متشكر:  الشاطر حسن

 أنت ما كنتتش نايم .. آه صحيح:  بلطي

 لاقى فرصة علشان أ.. كنت عامل نفسى نايم بس:  الشاطر حسن

 .. أفكر فيها في الهرب

 أنت معاك حجاب؟.. إنما ازاى ما اتسحرتش:  بلطية

.. المشكلة مش فـي السـحر     . بس أنا ما أعتقدش في السحر     .. أبدا:  الشاطر حسن

 ..المشكلة في الأسماك الكهربائية

 إيه؟ :  بلطي وبلطية

 فاهم الجنية موق.. وأسماك كهربائية.. أسماك شايكة:  الشاطر حسن

 أبو أسلاك شايكة . حوالينا زي سور معسكر الأسرى

 وأسلاك كهربائية

 ! حلو:  بلطي

 .. الأسماك والأسلاك.. ما فيش فرق بينهم غير اللام والميم:  الشاطر حسن

 واحنا كمان مأسورين دلوقت؟ !! يا لهوى:  بلطية

 فل ورايا أيوه امال إيه؟ أنا شايفها وهى بتق:  الشاطر حسن

 ..أنا خايفة.. يا ماما:  بلطية

 !! قلت لك الحكاية مش لعبة ما مسمعتيش الكلام:  بلطي

 طب نعمل إيه؟ :  بلطية

  احنا ملزومين ننقذ الشاطر حسن زي ما قلنا  : بلطي

 !! آه صحيح:  بلطية

 ! وتنقذوا نفسكم كمان:  الشاطر حسن

 أن قلت ..  هو أنا ما قلتش؟..ما أنا قلت" يتدرب" :  بلطي

 .. الحتة دي ما يصحش حد يعوم فيها ولا يقرب منها خالص

 االله مالك يا أبو على؟ ! لنا قسمة نشوفك تانى!! إنما أهه



 ٨٢

  لاًس الشاطر حسن يميل قليأر* 

 أصلى مش متعود أقعد مدة طويلة تحت الميه مـن           "يستجمع قواه " :  الشاطر حسن

 ! غير هوا

 أنت تعبت يا نضرى :  بلطية
  الشاطر حسن يهز رأسه بالإيجاب* 

 قبل ما تيجى الجنية .. لازم يطلع من الميه حالا:  بلطي

 "  بصوت ضعيف"..والأسماك الكهربائية:  الشاطر حسن

 ! وبعدين بقى؟ لازم يتنفس:  بلطي

 ! انا عندى فكرة:  بلطية

 إيه؟  : بلطي

 !! سنجيب له كمامة غطا:  بلطية

 كمامة غطاس شيك شياكة؟.. أنا عارفة طريق واحدة

 ! غرقت معاه باين عليها.. ورا القارب ده

 وعرفتى ازاى؟ :  بلطي

 شفتها وأنا بأدور على حتة نستخبى فيها:  بلطية 

 ما تقولي م الصبح:  بلطي

 يقطعنى نسيت : بلطية 

 ! تعالى ورينى مطرحها "يهب واقفا" :  الشاطر حسن

 آهه :  بلطية

 بس حط حتة حجر لون هدومى علشان تفتكرنى الجنية لسه هنا :  الشاطر حسن

 الجدع .. يا ما أنت كريم يا رب..  يا سلام"لنفسه" :  بلطي

 .. كان حا يروح في شربة ميه

 
  بتاعة – نحاسية امن خارج المسرح يسمع صوت موسيق* 



 ٨٣

  دفراح ومعها صوت الجنية آتية من بعيالأ

 يا سمك.. هات لي فوانيس.. يا سمك يا لبيس:  الجنية

 . يا سمك يا قراميط.. هات لي أزهار.. يا شبار

 هات لي .. يا سمك يا مياس.. هات لي زغاريط

 .. هات لي مغني. يا سمك يا بني.. رقاص
  الجنية تكتشف عدم وجود الشاطر حسن*  

 يس هرب العر.. بطل مزيكة..  هيييه"تشهق" :  الجنية

 راح فين ده؟؟ .  يا ندامتى"المزيكة تتوقف فعلا" 

 لازم أنا ما سحرتوش .. زمانه شرق من الميه

 راح فين ده بس؟ .. كويس
 الشاطر حسن يخرج من خلف القارب وهو يرتدى كمامة * 

 الغطاس 

 ! أنا أهه:  الشاطر حسن
  الجنية تلتفت فتجده فتذعر من القناع الذي يلبسه* 

 مين ده؟ غطاس؟ :  ةالجني

 أنا الشاطر حسن.. لأ ما تخافيش:  الشاطر حسن

 ..الشاطر حسن مين؟:  الجنية

 :اللي سحرتيه وقلتيله.. اللي خطفتيه من شوية:  الشاطر حسن

 بحق الرنجة وكل سفنجة والسمك المرعب أبو سنجة 

 نام نام نام 

 ه؟ لابس كده ليه؟ وإيه اللي عامله في نفسك د.. آه صحيح:  الجنية

 ! علشان ما اشرقش وافطس:  الشاطر حسن

 هو فيه حاجة تخليك ما تشرقش وتفطس غير السحر؟ :  الجنية

 ! أجدع من السحر.. الكمامة اللي انا لابسها دى.. آه فيه:  الشاطر حسن



 ٨٤

 اقلع يا شيخ اقلع وتعالى لما اسحرك تانى علشان تعرف :  الجنية

 ! ت الميهتعيش معايا تح

 وأعيش معاكى تحت المية بصفتى إيه؟  : الشاطر حسن

 ! بصفتك جوزى:  الجنية

 بس انا مش جوزك:  الشاطر حسن

 .. أعمل لك فرح مافيش منه في العالم واتجوزك..! أتجوزك:  الجنية 

 ! أنت عريسي النهارده

 كلام إيه ده؟ :  الشاطر حسن

 ..تك ليه وجبتك هنا؟ مش علشان أتجوزك؟وهو أنا خطف.. أمال:  الجنية

 "  تدق المزيكا تانى"لقينا العريس.. دقى يا مزيكة تانى

 بس بطل مزيكة !! استنى شويه.. حيلك حيلك:  الشاطر حسن

 !  نتافهم الأول"تبطل" 

 نتفاهم في إيه؟:  الجنية 

 لازم.. هو فيه جواز من غير تفاهم..  طبعا نتفاهم:  الشاطر حسن

 أفهمك وتفهمينى قبل ما نتجوز

 مين قال كده؟ :  الجنية

 !! كتاب الزواج المثالى:  الشاطر حسن

 .. عاوز تفهم إيه وأنا أفهمهولك.. طيب نتفاهم:  الجنية

 ..اقعد.. اقعد
  يجلس الشاطر حسن* 

 قوليلى يعني إيه الكلمة اللي قلتيها لي دلوقتى؟ .. أولا:  الشاطر حسن

 الكلمة بتاعة إيه؟:  الجنية 

 هو أنت لكي كل.. أنت عريسى النهاردة.. بتاعة:  الشاطر حسن

 يوم عريس؟



 ٨٥

 أنت بتصدق؟ .. أبدا واالله:  الجنية 

  أمال اللي بتخطفيهم دول إيه؟:  الشاطر حسن

 فين وفين كل ما استفرد بواحد .. مش كل يوم:  الجنية

 ة إيه  دلوقتى؟ أنتى عايز.. نهايته:  الشاطر حسن

 !! أتجوزك:  الجنية 

 أنا؟  : الشاطر حسن

 أيوه  : الجنية

 مش ممكن :  الشاطر حسن

 ليه؟:  الجنية 

 ! عمرى أقل من تمنتناشر سنة:  الشاطر حسن

 وإيه يعني؟ :  الجنية

 ! القانون يمنع:  الشاطر حسن

 أنا ضد القانون :  الجنية 

 بتخطفي الناس وهو بيعاقب على .. أنا عارفما :  الشاطر حسن

 ! وبتعملى جرايم تانية كمان.. جريمة الخطف

 أنت حاتلبخ؟ .. جرايم تانية زي إيه؟:  الجنية

 ! سرقة التيار الكهربائى: جريمة مثلا زى.. حلمك:  الشاطر حسن

 إيه إيه؟ .. سرقة الإيه:  الجنية

 ائيةقصدى الأسلاك الكهرب:  الشاطر حسن

 مالهم؟ :  الجنية

 جايبة الكهربا بتعاتهم منين؟ عندك عداد من هيئة الكهرباء والغاز؟ :  الشاطر حسن

 عداد يعني إيه؟ وهيئة إيه؟ وغاز إيه؟ إيه الألغاز دى؟ :  الجنية

 أنا باتهمك دلوقت بانك سارقة تيار كهربائى من غير :  الشاطر حسن

  تستخدميه كسور علشان.. ما تدفعى عنه فلوس



 ٨٦

 .. للمعتقل اللي أنت عاملاه للأزواج والعرسان

 مذنبة والا غير مذنبة؟ 

 أنت يا واد يا مفعوص أنت لخبطت لي مخى قول م  : الجنية 

 .. الأول

 ! أنت سارقة الكهرباء اللي في الأسماك بتاعتك : الشاطر حسن

 أبدا:  الجنية

 ..مش أنتى بتقولي أنك ضد القانون؟.. لتهمةوانت زعلانة ليه من ا:  الشاطر حسن

 .. ما احبش حد  يتهمنى وأنا بريئة.. بس كله إلا التهم الكدب.. أيوه:  الجنية

  بصوت فايزة أحمد"بريئة

 بقى أنتى مش سارقة الكهربا اللي حولينا دى؟  : الشاطر حسن

 دي الكهربا دي في أسماكى من الأول.. فشر:  الجنية

 .. أمال أنت موقفاهم في الحتة دي ما بيتحركوش:  سنالشاطر ح

 مش علشان الأسماك موصلة بالأسلاك اللي في 

 ! الكوبرى اللي جنبنا؟ اطلعى من دول يا لئيمة

 ما فيش توصيلة بينهم وبين الكوبرى .. أبدا أبدا أبدا:  الجنية 

 ! اثبتى.. لو كنتى بريئة.. اثبتى:  الشاطر حسن

 تتجوزنى؟ .. ولو أثبت لك. أثبت لك:  الجنية 

 بصـوت   "..قال اتجـوزك قـال    .  وجع في بطنك   "بصوت منخفض ":  الشاطر حسن

 .. بس اثبتيلى انتى.. ربنا يتمم بخير: مرتفع

 يا للـه معايا وأنت تشوف بنفسك لما السمك يمشى          "بفرح صبيانى " :  الجنية 

 .. هيه هيه.. كله

  ..النزاع في  الاثباتات"رأى المثلعلى .. عظيم:  الشاطر حسن

 كالاسبرين في الصداع 

 ده مين اللي قال كده؟ .. يا حلاوة:  الجنية



 ٨٧

 ! دي قاعدة قانونية.. مش أنا:  الشاطر حسن

 !! طيب يا للـه وأنا أثبت لك:  الجنية

 !يا للـه يا حبيبتى يا للـه:  الشاطر حسن

 ! يا للـه يا حبيب قلبى:  الجنية
  أعلا إلى يخرجان من المسرح بزاوية* 

  نسمع صوت الجنية من خارج المسرح* 

 يا سمك .. انصراف.. يا سمك يا كهربائى : الجنية 

 يا سمك  .. ابعد كلك بعيد.. يا كهربائى

 ..ابعد كلك بعيد.. يا كهربائى

 
 وبلطية بلطيبينما يخرج من خلف القارب .. ويتلاشى صوتها ويبتعد* 

قبـل مـا ترجـع فـي        .. يا للـه يا ختى احنا كمان بقى على بيتنا        :  بلطي 

 ! كلامها

 ربنا يستر .. ده الجدع دوخها بالكلام.. أي واالله:  بلطية

 ! يا للـه بينا يا للـه.. بني آدم مخه كبير..  أمال : بلطي



 ٨٨

  المنظر الثالث المنظر الثالث 
 الحداية . الوقت قبل الغروب. نفس المنظر الأول*   

 الحوش  في ومكمكينو واقف. على السورواقفة 

 . حي وتصاديوصوت  الغولة من الممر يعلو وهى تن

 ".  حا كسر القفص""وتحاول تحطيم باب القفص

 "  الغولة تصيح""حا كسر القفص

 وصوت مكمكينو من الداخل مع الدواجن. أصوات الدواجن تعلو* 

اطر حسن مـا غـرق      برضه بعد الش  . شوف الروتين بتاع مكمكينو    :  الحداية

 . والدواجن.. بيوكل الفراخ.. قال إيه.. وخطفته الجنية

 .. بيتك بيتك بيتك" من الممر"  : مكمكينو

 .... ويبيتهم قال زي كل يوم :  الحداية

 .. بيتك بيتك بيتك :  مكمكينو

 كل الطيور حا تروح تنام . بيتك بيتك؟ ها ها ها : الحداية

  إلا أبو فصاده الغلباوى

 أبو فصاده إيه يا أم قويق " من داخل الممر"  :  مكمكينو

 .. الشاطر حسن سيدك يا مكمكينو.. أبو فصاده : الحداية

 ! مش حا يروح بيته الليلة يا عينى

 فاهمة؟ .. أنا آلة.. أنا مكنة" خارجا إلى الحوش"  : مكمكينو

 علشان أفتح . يعني ما تحاوليش تثيرى أعصابى

 ! تكللغولة بتعا

 ! هى حا تكسر القفص وتخرج.. أنت حر :  الحداية

 ..  إذا خرجت حا تعرف شغلها :  مكمكينو

 من مين؟  :  الحداية



 ٨٩

 من الشاطر حسن  :  مكمكينو

 خطفته الجنية .. رجعنا تانى؟ باقول لك غرق :  الحداية

 ! وشدته معاها تحت الميه

 !مفهوم مفهوم : مكمكينو

 اعمل لك إيه؟ على رأيك ما .. ق؟ مخك حديدمش مصد : الحداية

 معندكش دم .. بتتأثرش

 ! عندى بنزين : مكمكينو

 يصدر من صدره صوت موتور سيارة * 

يسمع من خارج المسرح صوت هبد شديد والغولة تصـيح مـن            * 

 الممر 

 "  هيد"!هيلا هوب"  هيد"!هيلا هوب" من خارج المسرح"  :  الغولة

 ! افتح لها أحسن لك.. حا تكسر الباب وتخرجسامع؟  :  الحداية 

 مش حا تقدر : مكمكينو

 تسمع هبدة جامدة* 

 !هبدة كمان! اديله :  الحداية

 يستدير بعصبية ويدخل الممر .. مكمكينو

 ! طيب أنا حا عرف شغلى : مكمكينو

  بيعمل إيه ده؟ "تتبعه وهو داخل"  :  الحداية

  يسمع صوت تخبيط مث دق الشاكوش* 

 ! أن حا عرف شغلى" من الممر"  :  مكمكينو

 ! إن ما انتقمت منك؟!! إن ما وريتك؟" من الممر"  :  الغولة

 برضه حاكسر القفص

 ! االله! االله" صوت الدق مستمر"  :  الحداية

 "  حا كسره"والغولة من الداخل تصيح. يعود مكمكينو بسرعة* 



 ٩٠

خليها تخـبط زي مـا هـى        . .خلاص صلحت الباب  " وهو خارج "  : مكمكينو

 .. كل ما ييجى ينكسر.. عايزة

 ! حا صلحه.. حا صلحه

 !! ما عندكش دم.. ياباى على برودك :  الحداية

 ! ياللا من هنا بلا هوسة"  يسمع صوت الموتور"!!عندى بنزين :  مكمكينو

 افتح لها من سكات واحنا واالله .. طاوعنى أحسن لك :  الحداية 

 حانبسطك .. ت عاوزهنديلك اللي أن

 .. ده أنا اللي حاديلك ضرب دلوقت عمرك ما دقته :  مكمكينو

 !! تعالى هنا

 ثم .. الجو مشحون بأصوات التخبيط من عند الممر* 

 مكمكينو يجرى من هنا . تبدأ محاورة بين مكمكينو والحداية

 "  تعالى هنا تعالى هنا":لهنا قائلاً

 ! ى يا مساكةحاورين"  تحاوره"  :  الحداية

 ثم يحدث شيء لحركته فتبطئ      "..تعالى هنا .. تعالى هنا .. تعالى هنا  :  مكمكينو 

 .. هـ.. لى..عا..  تـ"وتنقطع في حركات قصيرة متباعدة

 " ثم تقف حركته" 

 مكمكينو يقف جامدًا وسط الحوش * 

 جرى إيه؟ خلص البنزين؟ والا فضى .. ها ها ها :  الحداية

 !!  أنت بالبنزين والا بالزمبلك؟ يا ست غولةإلا.. الزمبلك

 تفطس من الضحك * 

 إيه يا حداية؟ " من خارج المسرح"  : الغولة

 تعرفي حصل إيه دلوقتى؟ " وهى تضحك"  :  الحداية

 إيه؟ " من خارج المسرح"  :  الغولة

 مكمكينو  :  الحداية



 ٩١

 ماله؟ " من خارج المسرح"  :  الغولة

 اعمل لك فيه إيه؟ .. وقف الزمبلك نهائى.. ضىف :  الحداية

 ! سيبهولي.. ها أو أو أو أو" من خارج المسرح"  :  الغولة

 وانتى خبطتين ... طب همتك بقى يا ست الغيلان :  الحداية

 ! ثلاثة تخرجى بالسلامة

 ! االله يسلمك يا روحى" من خارج المسرح"  :  الغولة

 .. أسليكى وانتى بتشتغلى. .أنا حاغنى لك أهه :  الحداية

 ردوا عليها .. غنى يا حبيبتى" من خارج المسرح"  :  الغولة

 .. يا سبع.. يا بو رجل مسلوخة يا نداهة.. ياولاد

 غنى .. ردوا ع الحداية.. يا سماوى.. يا ديب

 ! ياختى غنى

 تغنى الحداية * 

 

 الشاطر حسن أبو على في الميه مع الجنية :  الحداية

 يا حلاوة " من خارج المسرح"  :  دالر

 خطفته والنبى خطفته وارتحنا من الرزية  :  الحداية

 يا براوه " من خارج المسرح"  :  الرد

 ابو على في الميه " من خارج المسرح"  :  الحداية

 ها ها ها " من خارج المسرح"  :  الرد

 خطفته جنية " من خارج المسرح"  :  الحداية

 ها ها ها " من خارج المسرح"  :  الرد

 كسروا الاقفاص " من خارج المسرح"  :  الحداية

 ها ها ها " من خارج المسرح"  :  الرد

 ما خلاص ما خلاص " من خارج المسرح"  :  الحداية



 ٩٢

 ها ها ها " من خارج المسرح"  :  الرد 

 وكمان تخبيطة " من خارج المسرح"  :  الحداية

 ها ها ها " ج المسرحمن خار"  :  الرد

 تتهد الحيطة " من خارج المسرح"  :  الحداية

 ها ها ها "  من خارج المسرح"  : الرد

 

 يستمر اللحن والشمس تغيب والمسرح يظلم رويدا * 

 رويدا ومكمكينو واقف كالتمثال رافع ايد ومادد رجل 

 في الظلام الدامس يزيد الهبد ثم نسمع .. ولا يتحرك

 صوت تكسير 

 أدينى خرجت لك يا مكمكينو " من خارج المسرح"  :  الغولة

 إن ما خليت كل مسمار منك في .. الخردة أنت

 ما ابقاش أنا الغولة المهولة اللي في الشراسة .. حتة

 !! طالعة الأولي

 ! ألف نهار أبيض يا ست غولة :  الحداية

  افتحيلنا احنا كمان "من خارج المسرح"  :  أصوات

 ما تفتحوا لنفسكم إن كنتم شاطرين :  يةالحدا

 ! تعال هنا يا سى مكمكينو بقى :  الغولة

 "  ثم هبد من الداخل وصرخات شيطانية وبكاء"..افتحيلنا :  الأصوات

 ! أخيرا.. أنا جيت لك يا مكمكينو :  الغولة
 حسن  الشاطر.. كله يسكت ويسهم.. فجأة يضاء النور* 

 مكمكينو واقف كما .. نور لسهواقف وايده على زرار ال

 والغولة مائلة عليه ورافعة .. لو كان بلا حراك بالطبع

 يدها لكي تضربه



 ٩٣

 .. الشاطر حسن؟ جه؟.. يا امه :  الغولة

 ج ج ج ج ج ج جه؟ ج ج ج ج ج ج جه؟  :  الحداية 

 "  يعايب عليها"عملنا فراخ.. أ أ أ آ ه :  الشاطر حسن

 أروح فين؟ ..  أعمل إيه؟"اضطراب  فيلنفسها"  :  الحداية

 ما با عرفش أطير بالليل؟ 

 ! حابعت معاكى وطواط يوصلك.. ما تخافيش :  الشاطر حسن

 ! يا سلام سلم.. بسم االله الرحمن الرحيم : الغولة 

 ! لولا سلامك سبق كلامك لكلت لحمك قبل عضامك :  الشاطر حسن

 أنا .. ر حسنفي عرضك يا شاط" تسجد أمامه"  : الغولة

  وتظل "!!أنا ما عملتش حاجة.. ماليش دعوة

 " ساجدة

 مسكين ..  ياه الزمبلك فضى؟"يتجه نحو مكمكينو"  :  الشاطر حسن

 !! لازم أجهدت نفسك كثير.. يا مكمكينو
 ملء الزمبلك في يبدأ* 

 أنا ولية كبيرة .. يا شاطر حسن.. شاطر حسن : الغولة 

 ا تئذينيش في عرضك م.. يا شاطر حسن
  الشاطر  حسن يملأ الزمبلك صامتا* 

 ! طلع يا حداية هانم.. الولد اللي غرق في النيل" للحداية"  :  الشاطر حسن

 ! فيه سررررر.. فيه سرررررر :  الحداية

 !! أتوسل إليك :  الغولة 
 أنـا اسـمى     "الشاطر حسن يملأ الزمبلك ثم نسمع تنتنة على نغمـة         * 

  مكمـلا  الحركة ويتجه فورا نحو الحدايـة      في   مكمكينو ويبدأ   "مكمكينو

   قد وقف عنده وهو محاولة إمساك الحدايةكاننفس الذى 

 أنا لازم أنتف .. تعالى هنا..  تعالى هنا"مكملا"  :  مكمكينو



 ٩٤

 ولما يرجع الشاطر حسن أفرجه عليكى .. ريشك

 ! يا مجرمة

 .. أنا رجعت يا مكمكينو : الشاطر حسن

 .. أهو جه.. شفتى" للحداية"  :  مكمكينو 

 وراها :  الشاطر حسن

  "ما وراء المنزل إلى تجرى على السور"  :   الحداية

 !  حالا حا اقفشها"يجرى خلفها"  :  مكمكينو

 إيه المسكنة اللي حطت عليكى .. غريبة" للغولة"  :  الشاطر حسن

 مرة واحدة دى؟ انتى مش كنتى متزربنة دلوقت 

 ايه الانقلاب .. وهربانة.. رى مكمكينووحاتكس

 .. اللي حصل في أخلاقك ده؟
  ض من الداخلفالغولة تنت* 

 ! ده لازم العفريت الأحمر اللي بلعتيه عمل مفعوله.. آه :  الشاطر حسن

 "  تنتفض بشدة"يا اختى.. أنا غلبانة.. أنا ولية عجوزة :  الغولة
 ة أخرى وبنتع.. تقف وفجأة بنتعه واحدة تطول* 

 وتقصر بنتعات .. ثم تطول بنتعات متقطعة و. .تقصر

 وتستمر كذلك فترة والشاطر حسن ينظر .. متقطعة

 إليها ويضحك 

 .. يا ختى.. يا ختى.. يا اختى!!   يا اختى" نتعةكلمع "  :  الغولة

 مش قلت لك؟ .. ده العفريت الأحمر.. ها ها ها :  الشاطر حسن

 "  مع كل نتعة".. حوش يا شاطر حسن..يا لهوى :  الغولة 

 .. حوش.. حوش

 ! سيبها شوية.. كفاية يا أحمر.. طيب خلاص :  الشاطر حسن
  تهدأ حركتها وتقف وهى تنهج من التعب* 



 ٩٥

 !! هو أنا كنت ناقصاه ده كمان.. يادي الليلة اللي مش فايته : الغولة

 بقى كنتى عاوزة تهربى؟؟  :  الشاطر حسن

 .. هى اللي.. دي الحداية.. أبدا.. أنا" وهى تنهج"  :  الغولة 

 هى اللي إيه؟  :  الشاطر حسن

 .. وكانت..  أصلى كنت ستها" تنهج"كانت.. هى اللي :  الغولة 

 .. معايا.. بتاكل

 واللي كنتى بتاكليه ده اسمه عيش؟ .. أعوذ باالله : الشاطر حسن

 وفجأة تعود النتعات "..أيام.. كانت..  ايه"تتنهد"  :  الغولة

 … يا اختى..  يا اختى"القصيرة المتقطعة

 .. حوش.. حوش.. ايه ده.. يا اختى

 !  مسكتها يا شاطر حسن"من خارج المسرح"  :  مكمكينو 

 استنى شوية يا عفريت يا أحمر " الغولة إلى يلتفت"  :  الشاطر حسن
 تقف الغولة عن الطول والقصر وتعود للنهجان* 

 حطها طيب .. سن يخاطب مكمكينوالشاطر ح

 لما نبقى نحنطها ونعلقها في أودة .. عندك

 . حطها في قفص.. الجلوس

 ! حاضر" من خارج المسرح"  :  مكمكينو

 . حا تعمل في ايه؟..  وأنا"مذعورة"  :  الغولة 

 حاتحنطنى؟ 

 يعني .. تفضلى كده أحسن.. أنت إيه رأيك؟ : الشاطر حسن

 لى نعملك دواسة قدام الكنبة والا تفض.. نحنطك

 الكبيرة اللي في الفسحة؟ 

 !! أحرم.. والنبى..  لأ لأ"بخوف"  : الغولة
  يخرج مكمكينو من الممر* 



 ٩٦

 اتفسحت كويس؟ .. حمد الله ع السلامة يا شاطر حسن :  مكمكينو

 ! حمد الله ع السلامة أنت :  الشاطر حسن
  فيندهش.. الغولة إلى مكمكينو ينظر* 

 إيه اللي خرج دي من القفص بتاعها؟ أنا !.. االله : مكمكينو 

 ما كنتش باحلم بقى والا إيه؟ 

 تحلم بايه؟  : الشاطر حسن

 .. اتيهأ لي انى حلمت أنها كسرت القفص وخرجت :  مكمكينو

 ! ما هى فعلا عملت كده :  الشاطر حسن

 وأنا كنت فين ساعتها؟ : مكمكينو

 كويسة دى؟ "  للمتفرجين"!؟ كنت راكنساعتها : الشاطر حسن

 ! االله؟ فيه حاحجة أنا مش فاهمها : مكمكينو

 ! معلهش تعيش وتاخد غيرها :  الشاطر حسن

 !  االله"وسط المسرح كمن يكلم نفسه في سارحا وواقفا"  :  مكمكينو

 وخطفتك .. دول كانوا بيقولوا أنهم وقعوك في كمين

 يبقى ده راخر صحيح؟ .. الجنية

 ! أيوه صحيح : الشاطر حسن

  وقعت صحيح وغرقت؟ "ينتبه"  :  مكمكينو

 .. قال على رأى المثل.. بس طلعت تانى.. وقعت :  الشاطر حسن

 إيه؟  :  مكمكينو

 .. آهو طلعت وخلاص.. ما فيش مثل على الحكاية دى.. لأ :  الشاطر حسن

 ازاى :  مكمكينو

 .. والحداقة.. والفهلوة. .بالنباهة بتاعتى :  الشاطر حسن

 .. أنا رايح أموت الحداية دي حالا"  يستدير"!!ولاد الإيه :  مكمكينو

 ... خليها نبقى نحنطها زي ما قلنا"  يقف"لأ استنى :  الشاطر حسن



 ٩٧

 "  يشير إلى الغولة"المهم في شيخة المنصر دى

  يعلو "..نعمل فيها إيه دى؟.. دى؟.. دى؟ :  مكمكينو

  "موتور من داخلهصوت ال

 !! يا امه :  الغولة

 !! قصدى كرر بترولك.. روق دمك.. معلهش يا مكمكينو :  الشاطر حسن

 طيب نعمل فيها إيه؟.. كويسة..  ها ها ها"يضحك"  :  مكمكينو

 " نتعة من الداخل"..تحنيط لأ..  تحنيط لأ"بخوف"  :  الغولة

 ا شاطر حوش ي"  تطول" يا اختى" تطول"..يا اختى

 !! يا اختى"  تقصر"حسن

 هى جرالها إيه؟ .. االله :  مكمكينو

 !! اللي بلعته الصبح.. العفريت الأحمر..  ده صاحبك"بانبساط"  :  الشاطر حسن

 .. يا اختى" نتعة" يا اختى" نتعة"يا ختى : الغولة

 ورينى كده ..   حلاوتك يا أبو حمرة"بمرح شديد"  :  مكمكينو

 ..  يا للـه الروك ويا للـه الرول" يغنى.."يا خويا

 .. اتشقلبوا يا ولاد بلا ذل
 الغولة ترقص على أنغام أغنية الروك آند رول مع * 

 .العفريت الأحمر الذى بداخلها

 !! ستوب :  الشاطر حسن

 

  " يقف الرقص"          

 ! أيوه يا فندم :  مكمكينو

 ه؟ جزاء لها على نعمل فيها إي.. ما قلتليش : الشاطر حسن

 في حكاية .. ومحاولتها اغتيالى.. محاولتها الهرب

 النيل بتاعة الصبح دى؟ 



 ٩٨

: مكمكينو

  

 .. ونطلع العفريت الأحمر من جواها.. أنا رأيى نموتها
 يركع على ركبة ونص أمام الشاطر حسن ويرجوه * 

 ! أنا عاوزه. .والنبى

 لأ يا سى مكمكينو : الشاطر حسن

: مكمكينو

  

 !  مكمكينو"ينهض" 

: الشاطر حسن

  

 .. أنا با قول بعد التعديلات اللي حصلت فيها دى

 !! خسارة نموتها

: مكمكينو

  

 امال نعمل فيها إيه؟ 

: الغولة

  

 أمال حا تعملوا في إيه؟ 

: الشاطر حسن

  

 تشجيعا لفن السيرك في .. نديها هدية لسيرك الحلو

 !! خلها القفصد!! الجمهورية العربية المتحدة

: مكمكينو

  

 !! آلي هاب.. يا للـه.. أحسن فكرة" يضحك"

  يا للـه الروك "الغناء في يدفعها  أمامه نحو الممر ويأخذ" 

 .. اتشقلبوا يا ولاد بلا ذل.. ويا للـه الرول
 الممر على أنغام رقصة الروك آند رول إلى يدخلان* 

: الشاطر حسن

  

 .. ارج الصبح قال إيهكان الواحد خ!!  ياه"وحده"

 .. شوف دلوقت انتهى اليوم على إيه؟! أجازة

 قال على .. حدوته جديدة من حواديت الشاطر حسن

 لازم ضرورى ..  بين البداية وبين النهاية"رأى المثل

 . المثل ده قاله رجل عظيم" تحصل حكاية

 !! هو أنا.. باحمل له في قلبى أعظم تقديم



 ٩٩

 !! مكمكينو" ينادي" 

: مكينومك

  

 !!  أيوه جاى"يدخل الحوش"

: الشاطر حسن

  

 .. تعال بقى دلوقت نجيب الحاجة اللي انا سايبها بره

 ! لا أحد يلطشها
  ومكمكينو خلفه.. يتجه نحو باب الخروج* 

: مكمكينو

  

 حاضر 

  تعجبنى منك قوى قولة "وهما يخرجان من المسرح"  : الشاطر حسن

 !! حاضر دى
  هذا الوقت في المسرح فاضى* 

: مكمكينو

  

  ليه؟ "من خارج المسرح" 

: الشاطر حسن

  

 !  اسكت انت"من خارج المسرح" 

 إيه !  االله" بدهشة"! حاضر"من خارج المسرح"  : مكمكينو

 دى؟ حاجة عجيبة 

 !  زق انت من هنا وأنا حاسند من هنا"من خارج المسرح"  : الشاطر حسن

 ! حاضر" رحمن خارج المس"  : مكمكينو

 هات بقى علي كده؟ " من خارج المسرح"  : الشاطر حسن

  حاضر"من خارج المسرح"  : مكمكنيو

  زق الناحية دي "من خارج المسرح"  : الشاطر حسن

  حاضر"من خارج المسرح"  : مكمكينو

 المسرح  إلى  يدخلان"..هات..  هات"من خارج المسرح"  : الشاطر حسن



 ١٠٠

 .. هات.. هات..  هات" للسمك به الجنيةءناإوهما يدفعان 

 .. بس بقى هنا

 مش حندخلها جوة مع بقية الشلة؟ .. ليه : مكمكينو

 .. نحطها هنا.. لأ : الشاطر حسن

 علشان يبقى كله مع.. ليه؟ ما نخليها جوة : مكمكينو

 !! الجنية ع الغولة في الكانى عى المانى.. بعضه

 ..! خليها هنا.. لأ : الشاطر حسن

 .. أنا باقول يعني لو ندخلها جوه : مكمكينو

 الحدوته اللي !! اسمع الكلام. يا سلام يا مكمكينو : الشاطر حسن

 احنا بنمثلها دي معناها إن كل شيء تحت أمر 

 اللي هو أقوى من العفاريت والجن.. الإنسان

 وإن الإنسان .. وكل الخزعبلات دى.. والغيلان

 .. على الآلات اللي هى حضرتكمسيطر .. اللي هو أنا

 ! متأسف : مكمكينو

 تقوم الآلات عاوزة تمشّى كلامها على الإنسان؟  : الشاطر حسن

 لأ : مكمكينو

 ..هات هنا.. طيب : الشاطر حسن

 حاضر : مكمكينو

 كمان شويه : الشاطر حسن

 حاضر  : مكمكينو

 اقف كويس : الشاطر حسن

  " يقف معتدلا"حاضر : مكمكينو

 اضرب سلام : الشاطر حسن

  " يضرب سلام"حاضر : مكمكينو



 ١٠١

  وانتى يا جنية"للجنية"  : الشاطر حسن

 أيوه يا أفندم : الجنية

 اضربى سلام : الشاطر حسن

  " تضرب سلام"حاضر يا افندم : الجنية

 قال على " أعلا إلى الجمهور ويرفع يديه إلى يستدير"  : الشاطر حسن

 ! !رأى المثل

 

 



 ١٠٢

 

  حمار شهاب الدينحمار شهاب الدين

 

 

 

 

قدمتها فرقة الماريونيت على مسرح القاهرة للعرائس فـي         قدمتها فرقة الماريونيت على مسرح القاهرة للعرائس فـي         * *   

 وكتبها صلاح جاهين وأخرجهـا نـاجى         وكتبها صلاح جاهين وأخرجهـا نـاجى        ١٩٦٣١٩٦٣  --٦٢٦٢موسم  موسم  

  . . شاكر وإبراهيم سالمشاكر وإبراهيم سالم



 ١٠٣

  الفصل الأولالفصل الأول
 في الصباح : الوقت  

 . منزل الحطاب شهاب الدين: المنظر
 لى  إطريقه في الحطاب ومعه حماره محملا بالحطب* 

  .الخروج وابنته ريحانه تودعه
  من الباب يبقى شهاب ليكمل حديثه لاًالحمار يخرج أو* 

  مع ابنته

 طريق السلامة  :  ريحانة 

 أفوتك بخير :  شهاب

 .. ما تنساش يا بويا الجماعة الليلادي ح ييجوا : ريحانة 

 في ساعة الغروب نهايته) مقاطعا(  :  شهاب 

 ا وخلاص حكاية ونقطع دابره

 عشان خاطرك أنت يا بويا :  ريحانة 
 . بيته إلى الحطاب يتجه نحو الباب ثم يعود* 

 ) يا ألف نهار أبيض( ة لمشهاب يدلل ابنته وتخرج ك* 

  )يتشجع( ه يقول كأن

 بقيتى عروسة؟ ) مدللا(  :  شهاب

 يا ألف نهار أبيض 

 وجاى الليلادي العريس؟ 

 يا ألف نهار أبيض 

 تاب الخميس؟ وكتب الك

 يا ألف نهار أبيض 

 ! أنا با تكسف.. يو بابا :  ريحانة 



 ١٠٤

 !! يا ألف نهار أبيض :  شهاب 

 
 . الخارج يرفع عقيرته بالنهيق في الحمار* 

 . شهاب يلتفت نحوه* 

 

 "  صوت نهيق الحمار"         

 ح نمشى .. ح نمشى" للحمار"  :  شهاب

 اخر بتستعجل المشى ليه أنت ر" بحزن" 

 !.. حمار" لريحانة" 

 ما هوش عارف المشى إيه معنته

 قسمته.. حمار..  يا عينى"برقة" :  ريحانة 
 .  والحمار ينهقكانشهاب وريحانة يضح* 

 . شهاب يخرج للحمار ضاحكا ويسحبه* 

  " صوت نهيق الحمار"              

 أفوتك يا بنتى بخير وسلام " ضاحكا"  :  شهاب

 .. طريق السلامة"  ضاحكة" : ريحانة 

 .. تعال قوام
 الطريق بين كوخ الحطاب وبين مدينة : المنظر* 

 .. نهر.. جبال.. مروج.. غابات. .بغداد

 … حقول
  .شهاب والحمار ماشيان* 

 يا حمارى العزيز .. حمارى العزيز :  شهاب 

 يا سيد الحمير يا أمير يا لذيذ 

 عاشرتك سنين 



 ١٠٥

 لقيتك مؤدب وشهم وذكى 

 ولا تشتكى 

 وتخدمنى زي العبيد اللي عند هارون الرشيد 

 وتنصحنى زي الوزير جعفر البرمكى 

 في مملكتى في الغابة وسط الشجر 

 .. نهايته

 حكايتك معايا حكاية

 لكين كل شيء له نهاية 

 ولابد من فرقة الأصدقاء 

 ودلوقت يا حمارى آن الآوان للفراق 

 .. ح ابيعك
 . ن بعدتظهر أسوار بغداد ع* 

 أنا شخص حطاب فقير 

 . وأجيب مال منين للفرح والجهاز

 سامعنى؟ .. مفيش غير ابيعك

 في سوقها الكبير .. في بغداد

 
  المعبرة عن بغداد والتى تعتبر افتتاحية اتبدأ الموسيق* 

 .او مقدمتها أغنية بغداد

 . بغداد إلى الحطاب والحمار يتجهان* 

 

 نب راجل سامحنى أنا كبرت والبنت لازم تعيش ج

 أنا كبرت والعمر قرب يفوت 

 وأموت .. وأتمم جميلى.. ح ابيعك! وبغداد أهه



 ١٠٦

 

 الحطاب والحمار يختفيان وتظهر مشاهدة معبرة عن * 

 . الحياة في بغداد

 " وزن جديد"              

 "  أغنية بغداد"              

 

 هه يا ولاد بغداد                   بغداد أ.. بغداد : كورس

 بغداد                   هنا هنا المزاد .. بغداد
 "  ضحكات"                 

 . مناظر تعبر عن بغداد* 

 بغداد أم العجايب                بغداد أم العجب

 حيطانها طوبه فضه            وطوبه من دهب 

 بغداد يا محلا ذوقها             والشمس قبه فوقها 

 ها وطرقها              مفروشة بالسجاد وشوارع

 

 "  ضحكات"                 

 

 ………… .           …………بغداد

 
 مناظر .. السوق إلى مناظر تعبر عن بغداد حتى نصل* 

 . الدكاكين والنصبات

 بغداد الألف ليلة                      حدوتة شهر زاد 

 د وبلاد وبلاد ياما فات من تحت بابها               بلا

 كل العالم وكنوزه                    دكاكين بغداد تحوزه



 ١٠٧

 واللي تعوزه وما تعوزه              تلاقيه في سوق بغداد

 

 "  ضحكات"                 

 

 ………… .           …………بغداد

 دكان تاجر حرير * 

 

 أنا نبيع الحراير :  تاجر 
 .نصبة تاجر رقيق* 

 نا نبيع الجواروأ : تاجر
  . جواهرجىكاند* 

 وأنا نبيع الجواهر  :  تاجر 
  .نصبة عطار* 

 وأنا نبيع البهار :  تاجر
  .بائع يحمل على رأسه حمل شمع* 

 وأنا نبيع الشموع :  تاجر
  نصبة تاجر لوازم سفر* 

 وأنا نبيع القلوع :  تاجر
  . تاجر أسلحةكاند* 

 . وأنا نبيع الدروع : تاجر 

  شهاب من بين نصبتين ويمر بالسوق مناديا على حماره*

 ! وأنا نبيع الحمار :  شهاب

 مين يشترى الحمار ده 

 يا حضرات التجار 



 ١٠٨

 أنا محتاج النهاردة 

 لقرشين باختصار 

 مين يشتريله حمار 

 يا للى عاوز حمار 

 .. حمار.. حمار.. حمار
 . التجار يتغامزون عليه* 

  "ون التجار يضحك"         

 أما راجل مغفل  :  ) ١(تاجر 

 عقله بينه طار  :  ) ٢(تاجر 

 فيه حد في الزمن ده :  ) ٣(تاجر 

 يقول العال يا حمار؟  

 روح للدلال يا راجل  :  ) ٤(تاجر 

 يعني روح للسمسار 

 

 "  الأغنية"              
 على . حيث أشار له التجار إلى شهاب يسحب الحمار* 

 . الأغنية مذهب مأنغا

 ه يافطة فوقالطريق العام و في كرسى إلى شهاب يصل* 

 "  حنجل الدلال"مكتوب عليها

 

 "  مذهب الأغنية"                     

 بغداد بغداد                   بغداد أهه يا ولاد 

 بغداد بغداد 

 هنا هنا المزاد …………           :  حنجل



 ١٠٩

 غنية  تنتهى الأ"                    
  .حنجل بالحديث إلى شهاب يتوجه* 

 يا حنجل يا دلال  :  شهاب 

 عايز ايه يا شهاب الدين  :  حنجل 

 أنا لازمنى مال  :  شهاب

 وجيوبى منفضين 

 وحمارى معايا أهوا 

 فيه لسه بعض قوة 

 اعمل معروف ومروه 

 بيعهولي بالحلال 
  ..حنجل يقف باهتمام ويدور حول الحمار والحطاب* 

 حلال والا حرام  : حنجل

 شيل خطبك من عليه 

 يا للـه اتحرك قوام 

 . ورينى شكله ايه

 ورينا شكله إيه..                 اتحرك قواميا للـه :  كورس النجار

 إنزال الحطب من على الحمار، شهاب  في شهاب يبدأ* 

 . يسحب الحطب من على ظهر الحمار

 . الحطب يسقط على الأرض* 

 الحمار . الحمار بامتعاض واحتقار إلى حنجل يشير* 

 .. حالة يرثى لهافينحيف جدا و

 .. أهــه : شهاب

 ..     أهـــه

 ..           أهـــه



 ١١٠

 دهـه؟ .. تبيع؟..  عايز؟"ممتعضا"  :  حنجل

 هاها هاها هاها هاها  :  كورس النجار
 . شهاب يقف مرتبكا وحنجل يتجاهله* 

 .  على جاريةدييناتاجر الرقيق * 

 دى جارية شركسية :  التاجر

 عينيها عسلية 

 وأيديها مهلبية 

 وتغنى أمان أمان 

 آمان آمان آمان آمان  :  الجارية
 .شهاب يترجى حنجل* 

 يمكن ربك يسهل : شهاب

 ده نحيف خالص ومدهول :  حنجل

 ها ها ها ها ها ها ها ها ها :  كورس النجار
  .همالإ بيا حنجل يجلس على الكرسشهاب يذهب خلفه راجي* 

 معلهش اعملها خدمة :  شهاب

 ده جلده على عضمه : حنجل

كورس النجـار  

 

 هاها هاها هاها  : 
  . على بضاعتهيناديبائع الحرير * 

 هنا حرير دمشقى : تاجر

 وخز اصفهانى 

 قيراط قيراط منقى 

 على زوق المعجبانى 

 ست الملاح قربى وشوفي واستغربى 
الكرسـى   فـي     الدلال راجيا حنجـل يسـتدير      ي أمام شهاب ينحن * 



 ١١١

 .ويعطيه ظهره

 اعمل فيا الجميل ده  : شهاب 

 ده عضمه على جلده  :  حنجل

 هاها هاها هاها هاها  :  كورس النجار
  .عتاب للزمن في يأس ملقيا ذراعيه في شهاب يعتدل* 

 وبعدين يا زمن " بحزن" : شهاب

 حاجة تسم البدن 

 الدلال مش راضى حتى 

 
 . بشروط المبيع-حنجل يستدير إليه ويقف على قدميه رافعا يده* 

 !  إلا بنص الثمن"مقاطعا"  : حنجل

 إزاى نص الثمن؟  :  شهاب

 نص الثمن عمولة  :  حنجل

 علشان دي بيعة صعبة 

 عاوزة قوة مهولة 

 وإلا انت فاكرها لعبة؟ 
  شهاب يجلس على الحطب مستسلما* 

  لعبة ولا ما لعباشى "ييأس"  : شهاب

 اللي ح تقوله ماشي 
 كان في حنجل يقف فوق الكرسى ويبدأ عملية البيع ربما * 

 .. قرعه في  فيبدأسيده جر

 "  وزن جديد"        

 أيوه يا شيخ العرب قرب وشوف 

 شوف جمال الوقفة شوف حسن القوام 



 ١١٢

 ده بكام؟ : المشتري

 ! ه بميت دينارصاحبه كان أصله شاري : حنجل

 ميت دينار :  المشتري
 . جوار حنجل إلى همكانشهاب يقفز من * 

  .يالمشتر إلى حنجل يزقه بعيدا ويوجه الكلام* 

 .ميت دينار ازاى يا راجل :  شهاب

 اسكت انت  : حنجل

 بميت دينار .. أيوه يا شيخ العرب

 ليه؟ هو حد يشترى حمار زي ده بميت دينار؟  :  شهاب
  يالمشتر إلى اب يزق حنجل بعيدا ويوجه الكلامشه* 

 حنجل يطلع فوق الكرسى * 

 

 دول  خمس دنانير ما يستاهلش غيرهم 

 اسكت انت  :  حنجل

 ! مش راح اسكت :  شهاب 

 تشتريه بخمسة يا شيخ العرب؟ 

 .. ماليش غرض خلاص.. لا : المشتري

 يفتح االله

 ليه كده :  شهاب
 .. ينصرفيالمشتر* 

 نجل ينزل من على الكرسى ح* 

  .شهاب إلى حنجل ينظر بغيظ* 

 تبقى لازم مش بتاعته .. اللي يبخس حق حاحته :  المشتري

 يعني إيه؟  :  شهاب



 ١١٣

 !! يعني بالعربى سارقها :  المشتري

  " صمت"               

  شهاب بغيظ مكتوم إلى حنجل يذهب* 

 شفت يا سخام البرك عملت إيه؟  :  حنجل

 عني لازم تنسحبلى من لسانك؟ ي
  .شهاب يحاول شرح موقفه ورأيه* 

 .. الحقيقة يا حنجل الدلال حقيقة :  شهاب
  .حنجل يجن جنونه* 

 . فلقتنى.. انكتم :  حنجل
  شهاب يحاول إقناعة بالإشارات* 

  "يشير بيديه إشارات صامتة"  :  شهاب

  شغل النهار ضيع عليك.. راجل حمار.. راجل عبيط :  التجار
  .حنجل يذهب ويجلس على كرسيه* 

 وغور من خلقتى ..  هات بقى عمولتى"بهدوء"  :  حنجل

 وانت بعت عشان ما تستاهل عمولة؟  :  شهاب
  حنجل ينهض مصمما على أخذ الحطب* 

 أنا قلت كلام يبيع سبعين حصان  : حنجل

 مش حمار واللي ضاع من وقتى كان يسوى دهب 

 يعش غيره باختصار وعشان ما يض

  أنا ح آخد الحطب "ينهض" 

 هى فوضى؟ .. أيوه ياخذ الحطب :  التجار

 
  .شهاب يعترض طريقه* 

 يعني إيه تاخد الحطب يا أونطجى :  شهاب



 ١١٤

  حنجل يوقفه من طريقه* 

 علشان ما معاكش غيره يا فقرجى  :  حنجل
  .شهاب يعترض طريقة مرة أخرى* 

 العمولة على التمن الاتفاق كان  : شهاب
   . على الحطبوليحنجل يزيحه ويست* 

: حنجل

  

 . هو ده شيء عمره يتباع يا بجم؟

 أنا ح اخد الحطب 

 يعني ح اخد الحطب 

 
  شيئا فشيئا فيضحكات التجار عالية تخت* 

 .ويخفت الضوء وينعزل شهاب بالضوء* 

 هاها هاها هاها هاها  : التجار

 
ت حتى يخرج من ديكور حنجل ثم يقف        شهاب يتحرك بضع خطوا   * 

 .مع الحمار ويلتفت ناحية حنجل

  " صمت"     

 ..ح نعمل ايه بقى.. امرنا الله : شهاب

 اتخلقنا للشقا 

 روح يا حنجل 

 ربنا يؤاخذك يسامحك هو حر 

 
 . شهاب يشكو للسماء* 

 يلتفت حوله والظلام يخيم على السوق * 

  .الظلام يخيم بالتدريج* 



 ١١٥

 

 نا اتظلمت إنما أ

 " للسما"

 أنا اتظلمت .. يا سماء

 مالك يا سما .. بعده

 ليه بقيتى معتمة 

 الظلام خيم وليل الويل دخل 

 وآدي سوق بغداد قفل 

 ما بقاش نقطة أمل 

 
 . منزله إلى  ببطء عائدايشهاب يمش

 

 يا للـه يا حمارى العزيز نرجع سوا 

 واحدة واحدة في الهوا 

 شى تانى واحدة واحدة في الهوا لسه برضه لينا قسمة تم
 . الليل في مناظر الطريق*  

 .شهاب يتوقف كثيرا  ويتلكأ* 

 

 أمرى يا صاحبى عجيب 

 نص قلبى فيه فرح علشان ما حدش اشتراك 

 أما نصه التانى فيه حزن وألم 

 حزن على ريحانة بنتى 

 العريس وأمه زمانهم عندنا 

 في انتظارى بالفلوس 



 ١١٦

 ايف عندها والفلوس آدي أنت ش

 زى ما تكون حالفة ما تجيش ناحيتى 

 
 .الحمار يخاطب شهاب لأول مرة* 

  " وزن جديد"               

: الحمار

  

 .معلهش يا عم شهاب
 الحديث ثم  في شهاب لم يلاحظ أن الحمار كلمه يستمر* 

 ينتبه فجأة

: شهاب

  

 بلا معلهش بلا هباب 

 . …حاجة تزهق وتـ

 إيه ده؟ 

 ي اتكلم دلوقتى؟ مين الل
 .شهاب يرتد مذعورا* 

: الحمار

  

 ما تخافش يا عم شهاب 

 ده حمارك بس اللي اتكلم 

: شهاب

  

 انت حمارى؟

: الحمار

  

 أيوه يا أفندم 

: شهاب

  

 وبتتكلم؟ 

 أيوه يا عم  : الحمار

 
 شهاب يرتعش ويلف المسرح متقهقرا والحمار يتبعه * 



 ١١٧

  ويحاول تهدئته

: شهاب

  

 .. بسم الـ.. بسم الـ.. بسم الـ..  الـبسم

: الحمار

  

 ما تخافش يا عم شهاب الدين 

 .. بسم الـ.. بسم الـ : شهاب

: الحمار

  

 يا بو عقل رزين 

: شهاب

  

 .. بسم الـ.. بسم الـ

 .. اركز حبة : الحمار

 النجدة.. عفريت.. ابعد عنى : شهاب

 بس اسمع يا عم شهاب واهدأ  : الحمار

 
 شهاب يقطع . التقهقر والحمار يتابعه في  شهاب مستمر*

  شجرة في النفس والحمار يزنقه

 النجدة : شهاب

 .. ما تهدأ.. دهده : الحمار

 . عفريت يا ولاد : شهاب

 
 .. يدرجة أنه يبك إلى ..الكلام متأثرا في الحمار يندفع* 

 .  بعيدا عن الشهابيالحمار يستدير ويبك* 

  .نفاسه ويقترب من الحمار مواسياشهاب يلتقط أ* 

 اسكت لا يجونا بتوع بغداد  : الحمار

 .. اسمعنى

 دانا ليا حكاية تبكى  يا عم شهاب 

 "  يبكى"لو أقولها لك

 " يبكى" 

 
  .شهاب يطبطب على الحمار* 

ولـو  "  لنفسه "قول.. ما تعيطش خلاص مش خايف منك     .. طب : شهاب

 ! ان ده برضه مش معقول

 
  .ر يقفز فوق صخرة عالية ويحادث شهاب الدينالحما* 

 أنا أصلى يا عم شهاب بني آدم شاب وزى الورد  : الحمار

 وزى الورد؟ .. شاب؟.. بنى آدم؟ : شهاب

 ومغني كمان.. أمال : الحمار

 أنت مغني؟ : شهاب

 أيوه مغني  : الحمار

 واسمى الفنى 

 حسونة حسن سنسن حسان 

 والشهرة حسن كروان 

 سم الرسمى حسن والا

 االله االله االله  : شهاب

 يا ليل يا ليلى يا عينى يا ليل يا ليل يا عين "يغنى  : الحمار

 
 شهاب يجلس على الحشائش ليسمع الغناء* 

 . لأ واالله مغني يا واد : شهاب



 ١١٩

 
الحمار واقف فوق الصخرة وفرعان من النباتات المتسلقة يحفان         * 

 . تبدو الصخرة كالمسرحبه من كلتا الناحيتين بحيث 
 *المعروفينين مثل المغنياالحمار يغنى ويتخذ أوضاع .  

 " ييغن"  : الحمار

 حسن المغني أنا وايش غيرك يا زمان 

 من بعد غمز الوتر والدق ع العيدان 

 صبحت حالى عدم يصعب على الكافر 

 صدق إلى قال يا زمن انك ما لكش أمان 

 
 .الانفعالشهاب يضحك ويهب واقفا من * 

 شهاب يضحك ويدور حول نفسه بهرج ومرج شديدين ثم يلتفت         * 

 . الحمار ويسأله بحنان عن سبب وكستهإلى 

 "  يضحك"!..االله : شهاب

 أى واالله وعشنا وشفنا حمار كمان بيغنى 

 ها او مع أن الواحد طول عمره 

 ! بيشوف في مغنيين أصلها لا مؤاخذه حمير

 " إلى الحمار"

 جرالك من إيه يا حسن يا بنى؟ وانت اللي 

 من ظلم الناس  : الحمار

 ما تفكرنيش بالناس  : شهاب
 .رواية قصته في الحمار يبدأ* 

 ناس جولي يا عم شهاب ونادولي عشان حفلة  : الحمار

 قال تاجر بيجوز بنته 

 في بلد غير بلدى بعيد 

 وقالولي 

 . أجرك عارفينه ومضمون في الإيد

 يروأنا أجرى كب

 

 طبعا طبعا  : شهاب

 لا قاولت ولا اتكلمت وقمت سافرت  : الحمار

 أتاريهم إيه 

 إيه  : شهاب

 وجماعة غجر.. ولا تجار ولا حاجة : الحمار

 !! يا خبر : شهاب

 م اللي بتسرق وتشوف البخت وتسحر وتحضر عفاريت  : الحمار

 يا حفيظ يا مغيث  : شهاب

 
 ليت فقرة  غنيت غنيت فن ما خ* 

 تلحن بطريقة مغنيين زمان وتعبر مع الصورة الخلفية 

 عن وضع المغني حسن في القصة باختصار

 غنيت غنيت  : الحمار

 فن ما خليت 

 وف آخر الليلة رمولي دينار 

 قلت لهم إيه؟  : شهاب

 ردود شهاب يستحسن ان تكون على طريقة ردود * 

 فيكون . أغانى عبد الحليم حافظ الحديثة في الكورس

 . نفس الوقت في المشهد بمثابة مداعبة لهذه الأغانى

 قلت لهم عيب  :  الحمار

 والظلم حرام .. الكدب حرام :  شهاب

 معلوم  :  شهاب 

 الكدب كدبتو عليها وقلتو ح نديلك أجرك  :  الحمار 

 وعلمتو عليا من التجار 

 وانتو حرامية لصوص أشرار 

 والظلم ظلمتونى ف فنى 

  قاعد ليل طوله بغنى وأنا

 فن ما خليت 

 ورفعت ف وسط بلدكم مقام البيت 

 ترمولي دينار 

 يا سفلة يا دون يا بتوع الزار؟ 

 ! يسلم فمك :  شهاب

 
  . تصويرية مرعبةافية مع موسيقلالخ في مناظر* 

 أنا قلت كده  :  الحمار

 واتلموا عليا يا عم شهاب 

 واتقفل الباب 

 يا مـى  :  شهاب

 
 امية ظهر ساحر طويل القامة الأمعلى مقدمة المسرح * 

  إلى الناحية المقابلة وهما يمدان أيديهما في وساحرة

 .  المرعبةاام مع الموسيقالأم

 ووقف لي عجوز منهم شايب  :  الحمار

 وولية عجوزة معاه 

 وعنيهم هم الجوز بتطق شرار 

 قال السحار 

 
  .ان تسكت ويرتفع صوت الساحرة إلى *

 . الساحر يخرج دخانا من فمه وصوته أجوف* 

 يا حسن يا مغني  :  الساحر

 يا للى بتشتم وتقول الكدب حرام والظلم حرام 

 اسمع دول منى 

 واندم طول اللي فاضل لك من سود ليام 

 
  .هذه فقرة عليها تركيز خاص* 

 يا حسن يا مغني 

 اخرج م الصورة البشرية 

 وادخل في الصورة الحمارية 

 
 .الكلام في دأتبالساحرة * 

 النور يركز عليها* 

 يا حسن يا مغني  :  الساحرة 

 أنكر أصوات دلوقت ح تخرج من حنجرتك 

 جرب حنجرتك كده ورينا شطارتك .. هاها.. حاول

  "النور عليه" الساحر يتكلم* 

 مكتوب لك كده تفضل على طول حيوان أبكم  :  الساحر

 م ولا يمكن أبدا ترجع تتكل

 

  " النور عليها"الساحرة تتكلم

 غير بس بهذا الشرط  : الساحرة

 لو كان  يا خدك واحد صادق ما يقولش الكدب 

 واحد يتكلم صدق ولو صدقه يضره 
  النور على الساحرة* 

 ولا يمكن أبدا ترجع هيئة بني آدم  :  الساحر

 النور على الساحرة * 

 غير بس بهذا الشرط  : الساحرة

 ابل مع قاضى يكون يحكم بالعدل لو تتق

 قاضى يحكم بالعدل ولو مرة في كل حياته 

 
  .هذه الفقرة لها أهمية خاصة* 

 والصدق محال :  الساحر

 والعدل محال 

 ..!! خليك في الصورة الحمارية

 
  الساحر والساحرةفيتنطفئ الأنور على مقدمة المسرح ويخت* 

 ..!! خليك في الصورة الحمارية : كورس

 الصدق محال .. العدل محال

 !! خليك في الصورة الحمارية

 
 تضاء الأنور كاملة على المسرح ويستأنف الحمار * 

 .حكايته مع شهاب

 وفضلت يا عم شهاب في الصورة الحمارية  :  الحمار 

 أخرس 

 ما نطقتش غير بس على ايديك 

 لما انت صدقت مع الدلال 

 والصدق بتاعك ضرك 

 اتحرك أنا دغرى لسانى 

 ! أما حكاية عجيبة.. يا سلام :  شهاب

 الدنيا لسه بخير :  الحمار

 فين هو الخير يا بني  :  شهاب

 البنت جوازها مغلبنى 

 .. وأنا ح أعمل إيه

 أنا أقول لك  : الحمار

 رجعنى لصورتى البشرية 

 إزاى؟ :  شهاب

 ودينى لقاضى يكون عادل  :  الحمار

 ..  كل حياته أرجع إنسانيحكم بالعدل ولو مرة ف

 ومغني شهير واديلك مال يغنيك 

 فكرك ينفع؟  :  شهاب

 
 ي ويؤد-الحمار تنتابه حالة من المرح والرقص والغناء* 

 هذه الفقرة كلها راقصا مغنيا

 أمال  :  الحمار

 مش أول شرط اتحقق؟ 

 وبقيت أتكلم وأنطق؟ 

 من بعد ما كنت بانهق؟ 

 ؟ خلاص . ليه لأ..الشرط الثانى كما يحصل

 أنا عندى أمل .. أنا عندى أمل

 وأنت اللي فتحت الباب 

 يا حبيبى يا عم شهاب 

 ميت فل عليك

 تُشكر  :  شهاب

 بس انا راح أجيب لك قاضى منين

 وكمان يحكم بالعدل 

 الهجرى.. ده احنا في القرن التاسع

 فيه قاضى ف وقتنا هذا بهذا الشكل؟ 

 
  والتصميمالحمار يتخذ هيئة الجد * 

 تخلق واحد من تحت الأرض :  الحمار

 إزاى؟  :  شهاب

حنجل مش واخد منك حطبك من غير حق قـيم بكـرة            .. اسمع :  الحمار

 قضية عليه 

 والقاضي نشوف شغلنا وياه 

 .. لازم يحكم بالعدل

  . الحمار ويرقص حوله فرحايشهاب يرحب برأ* 

 حسونة حسن سنسن حسان  :  شهاب

 حسن كروان والشهرة 

 والاسم الرسمى حسن 

 ماشي كلام الجدعان 

 . يقتربان من المنزل" 

 
 . المنزل إلى الطريق في شهاب والحمار ماشيان* 

 خد بالك كتّم ع الموضوع .. قربنا البيت :  الحمار

 والصبح نشوف تدبير

 السر ف بي  :  شهاب

 أنا برضه حمار وبانهق زي العادة مفيش تغيير  : الحمار

 مفهوم :  شهاب

 ومنايا شوية تبن وفول وشعير " حالما"  : الحمار

 .. طعمين

 تدلقهم ريحانة قصادي 

 ..…بأيديها الـ

 
 .المشهد آخر إلى منعطف ويظلم المسرح وننتقل في يختفيان* 

 "ينظر اليه مستغربا"  :  شهاب 

 !!!مستدركا بأيديها لتنين :  الحمار

  الفصل الثانيالفصل الثاني
 .  منزل الحطاب شهاب الدين ولكن الوقت ليل:المنظر*   

 .على أحد المقاعد تجلس أم العريس

 

 .. العريس يحوم حولها... ريحانة تنظر من النافذة* 

 . العريس يلتصق بريحانة

 الدلعدى مش غاب قوى؟  :  أم العريس

 أصل مش عادته الغياب .. قلقانة واالله عليه يا خالتى :  ريحانة

 ن هو يامه؟ مي :  العريس

 عمك شهاب .. الدلعدى :  أم العريس

 أدحنا قاعدين مبسوطين ... غاب غاب هئ هئ :  العريس

 
  .ريحانة تبتعد عن العريس* 

 .. بعدين معاك : ريحانة

 اقعد هناك 

 
  .النافذة وتنظر منها ثانية إلى ريحانة تذهب* 

 عندى كلمة سر .. بس تعالى.. ريحانة : العريس

 استنى قلها لما نكتب الكتاب  :  ريحانة

 أمى  :  العريس

 نعم  : أم العريس

 امتى ح نكتب الكتاب؟  : العريس

 . لما الأوان يؤون ح نكتب الكتاب :  أم العريس

 هو مش يوم الخميس؟ .. ليه؟ :  العريس

 
  .ريحانة تلتفت من النافذة يدخل شهاب الدين*  

 ! أبويا جه : ريحانة

 .. سيكو بالخير يا عريس بنتى وست أم العريسم : شهاب

 . كيف حالك.. ريحانة

 بخير : ريحانة

 أهلا يا عم شهاب تعال قل لنا  :  أم العريس

 إزاى حال السوق؟  :  ريحانة

 
 .صوت تنهيق الحمار ثم يطل الحمار برأسه فقط من الباب* 

 
 " يسمع تنهيق الحمار من الخارج"

 ! ما بعتش الحمار؟.... ............ : الجميع
 أم العريس تهب واقفة بغضب * 

 ! يا مصيبتى يا ختى علادي خيبة متلتلة :  أم العريس

 طب والعمل 

 وصندوق الفرح .. وفلوس جواز بنتك و

 وقميصها الحرير .. والذى منه.. ونحاسها

 صبرك يا ست الناس وبكره نحلها  :  شهاب

 
  .أم العريس تندفع نحو الباب* 

 ما اصبرش أكتر من كده :  أم العريس

 دى جوازة باينة مسددة 

 قوم يابنى قوم 

 
  .العريس يندفع نحو ريحانة ويشبط فيها* 

 أنا عايز أتجوز قوام .. ونمالى هه :  العريس

 
 ه عند الباب مكانريحانة فيغادر  في الحمار يراه شابطا* 

 ويدخل بين "  يقمص" مندفعا وهومكانويدخل ال

 . يس وريحانةالعر

 يامى  :  العريس
  .الحمار يختص أم العريس أيضا ببعض المعاكسات* 

 ! يا بـاى :  أم العريس

 تعال يا روح قلبى أنا 

 يا خوانا ما تحوشوا الحمار ده من هنا 

 ده زي ما يكون راكبه قرد 
  . ابنها الذى يختبئ وراء ظهرهاي تحمالأم* 

 لازم جعان  :  شهاب

 يحانة اربطيه خديه يا ر

 حطى له ميه ووكليه 
  .باب الزريبة وتدخل فيها برقه إلى ريحانة تدفع الحمار أمامها* 
 . عندما يمر من أمام أم العريس تجفل منه* 

 الباب الذي دخلت منه  إلى العريس واقف مبلم وناظر* 

 الزريبة وهى تحتل جزءا من  إلى وريحانة مع الحمار

 ريحانة  في  وهو يتمسحالمسرح يظهر فيه الحمار

 . ويشمشم فيها بحنان

  " لشهاب"جت ده البلا   :  أم العريس

 مش كنت بعته وجبت حقه نهينا بيه المسألة 

 معلهش :  شهاب

 تعال ياوله .. والا عليه :  أم العريس

 تعال ياوله.. االله

 
 . مع أمهيالعريس يستدير ويمض* 

 ية في الطريقونتكلم شو، ..أنا جاى وياكم :  شهاب
 .العريس وأمه وشهاب يخرجون وتسمع صوتهم وهو يبتعد* 

الحمار يخرج مـن    . ريحانة تخرج من الزريبة وتقف على بابها      * 

 .الباب ويطل برأسه خارجا إلى الزريبة فيجدهم خرجوا فيذهب

وسط  في   ريحانة وهى واقفة   إلى   الحمار يدير رأسه لحظة وينظر    * 

صوات المبتعدة ثم يعيد الحمار رأسـه       الأ إلى   الغرفة صامتة تنصت  

ن أبوكم يا وليـة     لعاالله ي " سره في   ناظرا من فتحة الباب كمن يقول     

  ".أنتى وابنك

 قال ايه رضينا بالهموم  : ريحانة

 .. وهى مش راضية بنا

 آه م الفلوس 

 
 "  أصوات"                  

 أنا عايز أتجوز بأه .. ونمالى هه :  العريس

 ح أجوزك .. ح أجوزك :  يسأم العر

 ونمالى هه  :  العريس

 الصبر طيب يا عريس  : شهاب

 ..ونمالى هه :  العريس
 "  الأصواتفي تخت"                  

بطء  في   الحمار يظل ناظرا برهة بعد اختفاء الأصوات ثم يستدير        * 

الزريبة على أصوات مقدمـة الأغنيـة التـى سـتغنيها            إلى   عائدا

 الحمار يمر بريحانة فلا تعيره التفاتا وتظل واقفة وقفتهـا           ..ريحانة

 .. الحزينة الثابتة

 .الغناء في الحمار يدخل الزريبة ويبقى فيها بينما تبدأ ريحانة* 

  .يريحانة تغن* 

 يا بختك المايل يا ريحانة  :  ريحانة

 يا حزينة من دون البنات يانا 

 لو كان أبويا إيده دفيانه 

  الفرحة ملو الدار مش كان زمان

 
 مكـان أنحـاء ال   في   الحمار يرد عليها من الزريبة ريحانة تبحث      * 

  .يدون أن يخطر ببالها أنه هو الذي يغن

 بوجودك انتى الفرحة ملو الدار  :  الحمار

 ده بس قال بيقول كده كده " لنفسها"  : ريحانة

 الفرحة رايحة لحد سابع جار  : الحمار

 ده مين ده يا ختى ده؟ ..  حسه جميل"النفسه"  : ريحانة

 
  الخارج في ريحانة تفتح باب المنزل وتخرج لتبحث* 

 يا أجمل الأزهار يا ريحانة  : الحمار

 ما تدبليش يا أجمل الأزهار 
  .خجل في المنزل جارية إلى ريحانة تدخل* 

: ريحانة

  

 يامى أنت مين يامى 

 واش عرفك اسمى 

 
 .حالة من الهيام الشديدي  فالحمار من الزريبة* 

: الحمار 

  

 اسمك يا ريحانة 

 مكتوب على جبينى 

 يا أحلى إنسانة 

 أنا شفتها بعينى 

 
 ريحانة تعود بحثها بلا جدوى تحدث بعض الخدع * 

  به وجها لوجه ولكنها لا تعرف أنه يأو الحيل بحيث تلتق

  .يهو الذي يغن

 طب أنت مين؟  : ريحانة

 مينخادم أ : الحمار

 طب أنت فين؟  : ريحانة

 على خطوتين  : الحمار

 على خطوتين لكن ما نيش شايفاك  : ريحانة

 انشا االله يا ختى ما تشوفيش وحش " لنفسه"  : الحمار

: ريحانة

  

 مش شايفة غير الضلمة م الشباك 

 الحمد الله مش ح نتقفش " لنفسه" : الحمار 

 

 . نةريحانة تنظر من النافذة وهى سرحا* 

 . واتدارى عنى هناك.. كان فيه قمر: ريحانة

 ورا سحابة تقيلة كسلانة   

 الحمار يدخل رأسه من باب الزريبة إلى داخل المنزل * 

 . ويقول جملتيه

 بكرة القمر يطلع : الحمار

 يا حلوة ويلعلع 

 ريحانة تلتفت من النافذة * 

 الحمار يسحب رأسه بسرعة فلا تجد ريحانة شيئا  * 

 يطلع منين يا غريب  : ريحانة

 من ضحكتك انتى  : الحمار

 واضحك منين يا غريب  : ريحانة

 من كتر ما حزنتى  : الحمار

 

 ريحانة تعاود البحث مرة أخرى* 

 طب أنت مين؟  : ريحانة

 خادم أمين : الحمار 

 طب أنت فين؟  : ريحانة

 على خطوتين  : الحمار

 كف عن البحث ريحانة تجلس في المنزل وت* 

 حسك جميل وعاجبنى مهما تكون  : ريحانة

 غنى لي غنى يا بو حس حنون 

 لولا الغنا عمر الزعل ما يهون 

 غنى لي أحسن لسه زعلانة 

 

 الحمار يطبل لها على قطعة خشب في الزريبة أو أى * 



 ١٣٤

 . شيء يؤدي الغرض ويغني لها

 ريحانة جالسة في المنزل وسرحانة * 

 نة يافلة وريحانة ريحا : الحمار

 يا مسهمة دايما وسرحانة 

 يا ريتنى أخوكى كنت أسليكى 

 ولا أبوكى كنت أواليكى 

 والا حبيبك كنت أخليكى 

 يا حلوة طول العمر فرحانة 

 

 . ريحانة تقفز فجأة* 

 يوه يقطعك نسيتنى أحط الأكل قدام الحمار  : ريحانة

 مسكين جعان طول النهار 

 

والحمار في الخـارج ريحانـة مشـغولة        ريحانة في الداخل    * 

 ... بإحضار الطعام للحمار

ممكن أن تغيب في غرفة داخلية ونسمع صوت ملء الماء فـي            

 . الجردل ثم تخرج حاملة الأكل والشرب

 ! ريحانة : الحمار

 ريحانة سيبها في حالها شقيانة  : ريحانة

 ! ريحانة : الحمار 

 مالك وما لها بس ريحانة  : ريحانة

 أنا بأحبك  : الحمار

 بس مخطوبة ...........  : ريحانة

 برضه باحبك  : الحمار



 ١٣٥

 يوه يادي العيبة ...........  : ريحانة

 لو كان أهل الدنيا حبوكى  : الحمار

 . أنا.. أكتر محبيتك يكون

 

 . ريحانة تخرج إلى الحمار في الزريبة* 

 

 ب كمان اشر.. وخد.. ولا تزعل.. كل.. خد : ريحانة

 كمان .. كمان اشرب.. اصفرلك.. اشرب

 

الحمار  متيم جدا ويتمسح بها في حركات معينة يراعى           •

فيها أن تكون واضحة لكى يتذكرها المتفـرج إذ إنهـا           

 . ستتكرر بصورة أخرى في نهاية القصة

 

 " موسيقا مرحة فكاهية" 

 إيه يا ختى ده؟  : ريحانة

 هو الحمار ده جراله إيه؟ 

 . باحثة.. ثم تخرج. .تدخل* 

 رحت فين وسكت ليه؟ .. وياللي بتغنى أنت راخر

  

 .الحمار يأكل* 

 . ريحانة تدخل إلى المنزل* 

 ريحانة تدور في المنزل بكسل ثم تنام * 

 " صوت مضغ التبن والفول"  : الحمار

 " تتثاءب"  : ريحانة



 ١٣٦

 أبويا غاب ويا الولية وابنها 

 ح ادخل أنام 

 

 .  برأسه فيجدها بدأت تنام فيغني لها بصوت حالمالحمار يطل* 

 ريحانة يافلة وريحانة  : الحمار

 .......................الخ

يدخل ويمشى إليها ويتأملها    .. الحمار يمد رأسه فيجدها نامت    * 

 . قليلا ثم يعود إلى الزريبة وينام هو الآخر

 ـ          *  ة يدخل شهاب الدين من الخارج وهو طهقان جدا مـن الولي

 . وابنها

يقف في وسط المسرح ويرفع يديه إلـى أعـلا ويتركهمـا            * 

 . تسقطان

 " يحدث نفسه"  : شهاب

 طيب عشان خاطرى وعشان سنى الكبير؟ 

 

 " يقلد أم العريس"

 

 آخر كلام 

 يومين ياسى شهاب والحكاية تنتهى 

 ياألف واحدة تستمنى وتشتهى 

 

 . شهاب يعبر بالإشارة عن غيظه من أم العريس* 

 الغرض . الأمر الله : شهاب

 الصبح بكرة نروح نشوف المحكمة 



 ١٣٧

 

 شهاب يذهب إلى الزريبة فيجد الحمار نائما * 

نسمع صوت الكروان في السماء، شهاب يرفع رأسـه نحـو           * 

 السماء 

 يا حامى الحما .. يا حلو : شهاب

 ولا خمسميت كروان 

 ادعو كمان وكمان 

 منكم لبوابة السما 



 ١٣٨

  ثالثثالثالفصل الالفصل ال
 

.  حيث تعقد الجلساتيالحوش الداخل.. بغداد في محكمة. المنظر*   

لى اليسـار  إ و– يغرفة القاض إلى منصة على اليمين عليها باب  * 

 لا يكـون موجـودا      ي عند بدء الفصل الثالث القاض     يالباب الخارج 

"  ومدلـدل " الجلسة موجود وجالس على حرف المنصـة     بولكن كات 

 " واقـف الحاجـب    يوعلى الباب الخـارج   . .دفتره"  وشايل "رجليه

  ..الباب برجله" وسادد
 .يندفع شهاب والحمار داخلين من الخارج* 

  .شهاب والحمار يندفعان نحو كاتب الجلسة* 

 رايح فين .. استنى.. تعال : الحاجب

 تلات تيام يا حضرة كاتب الجلسة  : شهاب

 تلات تيام بلياليهم 

 وأنا ع الباب هناك ملطوع 

 قاعد بالعطش والجوع و

 تلات تيام؟ 

 بعد القضية الجاية نندهلك .. خلاص :  الكاتب

 يا رب يا شيخ  : شهاب
  .الكاتب يقوم على حيله مؤنبا شهاب* 

 يا رب إزاى  :  الكاتب

 هنا أرقام .. هنا بالدور

 هنا ماشي العمل بنظام

 وانت نمرتك في الكشف ستاشر .. هنا فيه كشف

  بقى القضية الجاية نمرتها خمستاشر؟ أكن :  شهاب



 ١٣٩

 عشرتاشر.. خسمتاشر :  الكاتب

 ح تنصب لي محاكمة كمان؟ 

 ما تزعلش :  شهاب

 
  . يدخل من الباب الأيمنيالقاض* 

 سعادة القاضي  :  الكاتب

 هس .. محكمة :  الحاجب
  . يجلس على المنصةالقاضي* 

 كده شوية قوام امشى  يا شيخ اتدارى بحمارك "لشهاب" :  الكاتب

 
  .شهاب يذهب مع الحمار ويتوارى خلف العمود* 

 مشينا واتدراينا وأمرنا الله  :  شهاب

 يا عم شهاب ما تقلقش  :  الحمار

 باقول لك الولية ممهلانى يومين  : شهاب

 وأدينا بقينا في التالت 

 ح تتدبر .. ولا يهمك :  الحمار
  المحكمةي  فمن هنا يبدأ الجزء الغنائى* 

 سعادة القاضي محكمة هس  : الحاجب

 بلاش رغى إنت ياللي هناك  :  القاضي

 
  . يخبط على المنصةالقاضي* 

 كلام ممنوع  : الحاجب

 . الكاتب إلى  يلتفتيالقاض* 

 .. احم يا كاتب الجلسة :  القاضي



 ١٤٠

  القاضي أمام يالكاتب ينهض وينحن* 

 ي يا سيدى القاض.. احم :  الكاتب

  أموال ٤٩ناديلنا ع القضية نمرة  :  القاضي

  أموال٤٩قضية نمرة  :  الكاتب

 رافعها مسعد جمال 

 يخش لنا هنا في الحال 

 ويتقدم بما عنده من الأقوال 

 

يدخل مسعد الجمال وهو رجل يرتدى ملابس بدوية ويحمـل          * 

 . في يده ورقة مختوم عليها بأختام حمراء

 ر؟ جه المذكو : القاضي 

 جه المذكور  :  الكاتب

 اسمك؟ .. نعم :  القاضي 

 مسعد .. أنا :  مسعد

 وما عملك؟ :  القاضي

 أنا جمال  :  مسعد 

 وعنوانك؟  :  القاضي 

 حسب ما تصادف الأحوال  :  مسعد

 ده شيء مضحك  :  القاضي

 ومين اللي عليه الدعوى مرفوعة 

 على التاجر أبو الدنانير  :  مسعد 

 فلو موجود  .. ينادى عليه :  القاضي 

 ح ننظر في القضية اليوم 

 !! أبو الدنانير :  الحاجب



 ١٤١

   يخبط على المنصةالقاضي* 

 يا حاجب عيب  : القاضي

 جناب التاجر المفضال أبو الدنانير 

 .. كده تنقال

 جناب التاجر المفضال أبو الدنانير  :  الحاجب
الباب الذي خـرج     إلى    من الباب الأيمن   التاجر أبو الدنانير يخرج   * 

  .القاضيمنه 

 موجود.. نعم :  أبو الدنانير
  .شهاب خلف العمود يميل على أذن الحمار*  

 " هامسا للحمار"  :  شهاب

 خارج من الأوضة .. يا سيدنا الحسين

 أمال .. ولسه :  الحمار
  . ينهض احتراما للتاجرالقاضي* 

  يا حضرة التاجر أبو الدنانير تفضل استرح : القاضي

 
 تقريبـا بينـه وبـين       القاضـي التاجر يجلس على حرف مكتب      * 

 أن يميل برأسه كـده وكـده        القاضيبحيث يتحتم على    . المتقاضين

  .ليرى الواقفين أمام المنصة

 نجيب قهوة؟ :  القاضي

 كده كويس :  أبو الدنانير

 "  لمسعد"كما تهوى :  القاضي 
 . ل برأسه ليكلم مسعد يميالقاضي* 

 وأما انت فما دعواك؟ 
.  يميل برأسه كد وكده ليرى مسـعد       القاضي. مسعد يبدأ مرافعته  * 



 ١٤٢

 .ناحية يكون أبو الدنانير قد مال إليها إلى ولكن كلما مال

 دخلنا شركة من مدة ثلاث سنوات  : مسعد

 نقلت تجارته بجمالى في ثلاث نقلات 

 ت بشرط يكونلى حصة من ثلاث تتلا

 .. نقلت ولسه بيماطل لحد الآن

 في حين انه كسب منها تلات ألوفات 
  .. ينهض ويميل على التاجر أبو الدنانير ويكلمهالقاضي* 

 . أبو الدنانير يرد دون ان يلتفت

 صحيح يا حضرة التاجر أبو الدنانير .. كلامه ده :  القاضي

  كلام تخريف "بثبات" : أبو الدنانير
  .مسعد إلى ناحية ويوجه الحديث إلى  ويميل يجلسالقاضي* 

 سمعت السيد المفضال؟  : القاضي 

 كلامك ده طلع تخريف 

 كلام مظبوط بدون تحريف .. كلامى ده :  مسعد

 بمستندات .. وفيه إثبات

 معايا عقد مختوم فيه ثلاث ختومات 

 شوفوه واقروه 

 
  .. والكاتبالقاضيمسعد يعرض العقد على * 

  ومنهم شهاب والحمار أيضا وكلهم والحاضرين

 .. ينظرون فيه ويهزون رؤوسهم

 اقروه .. شوفوا

 شايفين .. أهه
 ولكن بالطريقة التى يحتملها عليه وجـود        القاضيوأخيرا يتكلم   * 



 ١٤٣

فهو يميـل   .. إنسان جالس أمامه على المنصة وسادد المنظر أمامه       

   ليتكلمايمينا ويسار

  لكين السيد المفضال :  القاضي
 " أبو الدنانير إلى مشيرا" 

 بينكر أصلا الدعوى 

 فبالتالى

 حكمنا برفض تخاريفها 

 وإلزامك بمصاريفها 

 . مسعد يجن جنونه" 

 يا خلق يا هوه  : مسعد

 معايا عقد يثبت كل أقوالى 

 وهو ما معاهوش إثبات 

 أقوم أطلع أنا كداب 

 وهو يتعمل لكلامه ألف حساب؟ 

 راجل عيب  يا "ضاحكا"  : القاضي

 يا راجل ده انت قايل صنعتك جمال 

 عايزنا إيه؟ 

 علشان معاك ورقة؟ .. عايزنا نصدقك؟

 !  ده عقد يا ناس"بجنون" : مسعد

 ونكدب جناب التاجر المفضال؟ .. نصدق عقد" ضاحكا"  :  القاضي

 ! ده أمر محال
  مسعد يسقط على الأرض لاهثا* 

 يا أبالسة.. ةيا ملايك..  يا ناس"يلهث" : مسعد

 هنا موالسة .. هنا أغراض



 ١٤٤

  غضب في  ينتفض واقفاالقاضي* 

  يتهجم على الجلسة؟"غاضبا"  : القاضي 

 حكمنا عليك 

 بتلاتين مقرعة تنزل على رجليك 
  ..الحاجب ينقض على مسعد ويسحبه خارجا* 

 يا ناس ده حرام ده فيه ورقة  : مسعد

 هاتوله حالا الفلقة  :  القاضي

 خذ أجرته علقة ويأ

 عشر تلاتات 
  .يسمع صراخ مسعد من الخارج* 

  فلوسى ياهوه "من الخارج"  :  مسعد

 خذوه مدوه  : القاضي

 وحلقه بالتراب سدوه 
نسمع من الخارج أصوات ضربات وصراخ شهاب الدين ينتفض         * 

  . الضرب عليه هوكانكما لو 
  .ثم انتفاض.. ضربة ثم صرخة* 

 يا ربى ..  يا حول االله"مالأمت"  :  شهاب 

 ! كلام ممنوع :  الحاجب

 ! هس

 
 " صمت"              

  . يهب واقفا لوداعهالقاضي.  ر أبو الدنانير يتحرك للخروججالتا* 

 أستأذن .. سلام عليكو :  أبو الدنانير

 آنست المحكمة وشرفت .. في حفظ االله :  القاضي



 ١٤٥

 بألف سلامة يا سيد أبو الدنانير 
 ض ملابس أبو الدنانير كما ف الكاتب يهب واقفا وين*

  . المزينييفعل صب

 .. في حفظ االله.. في حفظ االله :  الكاتب

 . صوات الضربات والصراخ وشهاب يرتجفأتتابع ت* 
  .شهاب يرتجف والحمار يشجعه* 

 مش عايز ..   يا عم أنا ماشي"هامسا"  :  شهاب

  ما تركز اخص عيب أمال :  الحمار

 ما شفتش مسعد الجمال  :  شهاب 

 ومش سامع؟ 

 ح تتدبر .. ولا يهمك :  الحمار 
  الكاتب إلى  يلتفتالقاضي* 

 احم يا كاتب الجلسة :  القاضي

 احم يا سيدى القاضي  : الكاتب

 قضايا إيه كمان عندك؟  :  القاضي

  مبيع حيوان ١٦قضية نمرة  :  الكاتب

 م هاتها ناخدها والسلا :  القاضي

 
  .شهاب يرتعد زيادة عند سماع رقم قضيته* 

  مبيع حيوان ١٦قضية رقم " مناديا" :  الكاتب

 قضيتنا ..  قضيتنا"مرتجفا"  : شهاب 

 ومرفوعة من الحطاب شهاب الدين :  الكاتب

 خش .  تشجع"هامسا"  :  الحمار

 ييجى لنا الآن  : الكاتب



 ١٤٦

 ويتقدم بما عنده من البرهان 
  . الواقف فيه شهابمكانال إلى لكاتب يشيرا* 

 جه المذكور؟  : القاضي

: الكاتب

  

 واقف هناك مزقور .. أهه

 تعال يا راجل انت قوام  : القاضي
 .شهاب خائف* 

  الحمار يزقه من ظهره نحو المنصة* 

: الحمار

  

 خلاص بقى روح يا عم شهاب 

 أنا وياك 

 نعم  : شهاب

  ده هناك سيب الحمار : الكاتب

 تعالى أنت  : القاضي 

 اسمك؟ .. قوام

 شهاب الدين  : شهاب

 وما عملك؟  : القاضي 

 أنا حطاب  : شهاب

 وعنوانك  : القاضي 
 يكن له  لأن مسعد لم  .. شهاب يتذكر علقة مسعد عند ذكر العنوان      * 

  .عنوان

 : شهاب

 

 .. ضرورى أمال

 .. أنا العنوان

 ما تتكلم  : القاضي 

 في الكوخ اللي جنب الغاب .. انا عنوانى : ابشه



 ١٤٧

 ومين اللي عليه الدعوى مرفوعة؟  : القاضي 

 . جدع في السوق : شهاب

 يسمى إيه  : القاضي 

 يسمى حنجل الدلال  : شهاب

  ينادي : القاضي 

 

 ن ضرب مسعد العلقة المطلوبة أه بعد  إلى مكانالحاجب يعود* 

 حنجل الدلال؟  : الحاجب

 ده في السوق اللي برة المحكمة على طول  : شهاب

 .. فلو موجود.. ينادى عليه : القاضي
 حنجل يدخل من باب المحكمة كالقذيفة وبخطوة واحدة * 

  القاضييصبح أمام 

 أنا موجود " مقاطعا"  : حنجل

 وامتى كنت مش موجود؟ 

 طلبتوا شهود؟ 

 ! في خدمتكم

 في أي قضية عايزنى أكون شاهد؟ 

 
 الـدين   يتلفت حوله فيرى شهاب    . الاندهاش الشديد  يحنجل يبد * 

 .أماكن أخرى بعيدا عنهما في والحمار فيستدير منهما ويكمل التلفت

 

 أنا؟ دعوى؟ أنا؟ من مين؟  : حنجل

 من الحطاب شهاب الدين : القاضي

 سببها إيه لا سمح االله؟  : حنجل



 ١٤٨

 شهاب الدين يقول دعواه : القاضي

 
كل الموجودين حتى الحمار يوجه      إلى   يتكلم ويوجه كلامه  شهاب  * 

 . يضاأليه الكلام إ

 لا يمكن حد يأتمنه .. بكل صراحة حنجل ده : شهاب

 وعندى يبيع الحمار والعمولة يأخدها من تمنه 

 فما ابتاعشى الحمار يومها 

 ح نعمل إيه؟ 

 وكان ويايا حمل من الحطب عاينة 

 تى عشان ناكل بحقه عيش انا وبن

 أمها ماتت وهى صغيرة جدا .. يتيمه

 يقوم الظالم الجبار دهه ياخده 

 يخلصكم؟ .. يا محترمين.. يخلصكم

 كلامك يبقى للقاضى :  الكاتب 
  .. ويلكمهيشهاب يلتفت أخيرا للقاض* 

 .. حاضر.. نعم :  شهاب
 " يللقاض" 

 سعادة القاضي يرضيه إن ده يحصل؟

 نشوف حنجل :  القاضي
 . حنجل إلى  ينظر بتحدشهاب* 

 ترد بإيه يا حنجل ع اللي بيقوله شهاب الدين؟ 
  .ش نفسه جيدا ثم يتكلمفوقفته وين في حنجل يعتدل* 

 ده كداب؟ .. يا سيدنا القاضي :  حنجل

 ومن كدبه



 ١٤٩

 ما هوش حطاب 

 ! ولا اسمه شهاب

 ازاى؟ .. أنا ما اسميش شهاب؟ :  شهاب 

 ماره بالمرة ولا حتى الحمار ده ح :  حنجل

 مش حمارى إزاى؟ .. حمارى :  شهاب

 ده سارقه من ولية فقيرة في البصرة  :  حنجل
  الحمار يحتضنه إلى شهاب يرتبك جدا ويذهب* 

. البصرة الحمار اسمى فقيـرة شـهاب حمـارى        .. أنا"  مرتبكا " :  شهاب

 ....لأ
 أنا وياك ..  ولا يهمك"هامسا"  :  الحمار

  .لى المنصة يخبط عالقاضي* 

 بلاش رغى أنت ياللي هناك  :  القاضي
  القاضيحنجل يتقدم من المنصة ويميل على * 

 سعادة القاضي لو يسمح  : حنجل

 يفضى قاعة الجلسة 

 وما الأسباب؟  :  القاضي
 .حنجل يتكلم ويشخشخ جيبه* 

  " شخشخة"كلام سرى : حنجل

 "  شخشخة"يغير خط السير المسألة دوغرى

  عنها كل حجاب ويكشف

 . القاضي يلتفت إلى الكاتب* 

 اذن يا كاتب الجلسة  :  القاضي 

 خد الحطاب 

 وكل الموجودين واخرج 



 ١٥٠

 وسك الباب 
 . الكاتب يخرج الناس من الغرفة* 

 جميعا ياللـه على برة  : الكاتب 
  .وقف الكاتبست يالقاضي* 

 لكن سيبوا الحمار محجوز  :  القاضي 

 لأنه لسه حوله نزاع 

 وأخده من هنا لا يجوز 

 
 . قاعة الجلسة في  منفرد بحنجلالقاضي* 

الحمار وقاف وسامع كل شيء ومن حين لآخر يهز رأسه وراء           * 

  .يالعمود كمن يكتشف بلاو

 احم يا حنجل الدلال  : القاضي

 احم يا سيدى القاضي  :  حنجل

 شهاب الدين ده شخص رزيل .. بقى الموضوع

 ويمشى يقول هنا وهناك كلام تهبيل 

 يخس سمعتى في السوق .. ولو سبناه

 سعادتك تحبسه ونروق .. فأحسن شيء

 حمار مسروق .. وويانا الدليل موجود

 خلاص كل الكلام  :  القاضي

 لسه كلام موثوق  : حنجل

 سعادتك ح تلاقيه متعبى في المنديل 
  . المنديلالقاضيحنجل يناول * 

 وده يطلع له كلام كله  :  القاضي

 اللي في القسمة .. يا دوبك :  حنجل



 ١٥١

 طيب.. احم :  القاضي 

 شكرا .. احم :  حنجل

 حنجل يبتعد عنه . القاضي يصفق لاستدعاء الكاتب* 

 . ويقف في مكانه الأول

 تعالوا كلكم تانى  :  القاضي

 نعاود جلسة المذكور 
  .داخل القاعة إلى الكاتب يدفع الناس* 

 نعاود جلسة المذكور .. جميعا ياللـه على جوه :  الكاتب
  .يدخل شهاب مرتبكا. القاضيه يناديشهاب عند الباب ف* 

 . يا راجل يا للى مش حطاب ولا اسمه شهاب.. تعالى ادخل :  القاضي

 نعم معلوم أنا الحطاب .. أنا الحطاب" مرتبكا"  :  شهاب

 .. شهاب الدين

 عندك سكوت  :  الحاجب
  القاضي أمام يالكاتب ينحن* 

 احم يا سيدى القاضي  :  الكاتب

 احم يا كاتب الجلسة  : القاضي

 انتهيت إلى إيه؟.. سعادتك : الكاتب

 .شهاب ينتفض من الخوف. شهاب بالاتهام إلى  يشيرالقاضي* 

 .توجه تهمة السرقة إلى المجرم :  القاضي 

 مجرم؟ .. أنا؟ :  شهاب
 حظه أحدلاه بجوار العمود ولا يمكان يتكلم من الحمار* 

  يتلفت على مصدر الصوتالقاضي* 

 المنصة  إلى الحمار يتقدم* 

 ! عم شهاب ما هوش مجرم. أنا أحتج :  الحمار



 ١٥٢

 بسلامته يطلع مين؟ .. وده :  القاضي 

 أنا حاضر مع الحطاب شهاب الدين  : الحمار

 . أنا يا حضرة القاضي
 ل والكاتب والحاجب والحاضرون يصابون  وحنجالقاضي* 

  .جميعا بحالة من الدهشة والذعر

 معقول؟ .. حمار؟.. ؟.بيتكلم :  القاضي والجميع

 عفريت .. مستحيل.. بينطق؟

 بيتكلم .. حيوان.. يا هوه
 .مقعده من الخوف في  يسقطالقاضي* 

 . ا بجوار صحابه حتى تنتهى الضجةئالحمار يقف هاد* 

 . واقف بيتكلم بيترافع.. حكمةحمار في الم

 عن الحطاب .. وبيدافع

 حمار بصحيح .. شوفوا.. يستحيل.. عجايب

 أوهام .. معجزة.. غريبة.. بيتكلم

 نكته.. شطان
  على الضجة ثم يأخيرا يتكلم الحمار بصوت مرتفع ليغط* 

  .يهدأ صوته ويتكلم بهدوء

 أنا لا شطان ولا نكتة  :  الحمار

 سكين أنا مجرد حمار م

 ودانى الطوال سامعين .. باشوف بعينّيا

 حاجات تفلق 

 حاجات منها الحجر ينطق 

 !! فابتكلم
  .حنجل يحاول أن يتسلل هاربا من المحكمة* 



 ١٥٣

 يا دي الداهية  :  حنجل

 وقف .. ما حدش يتنقل :  الحمار

 يا حنجل واسمع الباقى 
  .طوةويبدأ يتقدم ويتشجع خطوة خ.. آخر المحكمة في شهاب* 

 قول.. حلاوتك :  شهاب 
  القاضيشهاب يخاطب * 

 سعادة القاضي لو يسمح يفوق حبة   : الحمار

 . القاضي يفيق ذهوله ويحاول ان يسترد هيبته

 … أنا سامع.. أنا فايق : القاضي 

 !! ده غير معقول" لنفسه" 
  . بهدوءالقاضيالحمار يحمل على * 

 ول؟ وإيه في القاعة دي معق : الحمار

 حكاية التاجر المفضال؟ 

 نهاية مسعد الجمال؟ 

 أو السر اللي قاله حنجل الدلال؟
 . سكاتهإالحمار محاولا  في  يصرخالقاضي* 

 . القاعة في  جدا ومجلجلالقاضي عالٍصوت * 

 ! اخرس.. حقير..  عما في عينك"غاضبا"  :  القاضي 
م على مجلس   الحمار صوته يرتفع أكثر من جملته السابقة ويهج       * 

  . خطوةالقاضي

 ما نيش خارس : الحمار

 كفاية خرست عمر طويل 

 .  يتضاءل قليلا وصوته ينخفض قليلاالقاضي* 

 باقول لك هس  : القاضي



 ١٥٤

  القاضيالحمار صوته يرتفع أكثر ويهجم على مجلس * 

  خطوة أخرى

 ما نيش راح أهس  :  الحمار

 .  الحق لحد ما أموتوطول ما لسانى فيه قوة راح أتكلم وأقول
 . جوار الحمار إلى شهاب يتشجع أكثر ويقدم* 

  .الطالع في النازل وشهاب والحمارالقاضي في * 

 شهاب

 

 

 القاضي

: 

 

 

 : 

 سلامتك م الممات يا بنى 

 وتنّك قول .. ولا يهمك
 .وينادي الحاجب يفقد هيبته القاضي •

 ما تتحرك . إيه ؟ .. ياحاجب 

 .رخة ضعيفة الحاجب يصرخ ص    *  

 كلام ممنوع  : الحاجب
  .وسط المحكمة في شهاب يتشجع أكثر ويصرخ* 

 ما فيش حاجة اسمها ممنوع  : شهاب

 كلامنا كله في الموضوع 

 ولينا حق راح ناخذه 
  . ينهر شهاب نهرة ضعيفةالقاضي* 

 ! وحتى أنت كمان لك صوت؟ : القاضي 
.. اميتين عليه الأميه   ويضع رجل  القاضيالحمار يهجم على مكتب     * 

 . القاعة صارخا في ويجلجل صوته

 يادي الجبروت  :  الحمار 

 بتستكتر على الإنسان كمان ينطق

 مش أنا بس؟؟

 ما بيمتعش ودنك غير حاجات تانية



 ١٥٥

 لهم رنة .. جمادات.. حاجات
  . يتخاذل وصوته يخفت عن الأولالقاضي* 

 ! بس.. باقول لك :  القاضي 
  . على المنصةالقاضيجوار إلى  الحمار يقفز* 

 مانيش راح ابس  : الحمار

 وحكم العدل لازم يتحكم فورا 

 أنا شاهد على حنجل" بسرعة"

 ! وكمان على المنديل"  ببطء"وشاهد ع الحطب

 القاضي يفزع ويصرخ 

 " فزعا وصارخا"  :  القاضي 

 ما تتكملش 
 .  بالقوة والسلطةيءالحمار صوته مل* 

  . يتكعور وهو يرتعشالقاضي.  ويتكلمالقاضي الحمار يرفس* 

 ح اتكلم وح اتكلم وح اتكلم . …… :  الحمار

  " يرفس القاضي"        

 وح افضل ليل نهار طول عمرى أتكلم 

 لحد ما يتحكم بالعدل 
  .السماء إلى  يتكعور يرفع يديهالقاضي* 

 أعمل إيه؟ .. مصيبة يا ربى :  القاضي 
  . يأمرهالحمار بكل ثبات* 

 احكم بحكم العدل .. بسيطة يا أخى :  الحمار
 . شهاب من تحت يتعاون مع الحمار* 

  .النهوض ببطء من الكعورة في  يبدأالقاضي* 

 ودى شغله؟  :  شهاب



 ١٥٦

 . دى أسهل حاجة في الدنيا :  الحمار

 
 . يعتدل ببطء ليقول الحكمالقاضي* 

 . ه ويتأهب يرفع يدالقاضي.. الحمار وشهاب يشجعانه* 

بحكم  النطق في  يعانى صعوبة  القاضين  أبعض حركات تدل على     * 

  ..العدل

 ! تشجع :  شهاب

 ! ياللـه…………  :  الحمار

 ! هه. ……… : شهاب

 ! احكم. ……… :  الحمار
  . أخيرا يحكمالقاضي* 

 لشهاب . بالحطاب.. حكمنا :  القاضي 

 وأما حنجل الدلال 

 ب بأقسى عقا.. حكمنا عليه
 " غرفتهي إلى  يجر"                

 . غرفتهي إلى  من الحكم يجري بمجرد ما ينتهالقاضي* 

القاعة دلالة علـى حـدوث حـدث         في   يحدث برق ورعد ودخان   * 

  .يسحر

 ! ليحيا العدل :  أصوات 

 ! ليحيا العدل



 ١٥٧

  الختامالختام
 وهـى   مغنيالسوق الجماهير تحيط بحسن ال     في   خارج المحكمة *   

 .ا مرحايغنون له نشيد.. ومن بينهم شهاب..  بهفرحانه

 

  " لحن الختام"                            

 يا حلاوتك يا بني آدم  :  الجماهير 

 يا جمالك يا إنسان 

 يا ظريف يا لطيف يا بو دم خفيف يا بو عقل 

 نضيف ولسان 

 والشر هرب طفشان .. العدل غلب.. بكمال وأدب

  آدم يا حلاوتك يا بني

 يا جمالك يا إنسان 
 .  مرتفع ويخاطب المجتمعين حوله إلى مكانحسن يقفز* 

  . جداي في مكان ويراقب حسن وهو سعيد ينزوبشها* 

 أشكركم يا خلان .. كتر خيركم على مشاعركم :  حسن 

 والآن علم وعرفان .. العدل ده كان الحلم زمان

 .. لكن وحياة الحرية

 وحياة الصورة البشرية 

 تفتحه إيد الجدعان .. وبابه حديد.. العدل عنيد

 يا حلاوتك يا بني آدم  : الجماهير 

 يا جمالك يا إنسان 

 
ه المرتفع ويرقص بفرح شديد ويدور حـول        مكانحسن يقفز من    * 



 ١٥٨

 .. نفسه

 . وسطها وتصاحبه بالتصفيق في امكانالمجموعة توسع له * 

  فرحان وباعيط وأنا. قلبى مزقطط وبيتنطط :  حسن 
 . وسط الحلقة في ه ويأخذه معهينادييبحث عن عم شهاب و* 

  .عم شهاب يضرب لهم سلامات الشكر. الناس يحبون عم شهاب* 

 يا شباب هنُّوه ده كمان .. فين الحطاب فين عم شهاب :  الجماهير 

 ده عم شهاب البنى آدم 

 ده أطيب راجل في العالم 

 بالإحسان .. ويبادئ.. عنده مبادئ.. راجل صادق

 يا حلاوتك يا بني آدم  :  الجماهير 

 يا جمالك يا إنسان
  .جانب عم شهاب والموكب كله خلفهمي إلى حسن يمش* 

 قولوا ورايا .. لألألألأ : حسن

 يا عم شهاب يا بني آدم 

 يا أطيب راجل  في العالم 

 الصدق بخير والعدل بخير 

 طول ما في الدنيا ناس شجعان 
 المهنئـون وحسـن وشـهاب    فياليسار فيخت إلى تحركالمنظر ي * 

ونرى ريحانة وحدها قادمة وهى تحمل على رأسـها حمـلا مـن             

 .. الحطب
 .أصوات الغناء والهتاف لعم شهاب تصل إلينا من خارج المسرح* 

  " من خارج المسرح"                      

: الجماهير

  

 يا عم شهاب يا بني آدم 

 عالم يا أطيب راجل في ال



 ١٥٩

 الـذي تـأتى منـه       مكـان ال إلى   ريحانة تتوقف وتنصت وتتطلع   * 

  .الأصوات

 أبويا اسمه بيتنادى؟  : ريحانة

 أبويا عنه بيغنوا 

 هوه . ما هوش هوه.. هوه

 أروح له واتأكد منه 
الوقت الذي تـدخل فيـه       في   ريحانة تتحرك نحو مصدر الصوت    * 

  ..ب بأبيها شهايفتلتق.. المسرح إلى المجموعة
 . بعضهما بشوق ولهفة إلى ريحانة وشهاب يندفعان* 

  ..آبا. .أبويا

: شهاب

  

 مين؟  

 ريحانة بنتى؟ 

 أنا كنت فاكراك بعد الشر  : ريحانة

 يا بنتى ربنا نجانا  : شهاب 

 الحمد الله قلبى انسر  : ريحانة

 وازيك أنتى يا ريحانة  : شهاب
ذابها وانتظارهـا لأبيهـا     ريحانة تواجه الجمهور وتقص قصة ع     * 

 .  السابقةطول الثلاث ليالٍ

: ريحانة 

  

 تلات ليالى طوال ما فاتوش 

 خايفة وقلبى عليك منتوش 

 وعريسى وأمه راحوا ماجوش 
  ريحانة تندفع نحو حسن وحسن يندفع نحو ريحانة* 

: ريحانة

  

 هو أنت؟ "   متذكرة"



 ١٦٠

: حسن 

  

 أيوه ............
  .ول من هذا التعارفشهاب واقف مذه* 

: شهاب

  

 هاالله هاالله هاالله .. هالا هاالله

 دى حكاية لكن باين لافّه 

 قال كنت فاكر روحى اسم االله 

 طلعت أنا الأطرش في الزفة 
  .صمت في بعض إلى ريحانة وحسن ينظران* 

: ريحانة

  

  إيه الحكاية؟ "لحسن" 
  ،،حسن يوشوش ريحانة* 

 شوفي يا ستى  : حسن 

 " يوشوشها" 
  .. هامساية الكورس يغنأثناء ما حسن بيوشوش ريحان* 

: الكورس

  

 في ودنها .. ح يقول لها

 أصل الحكاية وفصلها 

 استغربت .. استعجبت

 كلامه شقلب عقلها 
  . الوشوشةيتنته* 

: حسن 

  

 آدي الحكاية وآدي العبارة 

 أما عجيبة  : ريحانة

 ....وبالأمارة : حسن 
  يقوم بها معها وهو    كاند لريحانة بعض الحركات التى      حسن يقل * 

 . شكل حمار ريحانة تضحكفي 

 "  ضحكات ريحانة"                  



 ١٦١

 .صمت في شهاب واقف يراقبهما.. جو آخر في ريحانة وحسن* 

 . ريحانة تميل على حسن* 

 . حسن يميل على ريحانة* 

  .صوت واحد في يغنيان معا* 

 ك ضحكتنى يوه يقطع : ريحانة

 انشاالله يا ختى ما تحزنى  : حسن 

 وأنا وانت يجمعنا الهوى 

 ونعيش سوا العمر الهنى 

 ! حسونة : ريحانة

 يا هنانا  : الاثنين
 "  يا هنانا"على امتداد صوت الحبيبين وهما يقولان* 

 يغنى شهاب 

 االله يبارك عمركم  : شهاب 

 من صغركم لكبركم 

 ويكبروا ولادكم 

  وخير في عدل

 يعوض صبركم 
 . الموكب يسير والجماهير خلف عم شهاب الدين وريحانة* 

 يا حلاوتك يا بني آدم  : الجماهير

 يا جمالك يا إنسان 

 يا ظريف يا لطيف يابو دم خفيف يابو عقل نضيف 

 والشر هرب طفشان .. العدل غلب.. ولسان بكمال وأدب

 يا حلاوتك يا بني آدم 

 يا جمالك يا إنسان 



 ١٦٢

 

 

  ييالنونو الغلباوالنونو الغلباو  للــالفيالفي

 

 

 

قدمتها فرقة الماريونيت على مسرح القاهرة للعرائس في موسـم          قدمتها فرقة الماريونيت على مسرح القاهرة للعرائس في موسـم          * * 

 عن قصة رديارد كبلنج، واقتبستها للعـرائس نينـا كاسـبان،             عن قصة رديارد كبلنج، واقتبستها للعـرائس نينـا كاسـبان،            ١٩٦٦١٩٦٦  --٦٥٦٥

  . . وأعدها وكتب لها السيناريو والأشعار صلاح جاهين وأخرجها إبراهيم سالموأعدها وكتب لها السيناريو والأشعار صلاح جاهين وأخرجها إبراهيم سالم



 ١٦٣

  البرولوجالبرولوج
 . رحية تعبر عن أحداثهامقدمة موسيقية من جو المس*   

 . يملأ مقدمة المسرح طاووس وذيله مفرود على شكل مروحة* 

 . المقدمة الموسيقية بصيحات افتتاحية من الطاووسيتنته* 

 ............آ............ آ......... آ :  الطاووس
 ويظهر من هذه    ٧يفتح ذيل الطاووس من الوسط على شكل رقم         * 

  ". بلبل اللبلابة"جالفتحة مقدم البرنام

 أنا بلبل اللبلابة               مذيع في راديو الغابة  :  البلبل

 صوتى  بديع                  في الأغنيات 

 .........أخبار أذيع                     ومباريات

 وصديق جميع                    الحيوانات 

                 في الغابة 

 . الغابة......... في الغابة.........  الغابةفي :  أصوات 

 أنا بلبل اللبلابة                   مليت ورقها كتابة  :  البلبل

 على كل لون                      أعرف حاجات 

 من كل لون                        عندى حكايات 

 عن كل لون                        م المخلوقات 

      في الغابة           

 . في الغابة.......... في الغابة........... في الغابة :  أصوات 
 . فتحة ذيل الطاووس تزداد اتساعا* 

البلبل يقدم شخصيات المسرحية التى تظهـر تباعـا ومـع كـل             * 

  .شخصية جملة موسيقية ستلازمها طول المسرحية لتعبر عنها
  مرور القرد* 



 ١٦٤

 . واخدها جد. ية عم قرد اللي الشقاوةحكا. مثلاً :  البلبل
  مرور الزرافة* 

 وحكاية عن زرافة راسها فوق ومش عاجبها حد  :  البلبل
  مرور الأرنبة* 

 بودانها تلعب ثنى مد .. مؤدبة.. وأرنبة :  البلبل
  .امرور الحمار المخطط الذي لم يعد مخططً* 

 .. ططبالإختصار ما بقاش مخ... وحمار مخطط :  البلبل

 . وفضل حمار
توليفة موسيقية من الجمل الأربع السابقة يتحرك عليها القرد مع          * 

 الزرافة والأرنبة والحمار 

 .ثم اختفاء مفاجئ* 

ظلام المسرح الأسود يبدأ تقديم عنوان المسرحية بالأسـلوب          في   *

  .المناسب



 ١٦٥

  المشهد الأولالمشهد الأول
 . يظهر من الظلام بلبل اللبلابة*   

بـس  .. كايات ياما وياما حكاوى أكثر من مناديـل الحـاوى         ح :  البلبل

النهاردة ح نقدم الفيل النونو الغلباوى اللي بيسأل صبحه وليلـه           

 . والأسئلة دي هوايته وميله

 .. خدوا بالكو

 
 مع تأثير صوت عصافير * 

.. يظهر من الظلام ديكور من أشجار الموز وفيه يجلـس الفيـل           * 

  ..بزلومة صغيرة جدا

 ! أهو قاعد أهه.........  : بلالبل
 . الفيل يحدث نفسه بصوت مسموع ويهز رأسه بوقار* 

  طريق الخروج في مع هزات رأس الفيل يتحرك البلبل* 

 ليه؟ مين؟ فين؟ عشان إيه؟ وازاى؟  :  الفيل

 وده إيه ده؟ وده إيه؟ 

 . ده الفيل اللي بنحكى عليه في الأسئلة شادد قوى حيله : البلبل
 بل أن يخرج البلبل يعود مرة أخرى ويخاطب الجمهور ق* 

 *من المسرحاثم يطير خارج  . 

يعنـي  .. شوفوا مناخيره كمان طول إيه؟ تقريبًا أقصر من ديله         :  البلبل

 "  يخرج".......مالوش مناخير
  .يتحرك الفيل نحو مقدمة المسرح سائلا* 

 ب ليه؟ ط..................................  : الفيل

 .........ودى تعمل إيه؟ وازاى؟.. معناها إيه؟



 ١٦٦

 ؟ وده إيه؟ .ودى إيه ده

 
 . المعبر عن القردييسمع المؤثر الموسيق* 

 *  ايظهر القرد خارج     قبعـة ونظـارة     ا من بين أشجار الموز لابس 

ينط فوق شجرة الموز ويقطـع      .  بعظمة اويدخن سيجار . كانيأمري

  .موزة ويلتهمها

 . أنا أطلع فوق شجر الموز زي القرد :  القرد

 وما دام باكل لازم كله يكون ............. وابتدى آكل

 "  مضغ""         مضغ"حواليا سكوت في سكوت
فـت  لثم يتنحنح لي  .. جلسته متأملا القرد بإعجاب    إلى   يعود الفيل * 

  .نظر القرد إليه

 ". مسلكا صوته" يتنحنح"  : الفيل

 
 الأكل   فيالقرد منهمك* 

  . حول نفسه قليلا ثم يتجه نحو الأشجاررالفيل يقوم ويدو* 

 هس مش عاوز أبدًا ....... هس...... هس :  القرد

 . وخصوصا الأسئلة....... أصوات

 علشان دي مضرة للهضم
 "  ضحكة"                     

  الفيل يدور حول الأشجار بلا جدوى* 

 يا عم قرد آه  :  الفيل

 ف قد إيه لو تعر

 . أنا باحب الموز

 ".مضغ…… مضغ……  مضغ"..……هس : القرد



 ١٦٧

 وتعرف قد إيه  :  الفيل

 نفسى ومنى عينى 

 آكل موز؟ .. دلوقت

 . لو كنت تقدر. اقطع وكل.  الموز آهه"بتعاظم"  :  القرد 

 .معرفش أطلع عليه. الشجر عالى قوى..  مقدرش"بتعاسة"  :  الفيل

 عمل إيه؟ هه؟ إيه اللي أعمله؟ أ.. قل لي أعمل إزاى
 *ويلقيه فوق رأس الفيل االقرد ينط على الأرض فجأة ويلتقط حجر 

  . صرخة حادةاثم يخرج من المسرح مطلقً

 . ……اللي تعمله إنك تتلهى وتسكت وما تفلقنيش :  القرد

 . أعلى الشجرة إلى ينهنه الفيل قليلا ثم ينصرف* 

 ". ينهنه"  :  الفيل

 .  جزء من ديكور الموز وتبقى أجزاء قليلةفييخت* 

  " توت فش فش فش"صوت من خارج المسرح* 

بون لعبة قطار السكة    لعهم ي كانيدخل طابور من الأرانب الصغيرة      * 

  .الحديد

 .. …فش فش فش يا وابور يا مولع.. ……توت :  الأرنب

 . حط الفحم وبا قول لك ولع حط الفحم
 .ا مولودا صغيرا وهى تحمل أرنبم الأتمشى بجوارهم الأرنبة * 

وتصفق بهما لأن يـديها     .. ي تحرك أذنيها على إيقاع المش     الأم  * 

  .مشغولتان بحمل الأرنب الصغير

 حط الفحم :  واحد اثنين                   الأرانب :  الأم 

 شمال يمين                             حط الفحم 

                حط الفحم ثنى فرد                 

 يا للـه يا ورد                       حط الفحم 



 ١٦٨

 ثنى مد                           حط الفحم 

 شدوا جد                          حط الفحم 
 .  وراءهملاًن الأرانب يشدون حبأيتضح * 

 *     ن يظهـر   أ دون   اويخرجون من المسرح ويتركون الحبل مشدود

 .  الذى يشدونه بهشيءال
  .أصواتهم لا تزال تصل من خارج المسرح* 

 .. هيلا هوب. ………هيلا هوب :  أصوات الأرانب
الحبل المشدود ويلعـب عليـه حركـات         إلى   يدخل الفيل وينظر  * 

 المشدود بالحبل   شيء الحبل ويظهر ال   يوبعد لحظة ينته  ... بهلوانية

  .ايفإذا به فرن أسود له مدخنة تخرج دخانا رماد
  .يقع الفيل على هذا الفرن فيلسعه فيهب صارخا من اللسعة* 

 إيه ده؟ مين؟ عشان إيه؟ … آى :  الفيل

 وإزاى ده؟ يحصل ليه؟ 
الفيـل   إلـى    ترجع الأرانب الصغار وأمهم دفعة واحدة وينظرون      * 

  .ويضحكون

 . ها ها ها ها ها ها :  الارانب

 . عيب يا ولاد : الأم  
 . ل الفرن باهتمامالفيل يتأم* 

 . جانب المسرح في تتجمع الأرانب الصغار حول بعض* 

 ده إيه يا جماعة ده؟  : الفيل

 . مليان فحم… مليان فحم وتملّى مولّع… ده وابور ومولّع :  الأرانب

 . …ده يا حبيبى يبقى فرن" لفيلل "..بس يا ولاد :  الأم 

 . جايبينه نشوى فيه بطاطا

 .. طعم الشوكالاطة.. بنار الفرن.. نشوى بطاطاوح  :  الأرانب



 ١٦٩

 .. بنار الفرن

 …يا للـه يا حبابيبى :  الأم 
 . الشد مرة أخرى في ونءالأرانب الصغار يمسكون بالحبل ويبد* 

  .التحرك معهم وهى تصفقّ لهم على الواحدة في  تبدأالأم * 

 الأرانب

 الأم 

: 

: 

 هيلا هوب .. ……………

 .. ح اديكم نايبى

 هيلا هوب.. ………… :  الأرانب
نصراف فيسرع  الا في   واءالفيل واقف مبلّم وسارح يلاحظ أنهم بد      * 

 . يناديخلفهم و

 

 ..……يا خالة.. ………خالة :  الفيل
   تتوقف بملل ومضايقة ومعها كل الموكبالأم * 

 نعم؟  :  الأم  

 ده فرن؟  :  الفيل

 … تلاجة …  لأ"بسخرية"  :  الأم  

 .. ده مش تلاجة…  لأ"بجدية"  : الفيل

 . …ده حوت.. ………بلاش : الأم 

 .. لأ مش حوت… حوت ده : الفيل

الأم  تصرخ بعصبية فتفزع الأرانب ويتجمعون حول الفـرن          * 

 . في جانب المسرح

 ولما انت عارف انه مش تلاجة  :  الأم  

 ولما انت عارف انه مش حوت 

 فرن بتقلب دماغى ولما انا باقول لك من الصبح إنه 

 ..  يا للـه يا حبايبى" لأولادها"ليه بالأسئلة دي كلها



 ١٧٠

  .الشد مرة أخرى ويتحرك الجميع في ونءيبد* 

 … هيلا هوب : الأرانب
  . ويستوقفهاالأم  خلف الأرنبة يالفيل يجر* 

 بس الفرن .. ……معلهش يا خالة ما تزعليش منى : الفيل

 ه كمان؟ الفرن بيعملوا بيه إي.. ……ده 

 . يخبزوا فيه :  الأم  

 إيه مثلا؟ :  الفيل

 . فطير : الأم  

 وبسكويت؟  : الفيل

 … مثلاً : الأم  

 وبتجيبوا منين البسكويت عشان تخبزوه؟  :  الفيل

 .بنعجن له عجينة :  الأم  

 وازاى بتتعجن العجينة؟  : الفيل
  .يظهر أمامها ماجور* 

 : ستعمل المقادير الآتيةت… سهل قوى :  الأم  
 يظهر أمامها فنجانان * 

. الماجور في تضع الطفل على الأرض وتأخذ الفنجانات وتصبهما* 

 . البكاء في الطفل يبدأ* 

  . تحمل الطفل فيسكتالأم * 

 . فنجالين دقيق :  الأم  

 . ………واااا ء  :  الطفل
 . يظهر فنجانان آخران* 

 . الماجور في رض لتصبهما تضع الطفل على الأالأم * 

 .. وفنجالين لبن :  الأم 



 ١٧١

 البكاء إلى الطفل يعود* 

 و ااااااااا ء  : الطفل
 .تحمل الطفل فيسكتالأم * 

 .تظهر ثلاث بيضات* 

 البكاء ولكنها تتركه  إلى تضع الطفل على الأرض فيعود* 

الطفل يكاد يختنـق مـن      . الماجور في   حتى تكسر البيضات الثلاث   

 . الماجور في بيد وتلقى بالبيضة دون كسرالأم ء فتحمله البكا

 ....... آدي واحدة.... وثلاث بيضات :  الأم 

 و اااااااا ء  :  الطفل

 ...... والتانية :  الأم 

 "  يكاد يختنق".......واء..... و ااااااااا ء واء : الطفل

 . والثالثة :  الأم 

 
 ليسكت ولكنه لا يسـكت ويظـل        هتحاول تهنين الطفل وتهز   الأم  * 

 . يصرخ بصوت مرتفع

كلامهـا  الأم إلى   الفيل يحاول أن ينتظر حتى يسكت الطفل وتعود         * 

  .ولكن الطفل لا يسكت

 و اااااااا ء :  الطفل

 و اااااااا ء

 و اااااااا ء
 . من الكلامالأم الفيل يستزيد * 

  .الراديو في جة أبلة نظيرةلهترد بصوت منخفض بالأم * 

 ـ  الأم  طول الفقرة التالية المناقشة دائرة بين       *   يوالفيل والطفل يبك

  .تهزه وهى تتكلم بلا فائدةالأم بلا انقطاع و



 ١٧٢

 . وبعدين :  الفيل

 . ولكن الفيل لا يسمعها بسبب ارتفاع بكاء الطفل

 تخلط الكميات جيدًا  :  الأم 

 بتقولي إيه؟ " بصوت عال"  :  الفيل

 وعشان ... تخلط الكميات جيدًا" عالبصوت "  :  الأم

 لازم نضيف عليها .. العجينة تنفش وتبقى حلوة

 .. شوية بيكربونات

 وده يبقى ايه البيكربونات ده؟ " بصوت عال" :  الفيل

 . مسحوق أبيض كده.. أ ووووو" بصوت عال"  :  الأم 

  ويعني إيه مسحوق ابيض؟ "بصوت عال"  :  الفيل
  .خيراأ و"               

مسـحوق أبـيض اسـمه      ..  اللهم طولك يا روح    "بصوت عال "  :  الأم

 . وبيستعملوه دوا كمان.. بيكربونات
 . لاً قليلاًالطفل يهدأ قلي* 

 . مسألة الدواء في الفيل سارح* 

  .يخرج الفيل من سرحانه كالقنبلة* 
  هو الدوا بيتحط في البسكويت؟ "بصوت مرتفع"  :  الفيل

 . ته خوفا من إزعاج الطفلالأم تسك

 .............هس :  الأم 

  هو الدوا بيتحط في البسكويت كمان؟ "هامسا"  :  الفيل

 . ده علشان العجينة تطلع كويسة...  يا سلام عليك"ةمسها"  :  الأم

 وتطلع إيه العجينة دى؟ ...  آه" ومفكرااهامس"  :  الفيل

 
 بالطفل علـى الأرض     يوتلق. .تنفجر غاضبة وتنسى الهمس   الأم  * 



 ١٧٣

 . جم على الفيلهوت

  .والأرانب والطفلالأم زيطة فظيعة من * 

 ما أنا لسة قايلالك يا فيل يا رزيل يا سئيل أنها            "بغضب وزعيق "  :  الأم 

 . من الدقيق واللبن والبيض

  والبيكربونات؟ " أمامهاامتقهقر"  :  الفيل
 . يظهر الماجور مرة أخرى* 

 . وتقلبه فوق رأس الفيلالأم  تحمله* 

 .. العجينة أهه.. ده أنت تفرس.. آه يا نارى : الأم

 . عشان تبطل الغلبة الفاضية بتاعتك.. خد
  ." توت"الأطفال يصيحون* 

 .. توت :  الأرانب
 ومن خلفه عربات صغيرة يقفـز       ي قطار حقيق  لينطلق الفرن مث  * 

 . ارج المسرحخ إلى فيها الأرانب وأمهم وينطلقون بسرعة

 يا وابور يا مولع  : الأرانب

 حط الفحم 

 يا وابور يا مولع 

 حط الفحم

 " يتلاشى صوتهم وصوت القطار" 
 .. مع صوت نفخ وذرات دقيق تتطاير حوله... الفيل وحده* 

  يويبك... الفيل يكح* 
 .يظهر ديكور من أشجار البرتقال* 

 . تدخل الزرافة* 

طويلة تكملها أيد بشرية تحمـل راديـو        الزرافة عبارة عن رقبة     * 

 . ترانزستور



 ١٧٤

  .جام وهيامنسأغنية عاطفية با إلى الزرافة تستمع* 

 .  آه"يغنى"  :  الراديو

 خلاص اموت 

 قربت اموت 

 أنا اه باموت 

 أنا مت فعلاً 

 أنا مت جدًا 

 جدًا جدًا 

 . من كتر الحب
 لاًلها قليمع تأوهات الزرافة ينهض الفيل ويذهب إليها ويتأم* 

 " تتأوه"  : الزرافة

 رقبتك طويلة كده؟ ... انتى ليه :  الفيل

 ..  من كتر ظرفك يا ظرافة"امغني"  : الراديو
الزارفة تفتح حقيبتها وتخرج منها مرآة تنظر فيها لنفسها بدلال          * 

  .وهى تعدل شعرها

 .. وشى بيحمر :  الزرافة

 . لقرافة ح ينقلونى ع ا"يغنى"  :  الردايو 

 . بعد الشر........ لأ : الزرافة

 ..... م الحب........  ميت"يغنى"  :  الراديو
 الزرافة تتنهد وتدندن بهمهمة مع لازمة الأغنية * 

  .أعلى يتأمل رأسها إلى الفيل ناظر* 

 " همهمات...... تأوهات..... تنهدات"  :  الزرافة

 راسك ...... وليه بقى كمان :  الفيل

  "دندنة وهمهمة"  :  الزارفة



 ١٧٥

 .. هه؟... صغيرة أقوى قوى بالشكل ده؟ هه؟ هه؟ :  الفيل

  " تهمهم"لأنى سرحانة في المزيكة.. ما تزعجنيش.. أرجوك :  الزرافة

 مزيكة نوعها إيه؟  :  الفيل

 . لحن عاطفي :  الزرافة 

 .حزاينى؟هو اللحن العاطفي يبقى حاجة تانية غير  اللحن ال :  الفيل

 والا هم الاتننين نفس الشيء؟ 
الزارفة تغلق الراديو بعصبية ورقبتها تتقلص وتقصر وتطول من         * 

  .الغضب

 دى غباوة إيه دى؟  :  الزارفة

 تعرفي التمساح بياكل إيه على العشا؟.. طب لو سمحت قوليلى : الفيل

 .. بقى كده : الزرافة

 .. بقى أنت مصمم تفور دمى

 .. لكلازم أوري

بس قوليلى باختصار ليه رقبتك     ... خلاص خلاص ما تزعليش    :  الفيل

 طويلة قوى قوى كده؟
 .. الزرافة تنفعل على الفيل وتفقد صوابها* 

تح الراديـو علـى     نفتضربه على رأسه بالراديو الترانزستور في     * 

  .مذهب الأغنية العاطفية وتنصرف

 رقبتى؟ ........ رقبتى؟ :  الزرافة 

 ... واحد مش مؤدب... أنت ولد مش كويسأصل 

 خد . وفظيع كمان.. و.. و

 خ .... آآآ : الفيل
صوت الراديو يبتعد ولا يبقى إلا الفيل وحده وهو ينهنه من أثـر           * 

  .الضربة



 ١٧٦

 . آآآ :  الراديو

 خلاص ح اموت  : الفيل والزرافة

 قربت اموت 

 أنا اهه باموت 

 

   أنا مت فعلاً"وحده"  :  الفيل

 أنا مت جدًا 

 جدًا جدًا 

 من كتر الضرب 
 . تدخل النعامة راكبة بسكليتة* 

  الفيل يتنبه لها ويكف عن البكاء ويتجه إليها كى تقف* 

 حاسبى ......... استنى :  الفيل
 . هامكانالنعامة تفرمل مرة واحدة وتقف دون أن تنزل من * 

  .أوضاع أشجار البرتقال تتغير* 

 . يا مضحكة.. ه إيه ده؟معنا :  الفيل

 معرفش  :  النعامة

 هيصة؟ :  الفيل

 معرفش : النعامة

 زيطة؟  : الفيل

 معرفش  : النعامة

 زمبليطة؟ :  الفيل

 معرفش ......... معرفش...... معرفش : النعامة

 طب تعرفي إيه؟ تعرفي تحطى رجل على رجل؟  : الفيل

  تتمسخر على  بقى موقفنى عشان"تشهق"  :  النعامة



 ١٧٧

 .. أنا ح اوريلك... رجليا

 تعرفي التمساح ........... خلاص خلاص بلاش دى :  الفيل

 بياكل إيه ع العشا؟ 
النعامة تصدمه بالبسكليته وتمر فوقه مرة واتنـين وثـلاث ثـم            * 

 . تنصرف

 .لاًالفيل ينهنه قلي* 

 آدي اللي .. خد.. ايه اللي بياكله ع العشا؟ : النعامة

 .. خد.. خد.. لهبياك

  "بكاء ونهنهة"  : الفيل

 
تحدث حركة ذهاب وإياب شديدة من الحيوانات التى تمر راكبـة           * 

شتى الاتجاهات، من   ي في   على كل أنواع وسائل الركوب التى تجر      

 . سيارات وقوارب وهليكوبتر
 ـ فـي    .ثلاثة كادرات  إلى   يقسم المسرح *   منهـا يظهـر طالأوس

قارب طويل   في   رد وعلى أحد الجوانب الأرنبة    الهليكوبتر يركبها الق  

  . الآخر الزرافة وهى تركب سيارة فاخرةفيومعها أبناؤها و

هنا وهو لا يكـف   إلى    بينهم من هنا   يالفيل النونو الغلباوى يجر   * 

 . عن توجيه الأسئلة إليهم

 ليه القمر مدور؟  : الفيل

خر سـرعة عشـان     إزاى تتجرأ وتوقف عربية فخمة بتجرى بآ       :  الزرافة

 … تسأل أسئلة زي دي إيه يا اخواتى قلة التربية دى
 .لاًالقرد سائي إلى الفيل يجر*

 الدبان بيروح فين لما بيطير؟  :  الفيل 

 .انا ح أعمل مصيبة.. حوشوه من قدامى : القرد



 ١٧٨

  .الأرنبةي إلى الفيل يجر* 

 ؟ بالليل والا بالنهار. امتى المطرة بتكون أقوى؟ :  الفيل

 كفاية أسئلة .. برج من عقلى ح طير.. آه :  الأرنبة

 .. انت ح تفرسنى.. االله يخليك

  " تبكى"ح تفرسنى ح تفرسنى
  .مقدمة المسرح في النعامة تقفز مارة* 

 ها ها ها ها ها  :  النعامة
ضاءة على الجميع ما عدا الفيل الذى يفاجئهـا بسـؤال       تخفت الإ * 

  .فتفزع وتخرج هاربة

 في كام عود قش في المقشة؟  :  يلالف

 . معرفش… معرفش… معرفش :  النعامة
  .المسرح وأسئلة وأجوبة سريعة في يحدث ذهاب وإياب* 

 ليه؟  :  الفيل

 ………آه :  الزرافة

 فين؟  :  الفيل

 هو هو هو هو هو  : القرد

 امتى؟  :  الفيل

 ..ح تفرسنى.. …ح تفرسنى..... ح تفرسنى :  الأرنبة

 كام؟  :  الفيل

 .. معرفش.. معرفش… معرفش  :  النعامة 
  وضجة أصوات الجميع..  مع صوت زحاماتزداد الحركة عنفً* 

 فـي    سنسمعه يمقدمة المسرح مع مؤثر موسيق     في   الفيل وحده *  : أصوات الجميع

  .كل مرة يردد فيها سؤاله عن التمساح

  العشا؟ التمساح بياكل إيه ع. …عاوز أعرف :  الفيل



 ١٧٩

 . مقدمة المسرح في -يظهر بلبل اللبلابة* 

 رجعت تسأل أسئلة تانى؟ .. يا مسكين : البلبل

 بياكل إيه ع العشا؟ . التمساح.. ……عاوز أعرف :  الفيل
المغامرة لتشجيع الفيل علـى اقتحامـه        إلى    بالحنين يءلحن مل * 

 . للحصول على المعرفة

 نك تروح تسأله هو أظن أحسن حاجة تعملها إ : البلبل

 هو مين؟  :  الفيل

 . التمساح : البلبل

 والتمساح ده ساكن بعيد؟  :  الفيل

 بعيد قوى ف قلب المجاهل "يغنى"  : البلبل

 هناك ورا الجبل الكبير 

 بيجري نهر عظيم وهايل 

 وعايمة فيه طوابير طوابير 

 تماسيح بتبرق وتلعلط

 ما بين عيدان هايشة ونامية 

 ية تلعب وتبلبط في الم

 وتكشف أسنانها الحامية 

  تماسيح بتبرق وتلعلط "مفكرا"  :  الفيل

 ما بين عيدان هايشة ونامية 

 وتبلبط؟ .. في المية تلعب؟

  " يضحك"ها ها ها

 ..  وتكشف أسنانها الحامية"امحذر"  :  البلبل

 وبتاكل إيه ع العشا؟  : الفيل

 أظن ما الواحد منها  :  البلبل



 ١٨٠

 بياكل له في اليوم كذا مرة 

 لحد ما العشا يتجهز 

 … ووقتها تهل القمرة

 تهل القمرة؟ …… "سارحا"  :  الفيل

 وبكل رقة ونعومية  :  البلبل

 تنور الليل الكحلى 

 ملا آخرهم .. وتنظر

 يخلص العشا ويحَلّى 

 وبياكلوا إيه ع العشا؟ . ……… آه"مفكرا"  :  الفيل

 .. لوحدك تعرفهده عليك  :  البلبل

 مستنى إيه؟ 

 لازم تكون دلوقتى في السكة 

 … وخد معاك مخلة

 ..تحط فيها الزاد والزاد
 .الفيل يحضر مخلة* 

 أحط إيه  يا بلبل اللبلابة؟  :  الفيل

 . سندوتش كبدة وعلبة فول بزبدة :  البلبل

 وحتة جبنة بيضة              ومعاهم كام بيضة 

            وكراملة وشكولاتة ورغيفين  تلاتة     

 ."يردد مع نفس الكلمات وهو يعبئ المخلة"  :  الفيل
  .نصرافالا في  الفيل من ملء المخلة يحملها ويبدأين ينتهأبعد * 

  وشوية نصايح خدهم وانت رايح "لاًمكم" :  البلبل
 . الفيل يمشى والبلبل يطير فوقه ويزوده بالنصائح* 

 . وله البلبل ليحفظهالفيل يردد ما يق* 



 ١٨١

البلبل صوته مرتفع وكلماته أقل سـرعة       "  مرتوم "الحوار بينهما * 

 . ه يحفظ نفسهكأنة ممن كلمات الفيل الذى يردد الكلام بهمه

  .خلفية الحوار في  إيقاعيةاموسيق* 

 خليك عاقل طول السكة وبلاش ترمى ورق ع الأرض  :  البلبل

 بلاش أرمى ورق ع الأرض خلينى عاقل طول السكة و : الفيل

 اغسل إيدك قبل الأكل وبعده كويس واتمضمض  : البلبل

 أغسل إيدى قبل الأكل وبعده كويس واتمضمض  :  الفيل

 اوعى تشرب من كباية حد  :  البلبل

 اوعى أشرب من كباية حد :  الفيل

 اوعى تأجل عمل اليوم للغد  :  البلبل

 لغدأوعى أأجل عمل اليوم ل : الفيل

 قول من فضلك قبل ما تطلب  :  البلبل 

 وأقول متشكر أبقى مؤدب؟  :  الفيل

 .. أمال.. طبعًا :  البلبل

 خليك شهم وساعد غيرك وانجد كل اللي يقول آى 

 خلينى شهم وأساعد غيرى وانجد كل اللي يقول آى :  الفيل

 ى بس خلاص دلوقت يا فيل يا عزيزى ح أقول لك باى با :  البلبل

 باى باى … باى باى يا بلبل : الفيل

 باى باى . …باى باى باى باى : الاثنان معا
 . يخرج الفيل* 

حركات عنيفـة مرحـة   ي في  ترقص وتغن  يالحيوانات تخرج وه  * 

 . جنونية

  الفيل المتعب أهو راح "يتغن"  : الحيوانات

 .. يا حبيب قيموا الأفراح



 ١٨٢

 … الفيل النونو الغلباوى

 اغنا خلاص ارتاح راح ودم

 راح ……… راح.. ……راح…… راح
اللحظـة التـى     في   بعض فقرات من منوعات راقصة وموسيقية     * 

بالتخلص من الفيلاأقيمت ابتهاج .  

 ! ودلوقت نقدر نتسلى على راحتنا :  القرد
 ـأخيرا تهدأ حالة المرح والصخب ويبدو على الحيوانـات خي         *  ة ب

 . لالأم

 .ان يمل فيلقيه بعيدأ ثم لا يلبث شيء بالهواء في القرد يلعب* 

 أوووف  : القرد
الزرافة تدير مفاتيح الراديو على محطات كثيـرة ولا تجـد مـا             * 

  .يعجبها

"  محطة ثانيـة   "فإن متوسط ارتفاع الأمواج في المحيط الأطلسى       : الردايو

 محطـة   "..وهل كل الرجال مستعدون للكفاح يا أيها المفضـال        

 "  كلام لاوندى"" كلام صينى"شبخ ببخ شرم برمشبخ ببخ " تالتة
 .الزرافة تغلق الراديو بغيظ* 

 ………ايه القرف ده :  الزرافة

 . ن تسكتهأ ينفجر باكيا وأمه تحاول االأرنب المولود حديثً* 

 . بيتهيألى إن حاجة ناقصانى :  النعامة

 و اااااااا ء  : الطفل

 لهي الطفل عن البكاء الأم ترقص التويست وتصفق بأذنيها لت* 

مين شطور ياخـد    "  واء "سدسد يا توتو    "  واء "بس يا حبيبى بس    : الأم

 البزازة؟ 

 ".. طب بص بص بص    " واء "هوه هوه .  طب نام ننه   " واء "..هيه



 ١٨٣

 . تويست تويست.  واحد اثنين"ترقص

 تويست تويست … ننه هوه

 تويست تويست … ننوس عينه

 متعب خالص تويست تويست 

 . بيسأل أسئلة… متعب إزاى؟  : النعامة
  تفر الأرنبة وهى ترقص* 

 تويست تويست ..  اهه يا ختى"ترقص"  :  الأم 

 تويست تويست. ………ما بيعرفش

 تويست تويست.. ………يتكلم أبدًا 

 تويست تويست……… ده صغنّن خالص
 . ولكن بلا مزاجين يغنأالقرد يحاول *

 الغلباوى .. النونو.. الفيل :  القرد

 ارتاح ……… خلاص …… راح ودماغنا

 . ر اااااااا ح……… راح . ……راح 
  يدخل بلبل اللبلابة طائرا بسرعة* 

 يا بلبل اللبلابة  : الجميع

 نعم يا أهل الغابة  :  البلبل

 هو راح فين؟  :  النعامة

 مين؟  :  البلبل

 الفيل النونو الغلباوى  : الجميع
 يبلبل اللبلابة يغن* 

 هذه المرة والأداء يختلفان عن المرة السابقة ففيهما لـوم           اللحن* 

 . وعتاب للحيوانات وإشادة بالفيل وبشجاعته ومغامرته الخطرة

 ا الجميع تدريجيفييخت* 



 ١٨٤

 .يحل المساء* 

 .قمر مكتمل* 

 . الماء في بقعة لامعة* 

  .قلق* 

  بعيد قوى ف قلب المجاهل "ييغن"  : البلبل

 يرهناك ورا الجبل الكب

 بيجرى نهر عظيم وهايل 

 وعايمة فيه طوابير طوابير

 تماسيح بتبرق وتلعلط 

 ما بين عيدان هايشة ونامية 

 في المية تلعب وتبلبط 

 تماسيح بتبرق وتلعلط  :  الجميع 

 ما بين عيدان هايشة ونامية 

 في المية تلعب وتبلبط؟ 

 . وتكشف أسنانها الحامية" بحزن"  :  البلبل



 ١٨٥

  لثانيلثانيالمشهد االمشهد ا
   *ابعد انتهاء المشهد الأول يكون الكادر مظلم .. 

الصعود عليه مـع     في   يظهر الفيل ويفتح أمامه ديكور جبل يبدأ      * 

  .أغنية

  "فوق إحدى القمم"  : الفيل

 محلا السفر ويا سعد اللي يسافر 

 أما منظر مدهش .. االله أكبر

 .. وفوق عجبنى زيادة... عجبنى تحت

 "  وقفة قصيرة" أرسمهيا سلام لو أقدر

 أيوه صحيح لكن بقى التمساح بياكل إيه ع العشا؟ 
 ل الذي يفتح أمامه مثيتسلق الجبل الثان في ينزل من القمة ويبدأ   * 

  .الأول

عاوز جسم رقيق أما النزول ده لعبة بالنسـبة         .. صعب الطلوع  :  الفيل

 . لى
 . يتدحرج من الناحية الأخرى* 

 . لثالث بنفس الطريقةيظهر ديكور الجبل ا* 

 .  من المخلة وينفخهاالفيل يجلس ويخرج بالونً* 

 مين اللي قال إن النزول أسهل حتى النزول يا أخوانا مش لعبة :  الفيل 
ة الثالثة على أغنية التماسيح     قمال إلى   البالون ينتفخ ويرفع الفيل   * 

 .فيعبر من القمة ويخرج من المسرح

 ى الأمامإل...... والآن :  الفيل
 " ييغن" 

 بعيد قوى ف قلب المجاهل 

 هناك ورا الجبل الكبير 



 ١٨٦

 بيجرى نهر عظيم وهايل 

 عايمة فيه طوابير طوابير 

تماسيح بتبرق وتلعلط ما بين عيدان هايشة ونامية فـي الميـة            

 تلعب وتبلبط 
 .وبجوارها بحيرة صافية... ديكور أشجار جميز* 

 آكل وارتاح ...  كله ح اقعد هناأنا رجعت بعد المشى ده :  الفيل 
 . الجلوس ويستعد للأكل في يشرع* 

 .يسمع صوت من بعيد على هيئة صدى* 

 .. وبعده كويس واتمضمض... اغسل إيدك قبل الأكل :  الصوت 
 صابون كثيـرة    ي رغاو االبحيرة ويغسل يديه مخرج    إلى   فيذهب* 

  .تملأ منطقة البحيرة

 يدى أيوه الأول أغسل إ :  الفيل

 وآدي بحيرة جميلة يا سيدى 

 اغسل ........ اغسل......... اغسل........ اغسل

 ....نشف.......... نشف......... نشف.... نشف

 هم هم هم ............ اقعد بقى كل
 "  يفتح المخلة"*

 . ثم يجلس ويأكل* 

 هم هم .... سندوتش كبدة

 هم هم .........وعلبة فول بزبدة

 هم هم ".......... ضة بي"وحتة جبنة

 هم هم............. ومعاهم كام بيضة

 هم هم ................ ورغيفين تلاتة
  .البحيرة مرة أخرى ويغسل يده وينشفها إلى يذهب* 



 ١٨٧

 .  كلت خلاص يا حلوللى"بطفولة"  :  الفيل

 ح اغسل ايدى واحلّى 

 اغسل ........ اغسل......... اغسل........ اغسل

 ....نشف.......... نشف......... نشف.... نشف
المخلة ويأكل الكراملة والشكولاتة ويرمي الورق علـى   إلى   يعود* 

  .الأرض وينصرف

 هم هم هم .......... الكراملة :  الفيل

 هم هم هم ........... والشكولاتة

 . و ياللـه يا عم

 
  ولكنه يرى سلة مهملات مكتوب عليها لاًيمشى قي* 

 ". لى نظافة غابتكمحافظوا ع" 

 الصوت ... ويتذكر صوت البلبل وهو ينصحه.. يقرأ* 

 . يأتى من بعيد

  .السلة في يحود فيجمع الأوراق ويرميها* 

 خلّيك عاقل طول السكة وبلاش ترمى ورق ع الأرض  :  الصوت 

 أيوه صحيح : الفيل

 خلّينى عاقل طول السكة 

 وبلاش أرمى ورق  ع الأرض 
 .لاًف قليالفيل يتوق* 

  .ثم ينصرف* 

  "وقفة صغيرة"  :  الفيل

 بس التمساح 

 أيوه التمساح 



 ١٨٨

 بياكل إيه ع العشا؟ 
 . فيعجب بالأزهار.  بالأزهار يدخل الفيليءديكور لسهل مل* 

 .  الأزهاريسق في يجد رشاشة فيحملها ويبدأ* 

 يسعد صباحكم يا وردايات يا حبايبى  :  الفيل

 ين يا مفتحين وكلكم حلو

 واشرب حبة ".........  يرشهم"ح اسقيكو بالرشاشة
  .يقرب الرشاشة من فمه ولكنه يسمع الصوت* 

 اوعى تشرب من كباية حد  :  الصوت
 .اللعب في يبدأ* 

 دي كباية الورد .. فعلاً.... أيوه :  الفيل

 أشرب أنا بقى من كبايتى 

 وألعب هنا جنبكم حبة 

 . والصبح أروح للتمساح
  .نه يسمع الصوتولك* 

 اوعى تأجل عمل اليوم للغد :  الصوت
  .التحرك في يحمل مخلته ويبدأ* 

 مش راح أأجل عمل اليوم للغد  :  الفيل

 إلى اللقاء يا ورداتى العزاز

 والى الأمام يا فيل تقدم 

 شوف التمساح 

 أيوه التمساح 

 بياكل إيه ع العشا 
   ..مزيد من الجبال التى تردد الصدى* 

 .. ……بياكل إيه :  الصدى 



 ١٨٩

 ….. …بياكل إيه

 ..……إيه

 ..……إيه



 ١٩٠

  المشهد الثالثالمشهد الثالث
 "صدر القمر بجواره لافتة مكتوب عليهـا       في   ديكور النهر يتلألأ  *   

 ". النهر العظيم

  . وهو يقوم بتمرينات المساءي بساندوز رياضا ممسكًالأسد * 

  "ييغن"  :  الأسد 

 عضلاتى يا عضلاتى 

 يا أحلى صفاتى يا حبيبتى 

 يا للـه اتمرنى واتقوى 

 واكبرى كده كده واحلوى 

 في الدنيا زئيرى يدوى 

 وامشى في جوى وبطولاتى 
 *ه آلة وتريةكان ايشبك الساندوز ويلعب عليه لحنا عاطفي . 

  .ثم يعود للتمرين بعنف* 

  "بحنان"  : الأسد 

 آكل خضارى ولحمتى 

 وضرورى أخلّص لقمتى 

 .ما اقولش لأ.. نواشرب لب

 بذمتى ...... صبحت حقة

 ............. أسد" بقوة" 

 ............وآدي عضلاتى
 يديه خلف رأسه    ا على ظهره واضع   يينتهى من التمرين ويسترخ   * 

 ..وأيضا رجل على رجل

  .عند نومه يسمع زئير أسد يليه شخير نوم* 



 ١٩١

 وف آخر تمريناتى  :  الأسد 

 : لازم أعمل الآتى

  أجازة رسمى أخذ

 وارخرخ كل جسمى 

 وأنسى كمان حتى اسمى 

 ده يفيد 

 علشان عضلاتى 
 المسافر الذى أجهده السفر ويلتفت حوله فيلاحظ        ليدخل الفيل مث  * 

  .الأسدوجود 

  . بأدبالأسدالفيل يقترب من * 

 مساء الخير  : الفيل 

 ششت  :  الأسد 

 انا ما قلتش حاجة غير مساء الخير  : الفيل

 ششت  :  الأسد  

 انا قلت حاجة غلط  :  الفيل

 "  وزئير خفيف"ششت : الأسد 

  .الفيل يتذكر صوت بلبل اللبلابة* 

 قول من فضلك قبل ما تطلب  :  الصوت 

 حاجة واحدة بس هو ده النهر العظيم؟ .. من فضلك : الفيل

 مش بتعرف تقرأ؟  :  الأسد 
  .ا ثم يعود للأسداللافتة ويقرأه إلى يذهب الفيل* 

 أيوه صحيح طب من فضلك ما شفتش التمساح؟  :  الفيل

 وإيه كمان؟ بعد كده ح تسألنى عن إيه كمان؟ … ما شاء االله :  الأسد 

 بياكل إيه ع العشا؟ .. عن التمساح :  الفيل



 ١٩٢

  "يبرطم بكلام غير مفهوم"  :  الأسد 

 من فضلك  :  الفيل
 أي المدة السابقة كلهـا لا يتحـرك    ي بق نأ يحرك ذيله بعد     الأسد* 

  .جزء منه

 أولاً ما يصحش الصغيرين ……… شوف يا بابا :  الأسد 

 ثانيًا انت عبيط ولا شكلك .. يزعجوا الكبار

 ثالثًا خد ده كانذار اولانى ………… كده
 .نذاروأخيرا يضرب الفيل بذيله ضربة قوية كنوه من الإ* 

 *االفيل تبعد عنا باكي. 

  "ي يبك"آى :  يلالف

 على روحك انت الجانى … وبعدها : الأسد 
  يتحرك الفيل نحو النهر ويقف على الشاطئ* 

إيه الحكاية بس إيه المسألة الكل نازل فيا ضرب وبهدلـة أنـا              : الفيل

لازمن استاهل ده كله علشان لمض كلامنجى غلبـاوى كثيـر           

 . الأسئلة
ضـراء بـالقرب مـن      اكن فيلاحظ وجود جزيـرة خ     الأميفحص  * 

 .حدى قدميه فوقها بحذر شديدإيضع : الشاطئ

هذه اللحظة يخرج التمساح كله من الماء ويتضح أن الفيـل            في   *

 . واضع رجله على التسماح

 ....لكن ده إيه كمان؟ :  الفيل
 . الفيل يصاب بالذعر ويطلق صرخة صغيرة* 

 مساء الخير .......... يا خبر :  الفيل

 . زعجتكلا مؤاخذه أ

 اقصد .......... لأ........... ما اقصدش



 ١٩٣

 .......... أنا كنت عاوز أطلب

 بالطبع من فضلك 

 ........ ما تعرفليش.......... خدمة

 .......... أقدر الاقى فين

 هنا في النواحيدى 

 .......... تمساح؟................. 
  .التمساح يضحك ضحكة مكتومة* 

 تمساح؟  : التمساح 

 تمساح  :  الفيل

 قرب عليا شوية  : التمساح

 وقوللى بقى يا عنيا 

 ليه النبى حارسك 

 عاوز تلاقى تمساح؟ 

 عاوزه عشان أسأله  :  الفيل

 بياكل إيه ع العشا؟ 
  .ة ثم يخاطب الفيل برزانةثالتمساح يضحك ضحكة خبي* 

 تعال عليا ............ طيب :  التمساح

 ...وكمان شوية لهنا

 بقى التمساح .......... ظيمع

 أنا ........ يا سيدى يبقى

 " ضحكة مشئومة" 
  .الفيل يفاجأ ويفرح بالخبر ويقترب أكثر من التمساح* 

 بصحيح؟  :  الفيل

 واالله؟ 



 ١٩٤

 شخصيًا؟

 يا سلام 

 يا حلاوة 

 طب قل لي 

 طمنى 

 بتاكل إيه ع العشا؟ 

 . التمساح يلتقط مناخير الفيل بين أسنانه فجأة* 

 الليلة مثلاً أنا ناوى آكل لي فيل نونو غلباوى  :  التمساح
  "صوت عضة التمساح" 

 الفيل يصرخ مذعورًا 

 آى آى سيب ........... آى سيبني :  الفيل

 . الأسد  يرفع رأسه فقط* 

 الفيل في خطر ........ يا حول االله : الأسد 
 .... .......فترة من الشد والجذب بين الفيل والتمساح* 

 .  والفيلالأسد وإيقاع الكلام متلاحقان بين االموسيق* 

 

 تربس جامد........... اجمد يا ولد : الأسد 

 ........... ما بقتش خلاص : الفيل 

 ............ثبت رجليك :  الأسد 

 ......... حاقدر........ أبدًا : الفيل 

 ............حاسب يا خدك : الأسد 

 ............التماسيح دول :  الفيل 

 ..........اوعى يشدك :  الأسد 

 ............ليهم أسنان : الفيل 



 ١٩٥

 ..........اوعى المية : الأسد 

 ..........أسنان حاميين : الفيل 

 ..........طب ما تخافشى :  الأسد 

  " يبكى"حاميين خالص :  الفيل 

 ....أنا راح أساعدك : الأسد 

 . يمسك برجلين الفيل ويشده ضد التمساح  الأسد* 
 التمساح يشد بقوة أكثر* 

 فيل نونو غلباوى كده ولازم يكون طعمه لذيذ خالص  :  التمساح
  . يشدان بقوة أكثرالأسدالفيل و* 

 ..........أنا مانيش عاوز :  الفيل

 أبقى طعمي لذيذ 

 سيب ياللـه يا عضاض 

 أنا ما انفعش اتاكل أبدًا

 .  دواماتاالنهر محدثً في لنهاية ينجحان وينزل التمساح افيو* 

 غلبناه ............. بس :  الأسد 

 أبو طويلة الهايف ده 
الفيل يتذكر صوت بلبل اللبلابة بعد المعركة نلاحظ الفيل أصبحت          * 

اللحظة الأخيرة مـن صـراعه مـع         في   له زلومة كبيرة استطالت   

  .التمساح

 بقى مؤدب قول متشكر ت :  الصوت 

 … انا متشكر جدًا جدًا :  الفيل
  .الماء عدة مرات في الفيل يئن ويغمر زلومته* 

 ……… يا ابنى العفو :  الأسد

 اهى كلها تمارين تنفعنا 



 ١٩٦

  .الماء عدة مرات في الفيل يئن ويغمر زلومته* 

 انت بتعمل إيه عندك؟  :  الأسد
  الماء في شكله إلى الفيل ينظر* 

 ...مناخيرى مال شكلها :  الفيل

 بقى وحش كده ليه؟

 دلوقت ح اعمل إيه؟ 

 لازم أطول بالى 

 لحد ما تخف وترجع 

 .………جميلة زي الأول
  . يفحص زلومة الفيلالأسد* 

 ورينى كده وانا أشوفهالك  : الأسد

 ) يفحصها( 

 الانتظار مش ح يصغرها .. لأ

 وانا لو مكانك كنت افرح بأى 

 ي تلاقى حاجة تزيد فربما د

 . فيها مزايا كتير

 
 . تدخل ذبابة وتقف على قفا الفيل* 

 .يبعدها بزلومته* 

 فمه  في يقلع حزمة من الأعشاب ويدسها* 

 . يشفط ماء من النهر ويرش به نفسه* 

 ) ضاحكًا(  :  الفيل

 بص اتفرج . صحيح. …ده صحيح

 طلع كلامك كله صحيح 



 ١٩٧

 . ……ها ها .. …جميل 

 هايل .. ……مدهش

 .……بديع. ……ا هاهه

 …………حاجة عظمية
  . يضحكالأسد*  

 مش قلت لك؟  :  الأسد

 .. كل تجربة الواحد يدخل فيها لازم يخرج بحاجة مفيدة
 *مختلفةاالفيل يلعب بزلومته ألعاب  . 

 ) يغنى (  :  الفيل

 زلومتى الشطورة 

 زلومتى القمورة 

 معلقتى وكبايتى 

 وعصايتى المسحورة 

 دنى أأمرها تهاو

 م الليلة تعودنى 

 تكنس لي وتفرش لي 

 وتهرش لي ورا ودنى 

 عضلاتها فولاذية 

 زلومتى الرياضية 

 مين عاوز يقابلها 

 في مباراة حبية؟
 . فير.. دى..  يلعب مع زلومة الفيل لعبة براالأسد* 

  .كان مرة يغلب والفيل مرة يغلب وهما يضحالأسد* 

 زلومتك رياضية  :  الأسد 



 ١٩٨

 ا فولاذية عضلاته

 يسعدنى أقابلها 

 في مباراة حبية 

 مناخيرى مفيش طولها  : الفيل

 في الدنيا دي بطولها 

 والحاجة اللي ف نفسى 

 من دلوقتى ح اطولها 
  . يبارك للفيلالأسد* 

 .………مبروك……… مبروك :  الأسد

 مع السلامة 

 
 . الفيل يتحرك للخروج* 

ولكن الفيل يستدير ويضع له      فمه   ااح يخرج من الماء فاتح    مسالت* 

 . فمه المفتوح في بزلومته عصاية

الماء ويغوص تحت الماء حيث تضحك عليه        في   التمساح يتقلب * 

 . الضفادع والأسماك



 ١٩٩

  المشهد الرابعالمشهد الرابع
  

  العودةالعودة              
 

دوائر مثل الطاحونة ثم     في   الفيل يلف زلومته  . طريق العودة  في    *

 . يقطف له موزة بين شجرة الموز

*دث نفسها يأكلها فرحويح  . 

 يا عم قرد آه  : الفيل

 لو تعرف قد إيه 

 ) يضحك( أنا باحب الموز 

 الموز ما عادش بعيد 

 ... أطوله وقت ما أريد

 ده أنا عندى زلومة 

 تقطف هلال العيد 
 .يسمع بكاء واستغاثة مثل تنهيق الحمير* 

 ى ى .. آآ.. ى ى.. آآ) تنهيق.. ( آى.. آى :  صوت 
 .اللبلابة... الفيل يتذكر نصائح بلبل* 

 خلّينى شهم وأساعد غيرى وأنجد كل اللي يقول آى  :  الفيل
 . يظهر الحمار المخطط الذي لم يعد مخططا* 

 ى ى .. آآ.. ى ى.. آآ :  الحمار

 مالك؟ بتقول أي ليه؟ حاجة فيك متعورة؟ حاجة مكسورة؟  : الفيل
  ا حزينًلاً موايالحمار يغن* 

: الحمار

  

 أيوه نفسى مكسورة . نفسى اللي مكسورة

 أنا أصلى مولود مخطط شوف آدي الصورة



 ٢٠٠

 أيوه كان لي خطوط .. الشمس لحست خطوطى

 . وكانت بى مشهورة.... وكنت مشهورا بها
 *االفيل يطبطب على الحمار مواسي. 

 . يا سلام؟ بس كده؟ أنا ح اساعدك في انك ترجع زي ما كنت : الفيل
  .لحمار خطوطلبعض الأحيان ويرسم  في  الفيل يغمس زلومته*

: الفيل

  

 زلومتى الشطورة ).. يغنى ( 

 زلومتى القمورة 

 فرشاتى ودوايتى 

 وعصايتى المسحورة 
 . المستنقع بفرح في الحمار ينظر لنفسه* 

 كتر خيرك.... كتر خيرك : الحمار

 وكمان كتر خير مناخيرك  :  

 لي زمان والذى كان بيقول 

 ..كلمة حكمة
  "طول المناخير للحيوان أكبر نعمة" 

 .الفيل يرفع زلومته ويشم* 

 ريحة سميط مقرمش فين يا ترى بيتباع؟..... االله :  الفيل
  .ديله في يظهر النمر وهو يحمل شوية سميط* 

 ..أنا نمر بسيط يا ولاد ونشيط :  النمر

 وهوايتى انى أشترى في سميط 

 ..يدوق طعمهلو عايز حد 

 يتفضل يلاعبنى التشقيط 

 .....أنا عاوز :  الفيل

 ........اتفضل قرب :  النمر



 ٢٠١

 . الفيل يقترب منه فيدهش النمر من منظر زلومته* 

 . يا حلاوة :  النمر

 على إيه مستغرب؟ :  الفيل

 عمرى ما شفتش واحد قبلك ديله طالعله ف وسط عينيه  :  النمر

 دي مناخيرى ياللـه العب آلي هُبَ آليه ........ ديلىده مش  :  الفيل
 السميطة  يالنمر يلق . النمر والفيل يلعبان لعبة مثل ألعاب السيرك      * 

 . بذيله فيقشطها الفيل بزلومته والعكس

 *مثل لاعبى السيرك" هب آلى "ايرددان مع. 

 ………هب :  النمر

 آلى :  الفيل

 هب : النمر
  .لومته لزيالفيل يلعب ويغن* 

 زلومتى الشطورة  :  الفيل

 زلومتى القمورة 

 مطوايتى ولمبايتى 

 وعصايتى المسحورة 

 آلى هب 

• ايلعبان مع. 

 

 آلى هب ........ آلى هب........ آلى هب : النمر والفيل
ر يوقفه  مزلومة الفيل قبل أن يرميها للن      في   تبقى سميطة واحدة  * 

 . النمر

 ستوب  :  النمر

 متك خليها لزلو



 ٢٠٢

 من عندى أنا هدية 

 اكمنها زلومة 

 شطورة وذكية 
 . وهو يقضم السميطةيالفيل يمش* 

 شفتوا يا جدعان هى الكمية .. متشكر : الفيل

  "وان أكبر نعمةيطولة المناخير للح" 
نقطة التى انطلـق منهـا فيجـد         إلى ال  يواصل طريقه حتى يعود   * 

 . الأموالأرنبة النعامة والزرافة والقرد : ولىالشخصيات الأ

  .تحدث ضجة مضايقة عند قدومه* 

 أف يا باى              أف يا باى  :  الحيوانات

 أهو راجع               من تانى وجاى 

 مين هوه؟  : الأرنبة 

 الفيل النونو  :  الحيوانات

 مين هو؟  :  الأم 

 ...........الفيل الرغاى : الحيوانات
  . زلومتهالفيل يحييهم برفع* 

 .. يا صباح الخير......  يا صباح الخير : الفيل

 .ما تردوا

 " ونهاريكر "صباح الخير :  الجميع 

 .....ها ها ها ها ها ها ها ها
  .الفيل يغضب ويقتلع بعض الأشجار بزلومته* 

 بتضحكوا على مناخيرى  :  الفيل

 مناخيرى الشطورة 

 مناخيرى القموره 



 ٢٠٣

 معلقتى وكبايتى 

 ؟ ....صايتى المسحورةوع
  .الحيوانات تسخر منه* 

 و.... دي زي مدخنة الفرن بتاعنا....... ودى مناخير دى :  الأرنبة الأم

 ومش عاوزنا نضحك كمان؟ 
  . الأرنبة بزلومتهغزغالفيل يز* 

 "  يزغزغها"اضحكى........ طب اضحكى يا ستى :  الفيل
   تخرج هاربة وهو خلفهاالأمالأرنبة * 

 اخص عليك ..... هئ هئ هئ :  الأرنبة الأم
 . الحيوانات المجتمعة إلى يعود الفيل* 

 . أعلى إلى يملأ زلومته ماء ويرفعها* 

 .. من هنا ورايح أنا ما اسمحش لحد يهزأنى أبدًا :  الفيل

 حاطط مناخيره في السما ليه؟ .... إيه المخلوق ده :  الزرافة

 وق في وجهها الفيل يبخها بالماء من ف* 

 "  يضحك".........عشان كده :  الفيل
 . هاربةيالزرافة تجر* 

 ....باى :  الزرافة
 .الحيوانات تصاب بالذعر من أعمال الفيل* 

 قاحة. قا... قا.. لكن دي اسمها وقا : النعامة

 طب يورينى أنا إذا كان يقدر " من فوق الشجرة"  : القرد

 . .أنا. أنا.... يعملها معايا
 . الهواء في الفيل يختطفه بالزلومة من على الشجرة ويطوحه* 

  .يلاعبه مثل مروض الحيوانات مع صوت فرقعة الزلومة* 

 ........أنا أنا ف عرضك........  أنا"لاًمكم"  : القرد



 ٢٠٤

 . ذعري في الحيوانات كلها تجر* 

 . رالفيل يضحك ضحكة الانتصا* 

 النجدة ......... جدةالن....... النجدة :  الحيوانات
 *ايظهر بلبل اللبلابة طائر . 

 *ا نابوليوناالفيل يقف ويأخذ وضعي .. 

 .تبدأ أفيال كثيرة بدون زلومة تدخل المسرح وتقف حوله* 

 أنا بلبل اللبلابة  :  بلبل اللبلابة

 طاير كأنى سحابة 

 وباقول لكم الفيل خلاص 

 مناخيره أخذت شكل خاص 

 ط وهاص في الغابة وفرح بها وزأط

 في الغابة ... في الغابة في الغابة :  أصوات
  .الأفيال تتأمل زلومة الفيل النونو الغلباوى* 

  "يتناقشون"  : الأفيال

 مدهشة جدًا  :  واحد

 موضة جديدة  : الثانى

 مضحكة جدًا  :  الثالث
  الفيل يقوم بحركات زلومتة وهم يتناقشون* 

 مفيدة لأ دي  :  الرابع

 فايدة أكيدة  :  الخامس
 . الجميع يهزون رؤوسهم* 

 . تبدأ تظهر لهم زلاليم طويلة حسب المقاسات المختلفة* 

  .ويختفون بالتدريج خلف ستارة الأشجار* 

 واحنا كمان عاوزين زييها : الجميع 



 ٢٠٥

 زلومة عظيمة ووجيهه 

 احنا كمان 

 احنا كمان 
  .تبدأ اللبلابة وحده* 

 من يومها نلاقي الأفيال  : بلابةبلبل الل

 زلاليمها مرفوعة سماوى 

 ترمز أجيال ورا أجيال 

 للفيل النونو الغلباوى 
 . الفيل يخرج برأسه من خلف الستار* 

  .منتصف المسرحي إلى يمش* 

 "  حب استطلاع"...أنا عندى : الفيل

 ليه يا كبار بقى تزعلوا منى؟ 

 بيقولوا عملت لنا صداع 

 غصبن عنى .... آسف جدًا

 عايز أتعلم ..... أنا عايز أعرف

 ولابد أعرف مهما أتألم 

 وآدي زلومتى اسم االله عليها 

 ! لأنى مصمم.... خدتها جايزة

 وانا بلبل اللبلابة  :  بلبل اللبلابة

 صديق جميع الحيوانات في الغابة 

 لحكايات جذابة ... أكبر مؤلف

 بس مش كدابة ....... خيالية يمكن

 أقول لكم واحدة ثانية ح 

 واحدة إيه؟  : الفيل



 ٢٠٦

 واحدة حكاية   : بلبل اللبلابة 

 حكاية إيه؟  : الفيل

 خيالية يمكن بس مش كدابة :  بلبل اللبلابة

 امتى تقولها؟  : الفيل

 مرة تانية  : بلبل اللبلابة 

 تانية ليه؟  : الفيل

 عشان مش تالتة  :  بلبل اللبلابة

  ليه؟ طب :  الفيل

 هه؟ ليه؟ 

 هه؟ ليه؟ 

 "  صدى الصوت"ليه؟ ليه؟

 

 



 ٢٠٧

 

  قاهر الأباليسقاهر الأباليس

 

  مع العروسة والعريسمع العروسة والعريس
 

 

 

قدمتها فرقة الماريونيت على مسرح القاهرة للعـرائس فـي          قدمتها فرقة الماريونيت على مسرح القاهرة للعـرائس فـي            

 طاحونـة    طاحونـة   "" عن أصل روسي هو مسرحية      عن أصل روسي هو مسرحية     ١٩٦٤١٩٦٤  --٦٣٦٣موسم  موسم  

، وعربها وأعدها وكتب لها الأشعار صلاح جـاهين         ، وعربها وأعدها وكتب لها الأشعار صلاح جـاهين         ""الشيطانالشيطان

  . . تنارسكوفاتنارسكوفاوأخرجتها درزينا وأخرجتها درزينا 



 ٢٠٨

  مع العروسة والعريسمع العروسة والعريس
 الشخصيات            

 

 . عسكرى، في المعاش : قدور ثابت

 . طالب، شاعر، قطّاع طريق، عاشق :  بهير

 . اسمها ناميسة، حبيبة بهير، بنت السلطان :  البرنسيسة

 . وصيفة البرنسيسة :  بطة 

 . زاهد، مشعوذ، فاتح كنوز، وخلافه :  كراماتو

شيطان درجة أولى، خريج أكاديمية جهـنم، يحضـر رسـالة            :  وانتش فهل

 . الماجستير

 .عميد أكاديمية جهنم، فيلسوف، محلل نظرى :  الدكتور خنزوور

 .باششيطان جنهم :  إبليس 

 . شيطان قروى، يسكن الطاحونة :  برابند

 ، شيطان قروى، يسكن الطاحونة :  كركر

 . السلطانصياد خصوصى لمطبخ  : جودة

 . الراقصة اللولبية، لولا مهلبية : مارلين مونرو

البنــت التــى لا 

 تتكلم

 . طفلة صغيرة حاملة ذيل فستان البرنسيسة :

عامل بوفيه، وساعٍ، وسكرتير، ومعـاون الـدار، فـي جهـنم             :  "غيرهم" 

 . وشياطين آخرون

 . صيادون، وخيول، وأرنب بري

 



 ٢٠٩

 فتتاحيةالا
 .اتو وهو يحمل مبخرة وسبحة طويلة جدايدخل الزاهد كرام* 

 ما تعلمش ..... حيث لا تعلمون.. دستور بكرة تُفرج : كراماتو

 كالبغل ... ده العمل جنون واقعد زي مانته.. حاجة

 كل مال قارون .. شمهورش يجيبلك.... الحرون
 " يخرج من المسرح" 

 " ثم يعود بسرعة ويكمل كلامه" 

 انجذب ... ء يهونكل شي.. وإن ما جابش برضك

 ... وامنع الصابون وبلاش أكل خالص... وهلوس

 تغسل ... أحسن في النهاية... ولا جبنة وزتون

 ... شمعون كلكعون... الصحون مهبهبون مهبهب

 . دستوووور"  يخرج مهلوسا" 
  يالمسرح وتغن إلى تدخل الوصيفة بطة* 

 . إنشاالله يكون جزمجى :  بطة 

  .إنشاالله يكون أجزجى

 … صياد.. حلوانى

 .…حداد. …فكهانى

 .إنشاالله يكون زبال

 . والا يكون ما الألاتية

 .صراف والا شيال

 . بس يكون بيموت فيا
 . تخرج من المسرح* 

  " ناميسة"تدخل البرنسيسة* 

 . موش مستنية أمير ذو مقام : البرنسيسة 



 ٢١٠

 . أنا مستنية أمير أحلام

 . حساس ورقيق.. صاحب وصديق

 . ويقوللى كلام... رشيقوجميل و

 . تعالا لي قوام... يا حبيبى حرام

 .. وكفاية كفاية كفاية

 لعبة لا ستغماية 

 "  تخرج"والدنيا ضلام... أحسن خايفة
يحاول كتابة قصيدة، ولكنـه لا      ..  يده ورقة وقلم   فييدخل بهير و  * 

  .يجد الكلمات

 .. أحبك :  بهير

 .  الأدبقليل.. ولو أنى أصبحت في الغابة مجرم

 .وفاتت عليا السنين في السكك، ورأيت العجب

 . أحبك أنا؟ بشنب

 مش " وأنا بشنب "..لأ..  غلط"يستنكر الكلمة" 

 . في وسط السحب…  أحبك–كويس 

 ..  في وسط السحب هايلة جدًا-

 . لا، لا يمكن أقول من تكون.. أنا؟.. حبيبتى؟

 .. بصمت وسكون.. ح أموت مع سر غرامى
  لسطرينيكرر ا* 

 . ألا يالهُ من سكون مهول

 : سمعت به صوت قلبى يقول

 سمعتنى؟ .. تتك تك.. حبيتى.. تتك تك

 . فعولن فعولن فعول... تتك تك

 / تتك تك/ فعولن/ يا روحى/ تتك تك/ أحبك



 ٢١١

 "  الخ الخ"/فعولن/ يا قلبى/ تعالى/ حياتى فعولن
  "يخرج وهو يؤلف" 



 ٢١٢

  المنظر الأولالمنظر الأول
 صوت .. الشجرة في مخبأ.. ة كبيرةشجر... غابة"    

  ". من خارج المسرحيالعسكر

 هربان على فين؟ .. استنى استنى استننى : العسكري
   وهو يهربييظهر أرنب بر* 

دي ح تبقى صيده    " لنفسـه  "..مين اللي جاى  " من داخل الشجرة  "  : قطّاع الطرق

 ". يظهر العسكري وهو يطارد الأرنب البرى"عال

ده العسكري الجعان، فـي     !.. يا خسارة ... آه، ما قدرتش أقفشك    :  العسكري 

 غراب، غزالة، أرنب برى، تمساح، .. عرض أي حاجة

لا أفـرغ الرصـاص فـي       !.. أوعى تتحرك " يخرج بالمسدس "  :  قطّاع الطرق

 . بطنك

 .. وحياة والدك تتلهى ياسى فرقع لوز أنت، يا خيال المآتة : العسكري

والا صـاحب   .. حـارس  الغابـة؟    .. غفير؟. ..تطلع إيه أنت؟  

 ...الأرض؟

اسمى معروف على بعد    .. أنا زمجور، قطّاع الطريق المشهور     :  قطّاع الطرق

قدامى كـل الحيـين يتقلبـوا       .. أربعين جبل، وعشرات البحور   

 !.. ميتين، والأموات يترعشوا منى في القبور

 .. رضلأ،  كنت فاكرك يا شيخ صاحب الأ.. آه :  العسكري

 .. إنما قطّاع طريق دي ما تخوفنيش

 طب .. ما بتخافش منى؟.. ما بتخافش منى؟ :  قطّاع الطريق 

  على أسماء أعوان وهميين ينادي "...دلوقت تشوف

يا بعجور، يا كعبور، يا خنشـور،       .. يا أفراد العصابة  ".. ليرعبه

 ... خفت؟.. ها؟!.. حالا ح تموت، فورا



 ٢١٣

 . أنا العسكري، ما أعرفش مسألة الخوف دى.. ملا يا فند :  العسكري

 ..ما اتخضيتش أبدا؟.. ومسألة الخضة؟ :  قطّاع الطرق

 أبدا .. لا يا فندم :  العسكري 

 "..مبسوط كده لما قريفتنـى؟    ..  طب مش تقول م الأول؟     "ييبك"  : قطّاع الطرق

 هاه؟ ومعاك منقولات؟ " بلهجة رسمية

 ..إيه؟ : العسكري

فلـوس، مجـوهرات، أحجـار      .. أي حاجة؟ " بلهجة الجمارك "  : الطرققطّاع 

 . كريمة، ساعات

 . آسف يا فندم، ما معايش :  العسكري

 . طب معاك إيه، ورينى :  قطّاع الطريق 

ولمـا  .. نفير، تذكار من الخدمة العسكرية، كنت بروجى الفرقة        :  العسكري

.. ية يجـاوبونى  كنت أضرب النوبة كان كل بروجيه الفرق الثان       

 تحب تسمع؟ 

بلا هوسة وقلب دماغ ما احبش، أنا قطاع طريق مـاليش فـي              : قطّاع الطرق

لا أنـت بتعـرف الخـوف، ولا        .. المزازيك، أعمل إيه معاك؟   

أنا بادور علـى    .. تشتغلش قطّاع طريق؟  .. حيلتك حاجة تتسرق  

 . واحد

 ش عمل كويس؟ما تعرفلي.. ما باشتغلش أنا شغلانات هايفة :  العسكري 

 عمل؟ : قطّاع الطرق

 آه عمل؟ عمرك ما سمعت عن حاجة اسمها عمل؟  :  العسكري

 . أنت ح تهزر معايا والا إيه؟ فيه يا أخى عمل :  قطّاع الطرق

 !.. طب لايمنى عيله :  العسكري

هناك النواحيدى، طاحونة قديمة مهجورة، الناس بيخافوا       ... فيه : قطّاع الطريق 

أصلها مسكونة، فيها شياطين، بيلعبوا كوتشينه بالليـل،        .. .منها



 ٢١٤

 . يسرقوا اللي فايتين وياخدوا فلوسهم، ويطحنوهم في الآخر

 ... دى مش أصول : العسكري

للأسف أنا قطّاع طريق، تنفيذ الأصـول مـش         .. حاجة فظيعة  : قطّاع الطرق

شغلتى، وما دام أنت ما بتعرفش الخوف وخالى شغل، تـروح           

 . حونة، تطرد الشياطين، وتصلحها وتطحن الحبوب للناسالطا

يروحولهـا منـين    .. صح آهى دي شغلانة كويسـة تناسـبنى        :  العسكري 

 الطاحونة دى؟ 

تمشى في السكة دي لحد ما توصل للقنطرة الصغيرة، اللي فيها            : قطّاع الطرق

 . شارة السلطان
  .من بعيد يسمع غناء فهلوانتش* 

 اتدارى.. اتدارى كده ما تعطلنيش...فيه زبون جاى.. ىاستن : العسكري
 . وقطّاع الطريق يختبئانالعسكري* 

 يده الأخرى عصـا     في يده ورقة عنوان، و    فيفهلوانتش يدخل و  * 

  .يجميلة وهو يغن

على طول على طول على طول على طول وخـروج ودخـول          : فهلوانتش 

مـال  وطلوع ونزول ويمين وشمال وسهول وجبال وسحاب ور       

وحشيش مبلول عنوان مجهول في طريق مقفـول فـي مكـان            

ده مـا   ،، معزول لا مش معقول مجهول مقفول معزول معقول؟       

آدي .. هواش عنوان إنسان ولا غول عنوان الزاهـد كرامـاتو         

 . وصفاته آدي أماراته إمشى عليهم توصل على طول

قنطرة وتعدى عليها وتمشى تلاقى هناك شجرة بلـوط قنطـرة           

ليها مشينا لقينا أهه شجرة بلوط ووراها شـوية رمـل           عدينا ع 

أصغر باخضر بابيض باحمر مخلوط وف لمح البـرق اتوجـه           

وقيس الفرق ومد خطوط على بعد تمام ثلاثين خطوة من سـكة            



 ٢١٥

أزهار العجوة احسب مظبوط توصل مظبوط عنـوان الزاهـد          

 . كراماتو

سـليمان  هو كنز الملك    .. إيه العناوين المناويشى دى؟   " يتأفف" 

يقعدوا يحسبوا له الخطوات؟ ده ما كانش زاهد رايحين         .. يعني؟

 .. نفسده

 !. فلوسك أو حياتك :  قطاع الطريق

حالا تكون حتـة    .. بزر بجر .. شانكامانكا.. لا يا شيخ؟ خوفتنى    : فهلوانتش 

 . حجر
  .قطاع الطريق يصبح قطعة من الحجر* 

كان قطّاع طريق زي الوحش، بص      !.. دنيا" يخرج من الشجرة  "  : العسكري 

 . لقى نفسه حتة دبش

 .أقدر أعرف شخصية جنابك؟ : فهلوانتش 

 . عسكرى في المعاش.. قدور ثابت :  العسكري 

 ورايح فين؟  :  فهلوانتش 

 . طاحونة الشيطان : العسكري 

 .. مش بتخاف من الشياطين؟ : فهلوانتش 

 . لأ يا فندم : العسكري 

 . ما تتفضل تيجى معايا.. طيب على كدة :  فهلوانتش 

 . معاك؟ :  العسكري 

قال ليه على الحصير تنام، وفيه سراير ريـش نعـام،           .. طبعا : فهلوانتش 

 . ولزومه إيه أكل البصل، وفيه زلابية بالعسل

 .. صح، ده مظبوط :  العسكري 

.. هاه" ة يظهر طبق وفرخة محمر    "شرم برم .. اسمح لي أعزمك   :  فهلوانتش 

 كويسة دى؟ 



 ٢١٦

.. آخر مرة شفت فيها فرخة بالحلاوة دى      .. حلوة جدا " يشمشم"  :  العسكري 

: إلا قوللى من فضـلك    ..  ما طاهرونى  – لا مؤاخذة    -كان يوم 

 . الفرخة دي محمرة في أنهى مطبخ؟

 . على نار جهنم :  فهلوانتش 

وا بيحمروا الفـراخ    بالذمة جهنم مش بطالة، إذا كان     !.. يا سلام  :  العسكري 

 ، وهناك فيه بيرة؟.. هايل كدة

 . زى ما أنت عايز :  فهلوانتش 

 . ما جبتش معاك شوية؟ : العسكري 

 .ح أديلك العنوان، ده مش بعيد.. البيرة ما تخرجش برة : فهلوانتش 

دلوقت أنا رايح طاحونة الشيطان،     .. مرة ثانية أبقى أروح هناك     : العسكري 

 . ا شغلبيقولوا فيه

ولزومه إيه تلف من الطاحونـة، مـا دام         .. ودنك منين يا جحا؟    :  فهلوانتش 

 !. تقدر تروح دوغرى

 فين؟  :  العسكري 

.. ح تكون هناك مبسـوط جـدا، وفرحـان، وسـكران     .. هناك :  فهلوانتش 

 . ودفيان

 .. يا سلام : العسكري 

 . بس وكل حاجة تتماكتب إنت ورقة صغيرة !.. أمال يابيه :  فهلوانتش 

 : ما باعرفش أكتب ولا أقرا، إلا يادوب أقول.. متأسف : العسكري 

 ... أعوذ باالله من الـ

 ! ده مش مناسب!.. حاسب" مقاطعا"  :  فهلوانتش 

بس يا خسارة، ما أعرفش السكة،      .. طب أنا ح أروح الطاحونة     :  العسكري 

 . الحقشقطّاع الطريق كان ح يقوللى، بس يا خسارة، م

أساعدك أنا، ما دام ما قدرتش أخدمك خدمة كبيـرة،          .. يا سلام؟  :  فهلوانتش 



 ٢١٧

 .أخدمك ولو خدمة صغيرة

 ". يقترب من قطّاع الطريق" 

 .. اتكلمى ياراس.. شانكامانكا : العسكري 

 . رقبتى منملة.. آخ.. آخ" يحرك رأسه"  : قطّاع الطريق 

 .ر، لطاحونة الشيطاناوصف لنا السكة، باختصا : فهلوانش

 .. سكة ضيقة على طول على طول على طول :  قطاع الطريق

 . فين السكة.. باقول لك باختصار : فهلوانتش

على طول لحد ما تحصل قنطرة عليها شارة السلطان         " بسرعة"  : قطّاع الطريق

 !. هه.. تحود ع اليمين تلاقى الطاحونة

 ..اع طريق ابن حلال، لا أذانى ولا أذاكده قطّ.. فكه يا أفندم : العسكري 

 .. عشان خاطرك يا جناب العسكري، بكل سرور :  فهلوانتش 

، تـانى   " قطّاع الطريق يتحرك   "شانكا مانكا، أرجع زي ما كنت     

قطّاع الطريق لازم يميز بـين إنسـان        .. مرة تبقى تفتّح كويس   

 . وإنسان

 . إبليسإنت إنسان إنت؟ ده إنت تلميذ  : قطّاع الطريق

 . آديك جبت التايهة.. عليك نور : فهلوانتش

 . حتروح جهنم وبئس المصير : قطّاع الطريق

آه يا جنـاب    "  العسكري "ما تجددوا بقى، ما فيش خيال؟     .. قديمة :  فهلوانتش

العسكري، ح نفترق في طريقنا، لكين أتعشم إنى أشـوفك فـي            

 . طاحونة الشيطان

 يخرج من المسرح وهـو يغنـي أغنيـة          "يحصل لي الشرف،   :  العسكري

 ". عسكرية

 أول ما تلقى عسكرى                وتحت باطه النفير 

 لابد تعرف إن ده                    ولد بروجى خطير 



 ٢١٨

 الجيش يلّبى زعقته ..                  ولد برورجى فرقته

 الموت يخاف من خلقته               وشجاعته مالهاش نظير 

  " يخرج"                    

يوم بطوله مفيش إلا عسـكرى كحيـان، وحتـى          .. يا للـهول  : قطّاع الطريق

اللي يقـدروا يعملـوا     .. دي الظاهر شغلة الأغنيا بس    .. شيطان

 . أنا ماليش فيها عيش.. دي شغلة الأغنيا.. فيها
 كتابة الشعر  في يخرج الورقة والقلم ويبدأ* 

  تتك تك تتك دى شغلة الأغنيا تكتك

 مستفعلن فاعلن                  أنا ماليش فيها عيش 

 الصبر أحسن دوا                مستفعلن  فاعلن 

 للّى جفاه الحبيب                 مستفعلن فاعلن 

 تك تك تتك تك تتك جيبتى فين ضحكتك 

 "   الخ"...مسكين وحالي عدم



 ٢١٩

  المنظر الثانيالمنظر الثاني
كراماتو جالس على حجر    .. أحجار وطوب .. وسكن الزاهد كرامات  *   

ة كبيرة معلقـة علـى      بحيقرأ وقد وضع الكتاب على حجر آخر وس       

 . الحيطان ببكرات

 

 ...  دستووور، بكره تفرج"رافعا رأسه عن الكتاب"  :  كارماتو

على بعـد تمـام     "  يقرأ "أهه مكتوب .. يا مهبهوب كله مكتوب،   

عديتهم عشر تلاف   " نفسه ل "تلاتين خطوة من سكة أزهار العجوة     

 ... مرة

كنز مطمور من عجوة،    "  يشير بأصبعه في الكتاب    "آل يا سيدى  

على شكل بستان، حصواية لولي وحصواية مرجان، والأشجار        

ألماظ، وعلى كل شجرة بغبغان، ريشة ياقوت وريشة كهرمـان          

والينابيع أشكال على ألوان، ينبوع ميه دهب وينبـوع عصـير           

 دفنه الملك سليمان وحط عليه      " يقرأ "،ستووورد"  يصرخ ".برتقان

عشر تلاف من الحراس، وعشر تلاف باب نحاس من جوة باب           

 وصاحب النصيب يعـيش  كمـا        "يقرأ " دستور " يصرخ "نحاس

آدي الأعشـاب، وآدي    "  لنفسه "الزهاد، يأكل الأعشاب والجراد   

 "لنفسـه  " ويقيم جنب الكنز عشر تلاف ليل ونهار،       "يقرأ "الجراد

ويمتنع عن الحمـوم وتغييـر      "  يقرأ ".. يوم ٩٩٩٩هاردة يبقوا   الن

 يمسك بشيء من صـدره ويرميـه أو         "" يهرش ويتفللى  "،الهدوم

ولا يلتفت للمغريات فراخ ولا سـتات، مـا         " يأكله ما فيش مانع   

: يبصلهمش ولا يسمع المزيكات، ويفضل يقـول مـا هـو آت           

 "مهبهوب مهبهب شمعون كلكعون عشر تلاف مرة كـل يـوم          



 ٢٢٠

النهـارده  "  لنفسه "ينفتح له باب من بعد باب     "  يقرأ "بنقول،" لنفسه

دسـتووور،  .. يبقى انفتح عشر تلاف باب إلا باب ونص بـاب         

!.. دى"  ولكـن  "أخ خ خ مـن    "  لنفسه "ولكن"  يقرأ ".بكرة تفرج 

يبطل كل شيء بفعل الجن الأشـرار،       "  يقرأ "ولكن إيه يا سيدى؟   

 غضـبان   – دسـتوور    -ماناللي هم الشياطين، اللي سيدنا سلي     

عليهم بيشاغلوا ويخايلوا بحكاية المغريات حتى لا تتم المـرات          

آدي دفتر  !.. فشر"  يصرخ "ويفسد كل شيء  . المطلوبة للدعوات 

 مهبهـوب   ٤٩٩٩، مهبهوب شمعون كلكعون     ٤٩٩٨الحسابات  

 تسمع ساعة تدق اثنين من      "مبههب شمعون كلكعون، خمستلاف،   

سـاعة صـديقى    . ي حتة مناسبة  كويس مظبوط، وقفت ف   " بعيد

 ". يمسك طبق الجراد".السلطان، دقت لي اثنين عشان أتغدا

 .. بيتصرف في وقته كويس، بيقرأ ويكتب ويتثقف :  فهلوانتش

لا صلصـة ولا    !.. وبيأكل إيه ده؟ جراد، جراد حـاف؟ سـك        

طيب التمرين الأول، نحاول نقـدم      .. أكلة الزهاد التقليدية  .. تقلية

 .. مله حاجة أطع

 .. إحم إحم" يرفع صوته" 

 . ما دام مولود، أبقى موجود :  كراماتو

 .أقدر أجيلك؟ :  فهلوانتش

 . إذا كنت جايب خير :  كراماتو

 . طبق مليان، سيدى باعتهولك.. خير أهه :  فهلوانتش

 أنت من الجن بتاع سليمان؟  :  كراماتو

 . تقريبا :  فهلوانتش

 .  إيه ده؟ متهيألى دي تبقى فرخة"الطبق  إلىينظر" :  كراماتو

 . فرخة محمرة.. برافو عليك : فهلوانتش



 ٢٢١

 اللعبة دي مش عليا أنا، أنا بقـالى         "يشم الفرخة بتلذذ ثم يرميها    "  : كراماتو

 .  يوم عايش في الجبل عيشة مستقيم٩٩٩٩

جراد مشوي، وأعشـاب، وحاجـات      .. عارف عارف يا مولانا    : فهلوانتش

 .  أصناف مش ولا بددي.. كده

 . دى أرزاق بتبعتها لي السما، يا حضرت :  كراماتو

الزهاد التانيين بتجـيلهم لحـوم وفواكـه        .. يبقوا ضحكوا عليك   : فهلوانتش

 . لازم تطلب!.. أمال إيه.. ولبن

 . ده بيمتحنى"  لنفسه" حاشاالله،" بتمثيل"  :  كراماتو

 ".ويسكى جون هيج يخرج زجاجة "تحب الويسكى؟ : فهلوانتش

 "  فهلوانتش يضعها بعيدا"..إبعدها إبعدها.. أستغفر االله :  كراماتو

 .. هناك بعيد.. بعيد.. بعيد

 . تحب الستات؟ : فهلوانتش

 .. لأ. لأ. لأ. الستات؟.. إيه؟.. آآ آه : كراماتو

 .... أظن سمعتك بتقول آه : فهلوانتش

 !.ا؟أنا بتاع ستات أن!.. إخرس :  كراماتو

شوف، إن كنت عـاوز ثـواب،       ...... بالغذا ده . معقول برضه  :  فهلوانتش

علشان ترفضـها، يعنـي لازم      . لازم تكون قدامك حاجات كثير    

تلعب بوكر، وتعرف ستات، وترقص، وتدخل كباريهات، تقـوم         

 .. مغريات يا أفندم مغريات... ساعتها تبقى زاهد مودرن

 !.. الجن الأشرار!..  عرفتك"رخيص " مغريات؟"بيتذكر"  : كراماتو

 . ياللا يا ابن الشياطين
  .يسمح صوت البرنسيسة ناميسة* 

 ..يا سيدنا الزاهد :  البرنسيسة

 !..آيييياه!... بيجولك بنات؟... آخ :  فهلوانتش



 ٢٢٢

 .دى البرنسيسة ناميسة :  كارماتو

 ..يا سيدنا الزاهد :  البرنسيسة

 !!.لأما حتة صوت جمي :  فهلوانتش

 . ياللا.. بتجيلى عشان أنصحها :  كراماتو

 . مش ماشي، أنا كمان معجب بالبرنسيسة : فهلوانتش

 !. ياللا بقى : كارماتوا

 . ماشي.. ما تزفش.. خلاص : فهلوانتش

 . أعوذ باالله من الشيطان الرجيم.. مصايب إيه دى؟ :  كراماتو

 ".فيت تنفتح الأرض تحته ويخ"!..إخرس :  فهلوانتش

 ! دستووور.. أنا عملت معجزة من غير ما أحس!.. معجزة :  كراماتو
تظهر البرنسيسة لابسة ثوبا له ذيل طويل تحمل طرفـه طفلـة            * 

  .صمت في صغيرة تلازمها دائما

 . يا سيدنا الزاهد.. آها آها آه : البرنسيسة

 .. أهل" يغطى يده جزء من ملابسه ويصافحها"  :  كراماتو

 متضايقة من إيه؟ مالك؟ 
  .الأرض إلى ها وهو ناظرلميك* 

عاوزين يجوزونى للقرد الأزعر، لأبو     .. الحقنى يا عم كراماتو    : البرنسيسة

 . جلمبو المبعجر، للجعران المبقع المجنزر

 . إيه الحيوانات العجيبة دي كلها يا بنتى؟ :  كراماتو

بـأن ده الـوحش اللـي       لو كنت عايش وسط الناس، كنت تفهم         :  البرنسيسة

 . خاطبنى النهاردة

 .. مين هو؟ :  كراماتو

 التمساح الجربان اللي اسمه الأمير كشمير  : البرنسيسة

 إزاى يا بنتى تتجرأى، وتسمى حاكم بـلاد نهـر بـاد             "بفزع"  : كراماتو



 ٢٢٣

 . بالأسامى دى؟

 !.وصيفتى بطة هى اللي مسمياه كده : البرنسيسة

 . عيب يا ناميسة. الشتيمة من الخدامين؟بتتعلمى  :  كراماتو

 . اطلب منهم يسيبونى في حالى وما يجوزونيش : البرنسيسة

 . الأمير كشمير يا بنتى عريس كويس : كراماتو

 . ما يتجوزنيش ما يتجوزنيش، ما يتجوزنيش : البرنسيسة
  .تدبدب بجلها على الأرض* 

 . لة أسرتهده واجب عليه، علشان يحتفظ بسلا :  كراماتو

ودى حاجة يحتفظ بيها؟ خدت بالك ودانه طول إيه؟ وقرعتـه؟            : البرنسيسة

لازم تساعدنى، إنت عارف إنى باحب بهير وحافضـل أحبـه           

 . للأبد

بهير مـش أميـر، ده واد       .. ودى حاجة حد يفضل يحبها للأبد؟      : كراماتو

 . تلميذ خيبان

 . لكن جميل زي الملاك : البرنسيسة

 . ما تفكريش، ده كلام يودى جهنم  : كراماتو

 . جهنم أحسن من الدنيا اللي يتجوزنى فيها إنسان غير بهير :  البرنسيسة

 .عشان عيل صغير؟.. جهنم؟ : كراماتو

صغير وحلو، زي مانا صغيرة وحلوة، باصـص فـي الأرض            : البرنسيسة

 شوف حلوة قد إيه؟ .. ليه؟ بص لى

 .مفيش لزوم : كراماتو

حلوة، عيونى زي النجوم، خدودى زي الـورد، شـيفانى زي            :  يسةالبرنس

 بص لي .. الفراولة عودى زي غصن البان
  ".تذهب إليه وترفع ذقنه" 

 !..  لأ"يرفع بصره لأول مرة ويسقط على الأرض"  :  كراماتو



 ٢٢٤

  ".يغمى عليه" 

 ..  إزيك؟"طالعا من تحت الأرض"  : فهلوانتش

 .. مين؟ :  البرنسيسة

فهلوانتش، علاقات عامة، ابن أخـت      .. اسمحيلى أقدم لك نفسى    :  فهلوانتش

هو صحيح  .. ما تتعجبيش لو عمل نفسه ما يعرفنيش      . الزاهد ده 

روح لخالـك، هـو     : اتجنن شوية لكن والدتى بقى دايما تقوللى      

 . الوحيد من العيلة اللي لقاله شغلانة كويسة

 .  ما تكون، كلاب بتجرى وراكمالك بتتكلم بسرعة كدة زي :  البرنسيسة

زي ما بافكر، بالظبط، الكلمات بتجرى ورا الأفكار،        .. بسرعة؟ :  فهلوانتش

والأفكار بتجرى قدام الكلمـات، والكـلاب بتجـرى ورا دول           

 .مش مظبوط يا خالى؟.. ودول، والعيلة كلها كدة

 ..  عليك اللعنة"يفيق"  :  كراماتو

 "دايما كـده الراجـل ده     .. معاه بيشتمنى إزاى؟   سا "للبرنسيسة"  :  فهلوانتش

: من فضلك ده مش وقت الخلافـات العائليـة        .. خالى" لكراماتو

"  للبرنسيسـة  "..أمال فين صينية الفراخ اللي بالسمك والخنزير؟      

أكلة عائلية، احنا يا دوب كنا سـكرنا، وفـي نفـس اللحظـة              

 ... سموك

 . إزاى تقول كده يا سافل؟"صارخا"  : كراماتو

 .خالى، البرنسيسة مش ح تقول لحد : فهلوانتش

طبعا، ده أنا أتبسط حتى لما أعرف إن الصالحين كمان بيحبـوا             : البرنسيسة

 . يا كلوا كويس، دي حاجات تقربنا منهم

لازم ! أما عجايب عليك يا خالى، ح تفضل قفل كده لحد إمتـى؟            :  فهلوانتش

ما بيرضاش يتكلم مـع      ده حتى    " للبرنسيسة "..تساعد البرنسيسة 

.. آه آه منك يا خالى خليت رقبتنا قد السمسـمة         "  لكراماتو "ماما



 ٢٢٥

 . أنا يا أفندم اللي ح أساعدك في جواز بهيرللبرنسيسة " 

 .دى يبقى معجزة :  البرنسيسة

 . أعوذ باالله من الشيطان الرجيم..  معجزة؟"يتذكر"  :  كراماتو

  ". تبلعه الأرض"..إخرس : فهلوانتش

 .  أمال فين الأستاذ فهلوانتش؟" تتلفت"امتى ح تساعدنى بقى؟ :  البرنسيسة

 . مطرح ما لازم يكون، في جهنم وبئس المصير : كراماتو

 .ليه بتزعل ابن أختك؟.. إنت خال قاسى قوى :  البرنسيسة

 .دستوووور.. ما خاله غير إبليس :  كراماتو
 فـي   ي يقرأ فيه ويبـدأ    موضعه الذ  في   كراماتو يتركها ويجلس  * 

  .مهبهوب

إنت ظالم ما عندكش إنسانية، وعجوز مليان أنانية، روحك بقت           :  البرنسيسة

 ـ  "،زي الجرادة المشوية    فهلـوانتش، يـا أسـتاذ       "ادي تخرج وتن

 . فهلوانتش

يعطلونا عن فتح الكنوز، ويخلـوا      .. يا ستار من الجن الأشرار     : كراماتو

.. يا راجـل يـا عجـوز      " يغنى "،،المغريات يقولولنا يا عجوز   

 "..زي ودان الأراجوز  .. وودانك ليها بوز  ... مناخيرك قد الكوز  

 .. إيه ده؟ ويسكى؟" يقوم ويشرب من زجاجة الويسكى

"  يشـرب كمـان جرعـة كبيـرة        "!جون هيج؟ نسيت وشربت   

حـيس لا   "  السبحة تكر كل الحبايـات     "!بكرة تفرج .. دستووور

" هي تكر حباتها راجعة إلى الوراء     ينظر للسبحة و  .... " تعلمون  

.. دستور"  يرقد سكرانا  "..أنا ح استريح شوية   .. اشتغلى اشتغلى 

 ...حيس هق.. تفرج.. هق.. بكرة

 ". ينام"هق ..  لا تعـ ع ع ع ع ع ع



 ٢٢٦

  المنظر الثالث المنظر الثالث 
 . قنطرة صغيرة عيلها إشارة السلطان، بطة جالسة تغنى*   

 ..يا ريت يا ريت لو كان يعني : بطة

 .. بالصدفة ماشي ويسمعنى

 ..عريس حمش بس حنين

 . ويدلعنى.. يحبنى

          يا ريت ييجينى 

          هنا يلاغينى 

 ويقوللّى كلمة تمتعنى 

 .          يا ريت يا ريت

مولاتى غابت قوى، راحت دقيقة للزاهد، ودلوقتى فات        " تتلفت" 

سلطان محرج  يا عينى عليها، بتحب سي بهير، وال      .. نص ساعة 

عليها الحب، وانا اللي ما حدش محرج عليا، مش لاقيـة حـد             

.. أحبه، يا ترى ممكن ألاقى في السراية واحد يكون مناسـب؟          

الوزير المجنـون اللـي بيعاكسـنى،       .. قال ياجحا عد غنماتك   

خلينى أنا كده أقابل جدع صغير، بحبوح،       .. والقموندان السكران 

ح اهرب مـن السـراية،      .. ههليهلى، شغال شوف أنا ازاى احب     

واروح معاه آخر بلاد البنى آدمين، إنشاالله يكون صياد، ملاحظ          

كلاب ملاحظ حصنة، والا مساعد ملاحظ حصنة، شيطان والا          

 .. مساعد شيطان

 . سعيدة" يظهر لها"  :  فهلوانتش

 مين ده؟  : بطة 

 . طلبك : فهلوانتش



 ٢٢٧

 .إيه؟ : بطة 

 !.عريسك :  فهلوانتش

 . ملاحظ حصنة؟ : بطة 

 .. عريسك.. بعيدة : فهلوانتش

 .ملاحظ كلاب؟ : بطة 

 .. عريسك.. قربتى :  فهلوانتش

 .صياد؟ :  بطة 

 .. عريسك.. قربتى خالص : فهلوانتش

 .شيطان؟ : بطة 

 . تحت أمرك! صح :  فهلوانتش

 . إنت صغير قوى.. دى لعبة عيال صغيرين :  بطة 

 . عندنا مالوش قيمةالسن  :  فهلوانتش

 !.أنا عايزه واحد أبقى مراته، مش دادته؟ :  بطة 

لو أنا مش عاجبك، عندنا عرسان كثير في المسـتودع،          .. بلاش :  فهلوانتش

أكوام تلاقيهم هناك من كله، أبو شعر إسود، والأشقر والتخـان           

والرفيعين، والطوال، والصلع، والسكرانين، واللي مابيشـربوش       

واللي بيمشوا وهم نايمين، كله، كله، رسـامين        ، شاىقهوة ولا   

 .. عطارين، ناس فجعانين، طبالين، بتوع مطافي، حرامية

.. كل العرسان دول علـى عروسـة واحـدة؟        .... بس.... بس :  بطة 

 . اسمع

 .إنت شيطان بحق وحقيق؟

 " ضحكي "..ليه لأ؟ :  فهلوانتش

 . اذ فهلوانتش يا أستاديمن بعيد يسمع صوت البرنسيسة تن* 

 .بتضحك؟ :  بطة 



 ٢٢٨

 ..  يا أستاذ فلهوانتش"اديتن"  : البرنسيسة 

 .أنا اسمى بطة!.. بس إيه فهلوانتش دى.. ده صوت مولاتى : بطة 

إنتى غلطانة، دي مش صوت البرنسيسة، دي واحدة        .. لا يا بطة   : فهلوانتش

من صاحباتى بتندهلى، استخبى لحظة، احسـن بتزعـل لمـا           

 . ى مع حد تانىبتشوفن

 ! حتى الشياطين... كل الرجالة زي بعض : بطة
 . على فهلوانتشادي بطة وتسمع البرنسيسة تنفيتخت* 

لو البنتين اتقابلوا ح يضـيعوا منـى هـو          .. إيه العمل دلوقتى؟   :  فهلوانتش

الاثنين؟ ست واحدة تقدر تلعب بعشر شياطين في نفس الوقـت،           

.. نين ستات في لحظـة واحـدة      لكن يستحيل واحد يقدر على اث     

 يعني أعمل إيه أنا دلوقتى؟ يعني أقطع نفسى نصين؟ 

أما أنا صحيح ما    .. مين قال إنى ما اقدرش؟    "  يلتفت "!ما قدرش 

 فهلوانتش ينقسم إلى اثنـين      "!!..هوب.. عنديش تقدير لمواهبى  

 ". فهلوانتش

 أمال إيه؟ مش شيطان؟  : )١(فهلوانتش 
  .يرفعان القبعات ينحنيان. يصدمانيمشى الفهلوانتشان ف* 

 . "ينحنى "..لا مؤاخذة :  )٢(فهلوانتش 

  "ينحنى"..باردون : )١(فهلوانتشى 

  " يشير إليه ليمر"..اتفضل :  )٢(فهلوانتش 

  " يشير إليه ليمر"..اتفضل : )١(فهلوانتش 

 ... سعيدة : )٢(فهلوانتش 

 .. إلى اللقاء : )١(فهلوانتشى 

 .. يا آنسة.. يا آنسة" يصيحان معا"  :  نتشانالفهلوا

 .  يا أستاذ فهلوانتش"معا"  :  بطة والبرنسيسة



 ٢٢٩

 .. أخيرا يا آنستى احنا لوحدينا... آه" معا"  : الفهلوانتشان

 "جميل جدا، أنا ح اساعدك    .. إنتى بتحبى بهير وعاوزة تتجوزيه     :  ) ١(فهلوانتش 

 ".يخرج مع البرنسيسة

 ما تقلقيش يا حلوة، أي عريس إنت عاوزاه ح يجيك  :  )٢(فهلوانتش 
 . يخرج من بطة* 

  ".العسكري، ويظهر العسكرييسمع أغنية * 

تبقى الطاحونة مـش    .. آدي القنطرة الصغيرة، وشارة السلطان     :  العسكري

طيب، ألاقى فين كوتشينة جديدة لنج؟ فين، فين؟؟ ما هو          .. بعيد

 . أرجع البلد.. الكوتشينة بتاعتىأنا لا يمكن ألاعبهم إلا ب
 .  أغنيتههيخرج ومع* 

 . تدخل البرنسيسة ومعها فهلوانتش* 

آه يا استاذ فهلوانتش، على السنين والسنين اللي فاتت من يوم ما             :  البرنسيسة

اتجرأ وطلب إيدى مـن     .. يا حرام يا مسكين   .. طردوه من البلد  

..  الكلاب السعرانة  السلطان وطردوه من السراية، وسلّطوا عليه     

 .. آه يا أستاذ فهلوانتش، ياما أنا حزينة وتعيسة. آه يانا

بالعكس يا برنسيسة، عمرك ما كنتـى أقـرب للسـعادة مـن              :  )١(فهلوانتش 

 .. النهاردة

 . بيقولوا إنه مات من الحب :  البرنسيسة

يـة  بس الأيامدى، حتى في الروايات ما حـدش بيمـوت بالحكا           : )١(فهلوانتش 

 . بهيريا ستى عايش.. دى

 .. آه يا أستاذ فهلوانتش : البرنسيسة

 . كلمة واحدة منك بس، وبهير ح يكون تحت رجليكى.. ؟!أمال : )١(فهلوانتش 

 .. ؟.وإيه الكلمة دي اللي لازم أقولها :  البرنسيسة

 .  لازم تكتبيها :  )١(فهلوانتش 



 ٢٣٠

 . بس مافيش قلم ولا حبر :  البرنسيسة

 . نقطة من دمك.. دم.. مش حبر يا ماما : )١(هلوانتش ف

 !. دي توجع!.. ياى :  البرنسيسة

ما عندكوش قدرة تسـتحملوا الألـم عشـان         .. آه منكم يا ستات    : )١(فهلوانتش 

تبقى ما بتحبيش بهير، أنا كنـت       .. حبيب القلب، لأ يا برنسيسة    

عايز أساعدك من غير مقابل، لكـن يظهـر مسـاعدتى مـش             

ورية، أنا آسف على الوقت اللي ضاع مع سموك عـن إذن            ضر

 . سموك

إذا .. علشان بهير أنا أستحمل أى ألم     ..  استنى يا مولاى، استنى    :  البرنسيسة

 . كان صحيح مش مؤلم

ما عليكى إلا إنك تكتبى ورقة، إنـك عـاوزة          .. نقطة دم واحدة   :  )١(فهلوانتش 

 بالليـل، هـاتى     ١٢ة  وبالظبط الساع .. تتجوزى بهير بس بالدم   

 . الورقة دي في طاحونة الشيطان

 . إيه ده؟ حاجة تخوف... يا مامى :  البرنسيسة

 .. حد يا مولاتى، في الزمان ده، يعتقد في الشياطين؟ هاها : فهلوانتش
  .الغابة إلى والبرنسيسة) ١(ينصرف فهلوانتش * 

والا ..  للسـلطان؟  طب يا ست بطة، قلتى عاوزه إيـه؟ يـاور          : )٢(فهلوانتش 

 .. والا شماشرجى؟ والا مهمندار؟.. برنس؟

. أنا عايزة واحد يكون طيب، يشرب خفيف يلعب كوتشينة بسيط : بطة

 .... طبعا عايزاه جسمه كويس، وشعره تقيل :  )٢(فهلوانتش 

أنا كنت باقول برضه، أبو شعر تقيل أحسن من الأصلع، لكن لو             : بطة 

 .  شعر تقيل، زي بعضه، أصلع أصلعالأصلع مخلص عن أبو

 .. هاهاها! البقاء للأصلع : )٢(فهلوانتش 

 بتقول إيه؟ : بطة



 ٢٣١

بقول خلاص كله واضح، بكرة الصـبح يـا بطـة ح تكـونى               :  )٢(فهلوانتش 

 . مخطوبة

 . اطلع يا نمس، أنت بتضحك عليا : بطة

 ..  مربربة إنتىيا حلوة يا طعمة يا.. عيب أنا أضحك عليكى؟ : )٢(فهلوانتش 

 طيب، وانت بقى يا شيطان عاوز إيه؟  : بطة 

 بس تكتبى ورقة صغيرة .. لا، أبدا، ولا حاجة :  )٢(فهلوانتش 

 بس؟  :  بطة

 . وتكتبيها بالدم، يعني.. بس : )٢(فهلوانتش 

 غيره، عايز حاجة كمان؟ : بطة

 بالليـل تمـام فـي       ١٢ي  أيوه يا بطة تكتبيها بالدم، وتجيبيها ل       : )٢(فهلوانتش 

 . الطاحونة القديمة

ده أنا أقعد كده بنت بنوت، لمـا يبقـى          !..  يا مصيبتى  "تشهق"  :  بطة 

 "  تجرى"ولا إنيش أعتّب طاحونة الشيطان.. عمرى تسعين سنة

 "دي مش حاجـة فظيعـة بالدرجـة دى        .. بس استنى أما أقولك    :  )٢(فهلوانتش 

 " يجرى خلفها

 . تجرى؟"!..نا ورق بالدممش كاتبة أ : بطة
  .العسكريتسمع أغنية * 

أما استريحلى شوية فـي     . مش عارف أوصل طاحونة الشيطان     :  العسكري 

 . حتة
 "  يخرج"                  

 .يدخل الزهد كراماتو ومعه جوال ويصطاد الجراد* 

.. دستووووور بكرة تفرج، بس مالها معاكسة قـرب الآخـر؟          :  كراماتو

وانـا اشـتغل    .. طب ليـه؟  … د يخلص النهارده بالذات؟   الجرا

آدي .. آدينى بصطاد لي كام جرادة يسدوا اليومين دول       .. بإيه؟



 ٢٣٢

 ٧٩"  يصطاد ويضـع فـي الجـوال       " جرادة ٧٨يبقوا  .. واحدة

 ... ٨٣، ٨٢، ٨١ جرادة، ٨٠"  يصطاد"..جرادة

 !..  فلوسك أو حياتك"يخرج بالمسدس"  :  قطّاع الطريق

 "خد كل حاجـة   .. خد.. خد.. الحقونى.. يا نهار أسود  " يرتعب"  :  كراماتو

 ". يعطيه الجوال ويجرى

 "   يفتحه وينظر فيه".. باين عليها صيدة عال"يزن الجوال"  :  قطّاع الطريق

 هـ، دي شغلة !!!!!! لا.. جراد؟" يبكى" 

مسـتفلن  .. أنا ما ليش فيهـا عـش      .. مستفعلن فاعلن .. الأغنية

 يبكـى علـى     "..مسـتفعلن فـاعلن   .. إهئهئ إهئ إهئ  .. فاعلن

 ".  يدخل العسكري""الوزن

 .. لسه برضة بتسرق؟.. إيه يا صاحبى؟ : العسكري 

… و.. يوم بطوله مفيش الا عسكرى كحيان، وحتى شـيطان و          : قطّاع الطريق

 يبكى على كتف    " أنا ح أمو م الجوع يا عسكرى       " يبكى "!!حشرا

  "العكسرى

تعالى معايا أحسـن، ورينـى يـاللا طاحونـة          " طب عليه يطب"  : العسكري

 . الشيطان

  ح أوريها لك " يخرجان"ياللا بينا : قطّاع الطريق 
ومعـه البرنسيسـة    ) ١( فهلـوانتش    ل المسرح يـدخ   فيمن طر * 

 . وهم لا يرون بعضهم. ومع بطة) ٢(وفهلوانتش 

 . تمام في نص الليل.. اتفقنا" معا" :  الفهلوانتشان

 .  تمام في نص الليل"معا"  :  البرنسيسةبطة و

 .في الطاحونة إياها"  معا" :  الفهلوانتشان

 .  في الطاحونة إياها"معا"  : بطة والبرنسيسة

 ! هس.. بس أوعى تقولي لحد.. عال" معا"  :  الفهلوانتشان



 ٢٣٣

 بطة والبرنسيسة تسيران بظهريهما نحـو بعضـهما         ""يخرجان"

 ". البعض وتتلاقيان

 بطة؟  : برنسيسة ال

 . البرنسيسة :  بطة 

 كنتى فين يا بطة؟  :  البرنسيسة 

 . كنت قاعدة هنا طول الوقت :  بطة 

 !. كدابة : البرنسيسة 

 . وانتى ما قلتيش بالحق :  بطة 

 . انا صليت عند الزاهد كراماتو، وشفت اتنين من كراماته :  البرنسيسة 

ة وجالى هاتف، لابس أبيض في أبـيض        وانا نمت تحت الشجر    :  بطة 

قاللي أروح بالليل أولع شمعة، حتى كمـان قـاللي إن جـدتى             

 . اسمحيلى يا مولاتى أروح الليلة.. عيانة

انا ناويـة أصـلى     . انا مش محتاجاكى النهاردة   . طبعا، روحى  :  البرنسيسة

 طول الليل عند الزاهد كراماتو 

 "  تخرجان"                 

الفهلوانتشان من جانبى المسرح يقتربان مـن بعضـهما،         يظهر  * 

اينحنيان لبعضهما ثم يندمجان شخصا واحد. 

برفكت، ولو إنى متضايق من الغلطـة دي        . عشرة على عشرة   :  فهلوانتش 

تنقصنى ربع نمرة، ما كانش يصح آدي البنتين نفس الميعاد في           

ى إيـه؟   بس انا ذنب  "  يضرب نفسه قلما   "الطاحونة ما كانش يصح   

طب والعمل؟  . نصى اليمين مش عارف اللي عمله نصه الشمال       

 إيه الحل ساعة التنفيذ؟  

.  يهبط الظلام، وتظهر الكواكب والهـلال      "الحل إنى ما انقسمش   

 أعمل إيه؟ " فهلوانتش يشعل سيجارة ويدخن



 ٢٣٤

 " ا شعري يجلس على القنطرة ويلق"أستنى الليل،

 بخصوص ناميسة ومصيرها الأليم 

 وا الليلادي مذكرة من الجحيمبعت

 وأعلن في سكون الليل .. أقراها

 ان البشر ح يشوفوا لسه الويل 

 وبرضه بخصوص بطة فين كلمتين 

 آكلك منين يا بطة آكلك منين؟ 



 ٢٣٥

  المنظر الرابعالمنظر الرابع
  . يدها فانوسفي بطة و،الطاحونة إلى  الطريق،ليل*   

 "!ى نفسها في الساعة دى    الدنيا ضلمة كحل، الواحدة م تآمنش عل       :  بطة 

  االله؟ مين اللي جاى ده؟ "تجفل
  . يدها الفانوسفيتظهر البرنسيسة و* 

 . باين فيه حاجة م اللي بتخوف. يا مامى.. ياى :  البرنسيسة

 . أنا مش ح أخاف، أنا مش خايفة.. أنا

 .البرنسيسة؟ :  بطة 

 !. ياى ى ى ى" تصرخ مفزعة"  :  البرنسيسة

 ! ىيامامى ى ى 

 . ده أنا بطة.. ما تخافيش :  بطة 

 .. إنتى علشان إيه هنا؟!..  بطة"بأمارة"  : البرنسيسة

 . بتجسمسى عليا؟

 . أصله عيان.. أنا، كنت عند جدى :  بطة 

 . جدك كمان عيان؟ مش قلتى إنها جدتك : البرنسيسة

ن عيى  جدتى الأول عيت، وبعدين جدى كما     .. هم الاثنين عيانين   :  بطة 

 .. اتعدا منها. إيه.. اتعدت منه

 ..وإيه اللي جابك هنا يا مولاتى؟.. هم الاثنين اتعدوا من بعض

 !.. أنا صليت شوية، وبعدين جالى صداع.. أنا : البرنسيسة

 . خرجت أشم الهوا

 .وبعد الشر مال صباعك؟ :  بطة 

 .ماله؟ : البرنسيسة

 . رابطاه ليه بمنديل؟ :  بطة 



 ٢٣٦

 .فين؟ :  يسةالبرنس

 !.أهه : بطة 

.. أنا حلفت عمرى ما أتجوز، ورابطة عقدة علشان ما أنسـاش           : البرنسيسة

 . كوعك؟.. ليه رابطة.. وانتى؟

 . على غفلة كدة، عضيت كوعى.. أصلى أنا :  بطة 

 . ، عينى في عينك!.أنت بتكدبى يابطة :  البرنسيسة

  "عينها في  تبحلق"أهه :  بطة 

 . أنتى كتبتى الورقة :  سةالبرنسي

 . أنهى ورقة؟ :  بطة 

 . اللي علشان العريس :  البرنسيسة

 . وانتى كمان برضه :  بطة 

 . في الطاحونة القديمة؟ :  البرنسيسة

 . نص الليل :  بطة 

 . يا للـه بينا سوا : البرنسيسة

 . راكىأنا و.. واتطمنى.. سموك اتفضلى قدامى.. يا للـه بينا : بطة 

 . أنا وراكى.. لا : البرنسيسة

 . ما يصحش، إزاى؟ :  بطة 

 أنا برنسيسة  :  البرنسيسة

 . عشان كده، سموك تمشى قدام :  بطة 

  " تتلفتان فجأة"              

 .. شيطان؟.. إيه ده؟ : البرنسيسة

 !.. ده باين جذع شجرة :  بطة 

 !.  حرامىلو طلع لنا فجأة.. مصيبة : البرنسيسة

 . ح نخاف م الحرامية.. إذا كنا رايحين برجلينا للشياطين :  بطة 



 ٢٣٧

 . "العسكري تجرى فتصطدم ب"..ياى ى ى ى.. ياى ى ى ى :  البرنسيسة

 . لا أخبطك بالفانوس.. مين إنت قول :  بطة 

مش شايفة أنى بنـي آدم      .. مالك بتصوصوى كده؟  " للبرنسيسة"  : العسكري

 "  لبطة" ما معايش سلاح إلا بيبة كحيانة ونفير؟مسالم، هادي،

 . أنا مبسوط منك.. وانتى يا شجاعة انتى

 . صاحب فهلوانتش..  ده لازم منهم"للبرنسيسة"  : بطة 

 !. أمال فين صاحبك : البرنسيسة

 صاحبى؟ ماليش أصحاب النواحيدى  :  العسكري

 . أبو جزمه لميع أجلاسيه...العايق : بطة 

 . إنتى بتدورى عليه بقى؟ : كريالعس

 . ده مستنينا في طاحونة الشيطان : بطة 

 . عشان يأخذ مننا الورق :  البرنسيسة

  " تخجل".على الجواز يعني : بطة 

 طب أشوف أنا اللي عاوزه صاحبى، .. ايوه.. آه : العسكري 

 . ورينى كده كتبتوا مظبوط؟

 . أنا كتبت انى باحب بهير : البرنسيسة

 صح، مفيش غلط :  بطة 

 وليه كاتبين بالأحمر؟ . كده؟" يفحص الورق"  :  العكسرى

 .. مفيش حبر أزرق؟

 !.. ده مش حبر :  بطة 

 !. د م م م م م........ ده :  البرنسيسة

" لبطـة  "..ده انتو عملتوا حاجات كتير    !.. ما شاء االله ما شاء االله      :  العسكري

الوصـيفة  .  جدع صغير، بحبوح، شغال    "ا يقر ".نوريلى يا شابة  

 . بطة



 ٢٣٨

 ... ده أنا :  بطة 

 . وهنا، بهير، حبيبى.. "يقرأ"  :  العسكري

 . دى البرنسيسة ناميسة :  بطة 

 ... هس يا بطة ده سر :  البرنسيسة

أنا عندى أمر آخـذ مـنكم       .. مفيش أسرار .. عارف كل حاجة   :  العسكري 

 .. الورق ده

 .مين اللي أمرك؟ :  البرنسيسة

 . أي واحد : العسكري

 .يعني أنت كمان شيطان؟ :  بطة

  ". يأخذ الورق"طبعا : العكسرى 

 !.. ما كنتش أحسب أن فيه شياطين حلوين كدة :  بطة 

 !..  قفشتك يا نصاب"يظهر"  : فهلوانتش 

 .. روحوا انتو يا بنات ع البيت"  للبنات"..قفشك سماوى؟ :  العسكري 

 .ح تتجوزوا.. وما تبصوش وراكم!.. اجروا يا للـه

 .. أنا شاكره جدا : البرنسيسة

 . إيدك أبوسها يا سيد الشياطين :  بطة 

 .. أما صحيح كتاكيت لكن عفاريت"  تنصرفان"..العفو العفو : العسكري 

 ... طالعينى م البيضة، وطيران ع الجو

 ! ؟بس حظكم بمب، وقعتوا مع عسكرى مش مع مخبر

 . مساء الخير، جناب العسكري :  فهلوانتش

 رايح برضه ع الطاحونة؟ .. صاحبى القديم؟.. آه :  العسكري 

 أنا مستنى .. أبدا، يا جناب العسكري، مش رايح أي حتة : فهلوانتش

 . مين؟ : العسكري 

 . ورق :  فهلوانتش



 ٢٣٩

 .ورق إيه؟ :  العسكري 

 علشان تديهولي طبعا.. بك خدته من البناتنفس الورق اللي جنا :  فهلوانتش

 . ما تضعيش وقتك، روح شوف شغلك.. جناب الشيطان :  العسكري 

 والورق؟  :  فهلوانتش

 . ما نعطلكش.. لا :  العسكري 

 عاوز تتخانق مع شيطان، يا جناب العسكري؟  :  فهلوانتش

 . يا جناب الشيطان.. لأ :  العسكري 

 إبنى ليه تئذى نفسك؟ مش عارف إنـك بالطريقـة دى،            طب يا  :  فهلوانتش

 .. دماغك تطير؟

الكلمة دي اتقالت لي جملة مرات، وأديك شايف        .. على ما أتذكر   : العسكري 

 . دماغى قاعدة زي ما هى، وفوقها كمان طاقية

 .طب لماح تفقدها، ح تتذكرنى أنا، يا جناب العسكري.. آه : فهلوانتش

 .صحيح؟ : العسكري 

 .. عن إذنك :  فهلوانتش

 ! إيش أدخل الشيطان في دماغ العسكري؟! عجايب :  العسكري 

شانكا بانكا، طيرى يا دمـاغ مـن        .. "ينتحى جانبا ويتلو سحرا   "  :  فهلوانتش

 .فوق الجسر

 ح اخبى الورق في الطاقية، أحسن حاجة، عشـان مـا            "وحده"  : العسكري 

 . يخدوش

 . شانكا مانكا، يا جسم طير من تحت الدماغ.. !ما طارتش؟ :  فهلوانتش

 .  كويس كده قوى"يخبئ الورق"  : العسكري 

طب، شانكا مانكـا بـزر      !.. بلاوى إيه دى؟ ما جرالوش حاجة      :  فهلوانتش

 "  يظل يكررها".بجر حالا تكون حتة حجر

  " يخرج وهو يغنى"..جه وقت الطاحونة!.. بس :  العسكري 



 ٢٤٠

 " لحن أول ما تلقى عسكرىي"  :  العسكري 

 إلى الأمام يا عسكرى 

 إلى الأمام يا سمكرى 

 يا مصلّحاتى يا فنجرى 

 صلّح كتير كتير كتير 

 .. بخطوة عسكرية دُوس

 وسط الظلام من غير فانوس 

 وما دام مفيش قولة فلوس 

 من إيه بقى يخاف الفقير 

 !..  قوىوالسحر ما حوقش فيه؟ ده الظاهر تقيل.. مشى؟ : فهلوانتش

بسـرعة علـى    .. أعمل إيه؟ أعمل إيه؟ أعمل إيه؟     !.. ده مشكلة 

 . الطاحونة، لازم أكون هناك قبل العسكري



 ٢٤١

  المنظر الخامس المنظر الخامس 
 طاحونة قديمة مهجورة شيطانان قرويان نائمان يشخران*   

مستوقد ..  بقى ده فرع من جنهم ده؟      " الطاحونة حصيدخل ويتف "  : فهلوانتش

.. والأنكت ما فـيش حـد خـالص       .. بلة؟على خرابة على مز   

.. برافـو برافـو   " يسمع الشـخير  "!..ياللي هنا .. أييييه" ينادي "

انتو .. تكونوش فاكرين ده فرع من الجنة؟     !.. اصحوا يا بلاوى  

 !.يا عرة الشيطاين

 خمى .. مى.. مى.. مى.. مى..  مى"يستيقظ"  :  برابند 

  مين؟ "يستيقظ"  : كركر

 !..وااصح : فهلوانتش

 .. فا.. فا.. فا.. فا : برابند 

 . فاضل لسه كتير على الساعة تناشر :  كركر

 مانيش فاهم بتقولوا إيه؟  : فهلوانتش

 . سى.. سى.. سى.. سى : برابند 

 شغلنا بيبتدى اتناشر .. سيبنا في راحتنا : كركر

 !بالأمر"  لا يتحركان"..إصحوا.. فِز قُوم إنت وهو :  فهلوانتش

 .. صول.. صول.. صول. صول :  برابند 

 ..سطلتك إيه إنت؟  كركر

 أنا من المركز الرئيسى   فهلوانتش

 ..دو.. دو.. دو.. دو!.. ييه  برابند

 السلم الموسيقي؟ .. هو إيه هو ده؟ :  فهلوانتش

 "  يزودها حبتين"..دو.. دو.. دو.. دودو.. لا لا لا :  برابند 

 ! انطق بقى ف عرض إبليس" كرلكر"  :  فهلوانتش



 ٢٤٢

 ! دول هرونا مفتشين يا عالم :  كركر 

أن فهلوانتش، شيطان من الدرجـة اتـش آى         .. أنا مش مفتش   :  فهلوانتش

 : لسة متخرج من أكاديميا جهنم بتقدير.. طان

وباحضر ماجسـتير بعنـوان شـراء الأرواح        .. اتش آى طان  

هاد بطريق الفم والشـم     بالأوراق المكتوبة بالدم، وإفساد أحد الز     

ودى مستوحاة من قصة فاوست ومفيستوفوليس، اللي.. والخم . 

 .. مى.. مى.. مى.. مى :  برابند 

  ".والسلم.. تانى؟ :  فهلوانتش

 .. مى.. مى :  برابند

 . مش فاهمين يعني :  كركر

 !. انكتاموس.. مغفلين أنتم.. حمير انتم.. ستويبد أنتم : فهلوانتش

  ." يتطلعان إليه بغباء"........هه :  بندبرا

 . انكتموا يا أغبيا، ياللي ما بتفهموش حاجة.. يعني : فهلوانتش

عدم المؤاخذة يا سيدنا البيه، على أيامنا ما كانش حدانا          ": يتنهد"  :  كركر

رمونا على الأرض وخلاص، وآديحنـا      .. البتاعة الكادوميا دى  

 .. ليكو السلام، آدي اللي نعرفهبنفسد فيها والسلامو عليكو ع

 أهلاً إتش آى طان بيه درجة أولى، شحوالك؟ 

 خدوا  -؟  . ح افهمها لكم إزاى دى     –أنا مش مفتش أنا     .. افهموا : فهلوانتش

 .. أنا زي ما تقولوا كده.. بالكم معايا

 ..خا.. خا.. خا.. خا :  برابند

 . خا، مش في السلم الموسيقي يا جاهل : فهلوانتش

 . عايز يقول، خطوة عزيزة :  كركر

 .. خا.. خا.. خا.. لا لا :  برابند

 !.. خلصنا!!.. ايه بقى؟ : فهلوانتش



 ٢٤٣

 . خلصنا!.. آهى هى هى هيادي : برابند

 !. أنت بتتكلم إزاى أنت؟ :  فهلوانتش

 . باتهته :  برابند

 " لفهلوانتش".لم لسانك الطويل ده يا ولد يا برابند :  كركر

 . ؟ يلزم خدمة يعني؟.يعني طلبات سعادتك

.. اسمعوا، فيه عسكرى ح ييجى هنـا      ... مع انكم حثالة الأبالسة    :  فهلوانتش

 . لازم تاخدوا منه ورقتين، ح يتسببوا في إننا ناخد أرواح بنتين

 !.احنا هنا للرجال فأط... لأ.. حريم؟ :  كركر

 .. إيه :  فهلوانتش

 .. نـ.. نـ..  بس نـهنا.. أفهمك :  برابند

 .ونأخد لا مؤاخذة روحهم. ونلاعبهم كوشتينة.. نخوف الرجالة :  كركر

 ب. ولعبتوا على كام روح؟.. عال خالص :  فهلوانتش

 .. سـ.. سـ.. سـ.. مع"  يشير بيده يعني ياما"يا ااااا ه : برابند

 سبعمية؟ : فهلوانتش

 .. سـ.. سـ.. سـ.. لا : برابند

 .ستمية؟ :  شفهلوانت

 .. سو.. سو.. لأ لأ :  برابند

السرماتى ده لعبنا مـع نـص       . مع سرماتى لا مؤاخذة    : كركر

 .روحه، والنص الثانى وقع في رجليه، ماعرفناش نجيبه

 . بس كده" معا"  : برابند

 . : كركر

أن ح أقول للدكتور خنزور على الشـطّار        .. عظيم.. لأفهلوانتش

 .الفرع دهاللي قاعدين في 

 .. تشـ.. تشـ.. تشـ برابند



 ٢٤٤

 !. فليعيش البيه"يهتف".. تشكر كركر

 .. فلـ.. فلـ.. فلـ برابند

دلوقت ح ييجى هنـا واحـد       . هس يا مخلول انت وهو    فهلوانتش

 .عسكرى، واحد إيه؟

 .. عسعسعس برابند

 ..كرى كركر

وه على الـورق    لازم تلاعب .. ومعاه ورق خاص ببنات   فهلوانتش

ده، وتسلبوه منه، وتسلبوا روحه كمان، فاهمين ؟ وانا اللـي ح            

 .اطلب ترقيتكم بنفسى

 . على عيوننا وقروننا كركر

 .. بقـ.. بقـ.. بقـ.. طب برابند

 .. ولو هو اللي غلبكم؟.. بعدينفهلوانتش

 .. فا.. فا.. فا برابند

" " ره ويتجول في الطاحونة     يدير لهما ظه  " . طيب خلاص  فهوانتش

 ".ينظر في الساعة

 .. آى.. آى.. ى..آ.. آى برابند

 إيه؟ كركر

 ..آى.. آى.. ى..آ.. آى برابند

 !.هيه يا مسهل كركر

 ..آى.. ى..آ.. آى برابند

 . انطق فلقتنا كركر

 !.. ما تصبر يا أخى، العجلة م الشيطان، دهدى  برابند

 ..أى.. أى.. أى.. أى

 .خلّى عنك.. أقول بدالك آنى؟ كركر



 ٢٤٥

 !هو إيه يا خويا ده؟.. لا ياسيدى ما تقولش بداللي برابند

 .. وشرفك انت ما حد قايل إلا آنى.. آنى اللي حقول

 .. آى.. آى

 .. شد حيلك كركر

 .. أى.. أى برابند

 .خلاص طالعة آهه كركر

!..  عندنا كوتشـينه مغشوشـة     أصل حاكم احنا  .. أصل برابند

 .قلتها

طب مـا البيـه عنـدنا كوتشـينه         . هى دى؟ .. يا سلام  كركر

 .. مع هو عارف!.. مغشوشة

تسـمع أغنيـة    . " اتفوه علـيكم  !.. هس  !.. هوه هوه   فهلوانتش

راعبوه ، اغلبوه   .. حضروا  نفسكم  .. سامعينه؟.. أهه" العسكري

 . وانا ح استخبى هنا" يختبئ" اكسبوه، 

 . هات عدة التخويف كركر

عايزه شغل كتير، لكن  !..  هى دي بقى الطاحونة    "يدخل"  العسكري

.. والشـيطاطين دول ينطـردوا إزاى؟       .. معلهش، نصلح أبوها  

 . نشوف

 
تظهر الشياطين لابسين جرادل، وقرع مجوف من الذى        * 

 الـذى   العسكرييستعمل في التعويم، ويصنعون ضجة كبيرة لإخافة        

 .جلس هادئا يتفرج عليهم إلي ان يتبعوا ويكفوا عن العفرتةي

 .. هامهم.. عم هامهم.. عامعم.. عامعم.. عامعم برابند

 هم .. هامهم

 .. عاوعو.. .. هم .. هامهم.. .. عم.. عامعم وكركر



 ٢٤٦

 . عاوزين دم.. عاوعو

 أبو رجل مسلوخه.. بخبوخاه        آنى.. بخبخ.. بخبخ

.. مـش بتخـاف؟   ..       ياللـه ياعم .. افخ.. ياللـه

طب عمعم .. 

 خؤوفاه         آنى شعرى زي اللوفاه .. خوف.. خوف

مش ح تخـاف؟    ..         ياللـه يا عم  .. ياللـه خاف 

 طب عمعم 

ديـرى  .. دربك دربوكـاه           ديـريجم              .. دربك

 جم.. ديرى

  تطق لينل اصطار آنى عينيا.. تونكل..      تونكل

 .... بخ... بخ.. ياللـه خاف.... بخ.. شرر بخ

 ..همهم هم .. 

 .. تعبتم؟.. إيه؟ العسكري

 .. طأ..  طأ  برابند

 . طبعًا تعبنا كركر

 .. مح.. مح. مح برابند

 . ما حناش حديد كركر 

 مش خايف مننا زي المعتاد؟. ليه؟..  ليه"لكركر"  برابند

 .. خاف مننا.. ياللـه.. لـه يال"للعسكرى" 

 ..عا عا عا م م م م

 .مش حخاف بأى حال من الأحوال.. بس بلا لعب عيال العسكري

 العسـكري  ىيشير إل " .. ده ده ده ده   ..  يا كركر  "لكركر"  برابند

 ".بيأس

 حداك الورق؟ كركر



 ٢٤٧

 ورق إيه؟ العسكري 

 .ورق البنات كركر

 شغلكوا؟ وانت وايه العسكري 

 .. نلـ.. نلـ.. ياللـه نلـ برابند

 . إحنا بتعلب وحش. ياللـه نلعب عليه كوتشينة كركر

 .ما بالعبش قمار على حاجات كبيرة العسكري

 . نلعب على روحك..  طب "للعسكرى"  برابند

 ! فكرة .. إيه رأيك ؟  كركر

 روح يبقى جلاد    روحى، أنا عاوزها، العسكري من غير     العسكري 

 . مش عسكرى

 . برضه مش عاوز يلعب.. بر..  بر "لفهوانتش"  برابند

 . لاعبوه على فلوس، خليه يسخن في اللعبفهلوانتش

 نلعب على فلوس، عشان نخليك تسخن فـي         "للعسكرى"  برابند

 . اللعب

 !.. فكرة .. إيه رأيك؟  كركر

 .ما معاييش فلوس العسكري

 . ما معاهوش فلوس.. مام..    مام "لفهلوانتش"  ندبراب

 . سلفوه فلوسفهلوانتش

 .عالحساب؟.. عا برابند

 .على أى حاجةفهلوانتش

 .ح نديلك ع الحساب يا عسكرى برابند

 إيه رأيك؟ .. ح نسلفك اتنين جنيه كركر

 !  فكرة"يقبل"  العسكري

 ـه بقى نلعب، اقعد هنا يا عسكرى يالل" بدون تهتهه"  برابند



 ٢٤٨

 واللي . وكركر يقعد هنا، وانا هنا"  العسكري يقعد" 

 . حداه  ورقة أكبر يستفتح اللعب

 . إيه ده اللي ع الورق.. جرى إيه يا حراميه؟ العسكري

 فين؟  برابند

 ! أهـه العسكري

 . ده بس الورق دايب.. معليهشى برابند

 طب خد ورقك الدايب ده ورق مـتعلم         "ربه بالورق يض" العسكري 

اتفضلوا، آدي الكوتشينه بتاعتى،    .. يا غجر مش ممكن العب بيه     

 . جديدة لنج، لسه بورقتها

 . احنا ما نعرفش في الكوتشينه دى.. مش لاعبين كركر

 . دي لسه بورقتها.. مش لاعبين برابند

 .بلاشالعسكري 

 .بلاشين برابند

 .يا غبى.. إيه اللي بتقوله ده؟" يضرب برابند" وانتشفهل

 كوتشينتك كويسة، ولسه جديدة، .. موافقين يا عسكرى برابند

 " يفرق الورق" وموافقين 

 .جالك إيه؟العسكري 

 .سبعة بسطونى برابند

 .نص جنيه العسكري

 . أوكيه كركر

 . كسبتكم ، الفلوس ليه.. أهه العسكري

جامادويـة  " يجرى إلى التليفـون   "إيه اللي بتهببوه ده؟     فهلوانتش

 .. كابرافويه

 .. جهنم؟ يا جهنم ادينى الدكتور خنزؤور



 ٢٤٩

عاملـــة 

 التليفون

 .مش على مكتبه

 . دورى عليهفهلوانتش

عاملـــة 

 التليفون

 .اضرب له كمان ساعة

.. يكـى اخـص عل  .. عيعى عاعـا  .. ولا ليعو .. ولعهفهلوانتش

 .. أحبك

عاملـــة 

 التليفون

 . بادور عليه" برقة" طيب .. يوه

 جالك إيه؟العسكري 

 .ستة بسطونى برابند

 .. العب كركر

 .أنا فهلوانتش.. دكتور خنزؤورفهلوانتش

 فهلوانتش مين؟ خنزؤور

فيـه ورق   ..  على ألف وميه ثلاثة وثلاثـين      ١٣نمرة  فهلوانتش

 موجود مع العسكري قدور ثابت والشياطين بتوعنا        خاص ببنتين 

 .ضرورى من حضورك. بيلاعبوه كوتشينة، وبيخسروا

 .. شوية هدوء أعصاب، وخدوا بالكم في اللعب خنزؤور

 .ولو عوزتونى اضربولي تانى

حطه ع الطرابيزة،   ..  أنت بتخبى الولد فين؟    "للشياطين"  العسكري

 .أحسن أخليها لكم ضلمة

 . آدي الولد بتاعك.. عيب يا أفندى ما تعليش حسك ندبراب

هات خمسين قرش، وأنت هـات      .. كسبتكم يا حضرات   العسكري

 . باين عليكم ما بتعرفوش تحسبوا كويس.. ميت قرش



 ٢٥٠

 !!وأنت باين عليك بتعرف تلعب لعب؟ برابند

 ! ده بيلعب لعب؟ كركر

 جاما دويـة كابرافويـة،      " ...يجرى للتليفون " جرابيع  فهلوانتش

 .. يادي الداهية ، مشغولة

 .نكمل اللعب العسكري

 .ما عناش فلوس فوق عن كده برابند

 . العبو ع الطاحونة العسكري

 ! كركر برابند

 إيه يا بربر؟  كركر

 .مش بتاعتنا برابند

 . نلعب عليها.. يا عم زيح، العيا مر كركر

 .  حميت يا ولهاللعبة برابند

دكتور  خنزؤور،   ..  جاما دوية كابرافرية   "التليفون في   " فهلوانتش

 .الشياطين خسروا كل فلوسهم، ودلوقت بيلعبوا على الطاحونة

 .جاى حالا خنزؤور

 .على مهلك.. ما تندلقش يا كركر برابند

 .الطاحونة كسبتها! هوب.. اتنين.. واحد العسكري

  . "يلطم " ! .. كنت عارفأنا برابند

فهلوانتش

 

 

 

فهلوانتش

 

 .البنك فلّس
 يخرج الدكتور خنـزؤور     -رعد وبرق، وطرقعات، ونيران    •

من تحت الأرض على موتوسكيل، ينزل مرتديا رداء أحمر         

 .وقبعة عالية ومعه سوط

! .. لخنزؤور دكتـور    ! .. " أخيرا الدكتور خنزؤور    " متنهدا  " 

 .أنا وقعت مع شوية مهابيل !! لحقني ا



 ٢٥١

  ..انت ليه هنا ؟ .. انت اللي شيخ المهابيل  خنزؤور

 .مستنى آخد ورق البنتين، وروح العسكريفهلوانتش

 .كان واجب عليك تخلّص عملية الزاهد كراماتو خنزؤور

أصله ملا بطنه جراد، قام نام، وانا عشان ما اضـيعش           فهلوانتش

 .. الوقت

روح للزاهـد  .. ما تخسرش النظـام  "  باللكماية يضربه"  خنزؤور

 .وما تسيبوش دقيقة واحدة

وينضرب .. راجل متعلم .. هو إيه ده؟  " يجرى ويبرطم " فهلوانتش

 ...كمان

برابنـــد 

 وكركر

 . يضرب تلميذ الكادوميا..  ناظر الكادويا"معا" 

 ."كانيضح" 

 من هنا  امشوا انجروا "يضرب الشيطانين"  خنزؤور
  "يجريان" 

 تسمح لي يا جناب الدكتور، أعرف أنت بتضربهم ليه؟ العسكري

 . ما تدافعش عنهم يا جناب العسكري.. لأ.. لأ خنزؤور

 .أنا مش بادافع عنهم العسكري

أنا آسف جدا، لأنك ضيعت وقتك، مع الأوباش دول، ما           خنزؤور

 تتصورش أنا متضايق لك قد إيه؟

هم الحقيقة ابتـدوا الأول     .. شياطين زي باقى الشياطين    العسكري

 . يسرقوا في اللعب، لكن أنا بسرعة عدلتهم

أنا مندهش لصبرك، ومعجب بيك، تلاعب مخابيل زي         خنزؤور

 . اتعشم إنك ما ترفضش تلعب دور معايا.. اتعشم.. دول

 . اتفضل العسكري

ائـدة عليهـا شـموع    يشير بيده فتظهـر م   " اتفضل اقعد    خنزؤور



 ٢٥٢

 ".. ن فوتيلياوأوراق لعب وكرس

أنا كسبت الطاحونة ومش عـاوز      .. ألعب ليه؟ .. إيه ده  العسكري

 .ألعب تانى

 . دي خربانة! إيه الطاحونة دى؟ خنزؤور

 .أنا باحب الشغل، ح أصلحها العسكري

 . ممكن ألاعبك على سراية العائلة خنزؤور

 .ج سرايةأنا مش محتا العسكري

طيب نلعب على أن اللي يكسب، يطلب من        .. على كيفك  خنزؤور

 . التانى اللي عاوزه

 .أنت مش عايز منى حاجة، وأنا مش عايز منك حاجة العسكري

خلاص، نلعب إذن بحاجة بسيطة     .. ده أنت صعب قوى    خنزؤور

 .كده، لمجرد الذكرى بتاعة الليلادى

 . الشياطين بيلعبوا كوتشينةفعلا مش كل ليلة  العسكري

 . أنا ألعب على البرنيطة، وأنت على الطاقية.. إيه رأيك خنزؤور

 !..  أنا عمرى مالبست برنيطة"لنفسه" .. كويس برضه العسكري

  . ٣١بوكر والا  خنزؤور

  .٣١ العسكري

 .مين ح يفرق؟ خنزؤور

 .اللي ورقه أكبر العسكري

 .ولد خنزؤور

 .كومى العسكري

 .أنت اللي تفرق خنزؤور

 .اقسـم العسكري

 .اتفضل خنزؤور



 ٢٥٣

 .. واحدة ليا، وواحدة ليك العسكري

 .اتنين كارت كمان خنزؤور

 . اتفضل العسكري

 .خد نفسك خنزؤور

 . وخمسة.. وعشرة.. عشرة" يقلب الورقتين"  العسكري

 .خمسة وعشرين خنزؤور

 !. تلاتين" يأخذ" ح آخد كمان .. خمسة وعشرين؟ سكريالع

 !. واحد وتلاتين خنزؤور

 . تكسب العسكري
خنزؤور يتناول الطاقية، يخـرج منهـا ورق البنـات،          * 

 .يأخذهم لنفسه، ويرمى الطاقية للعسكرى

خد القرعة بتاعتك يا دُهل ، الورق أهه ، ألف شـكر،             خنزؤور

 . مع تحياتى!..  ح يشرفوا جهنمبنتين جداد النهاردة

أنا لعبت على الطاقيـة مـش       !.. هات الورق !.. الورق العسكري

 !.. ده مش شرف!.. على الورق

 . بتقول إيه؟ مش شرف؟ ضحكتنى يا عسكرى خنزؤور

 . خد كل الفلوس اللي كسبتها، ورجع الورق العسكري

 فلوس إيه؟  خنزؤور

كله غش في   .. شقف؟" جدها فخار مكسر  ينظر في ! " دى العسكري

 .غش

بس .. على كل حال تقدر تحوش وتلعب معانا مرة تانية         خنزؤور

اتفضل ، آدي الكـارت     .. لازم تجيلنا جهنم، إذا ما كنتش تخاف      

جامادوميـة  : فيزيت بتـاعى، ترميـه علـى الأرض وتقـول         

كابرافوية، تنفتح الأرض فورا، ويبان قدامك الطريـق لجهـنم          



 ٢٥٤

 ..ها ها ها ها .. ك بعافيةوخليت

 
 . قلب الأرض في  خنزؤورفيرعد، نار، يخت* 

اتخميت في الشياطين ولاعبتهم    .. إيه اللي أنا عملته ده؟     العسكري

اخـص  !.. بنتين يا عسكرى حيروحوا جهنم بسببك       !... قمار؟

 !! عليك

ده أنا أموت، وأخلص    .. آه الشياطين الحرامية الملاعيين   

وأضحى بحياتى، ولا إنهم يلمسوا شعرة      .. فرهمالبنات من ضوا  

 !..من شعورهم



 ٢٥٥

  المنظر السادسالمنظر السادس
 قاطع الطريق جالس على جـذع       –ديكور المنظر الأول    *  

 . شجرة مقطوعة يعزف على آلة وترية

 " يغنى"  قطاع الطريق

ــوتى   ــا حلـ ــور عينيـ ــوتى لنـ ــاغنى غنـ ــا بـ  أنـ
 

ــال       ــوا والرم ــر ه ــا البح ــالم بق ــي الع ــظ  ف وط
 

ــ ــة    الغابـ ــيش مطربقـ ــال متهمنـ ــى والجبـ ة هـ
 

 أنا باغنى غنوتى              

                  *** 

ــب آه ــرى وراه … م الح ــول عم ــاعبنى ط ــب آه ت  م الح
 

يلاعبنى طـول مانـا فـي الحيـاة وقـد إيـه لعبـه خشـن                 
 

ــنيع  ــنيع ش ــع ش ــه فظي ــه لعب ــد إي ــع … وق ــع مري مري
 

 نياحسرة ده انـا قبـل الربيـع يمكـن ح امـوت وح انـدف               
 

 وانا باغنى غنوتى           

 
. يسمع وقع حوافر حصان، يلبس القناع علـى وجهـه         * 

 الجذع المقطـوع ، ثـم       فيالشجرة و  في   يمسك حبل ويربط طرفيه   

 . يختبئ

يظهر صيادون، يمر أحدهم راكبـا حصـانا مـن أمـام            * 

 فـي   الشجرة وحده، بينما ينظر الآخرون من خلفها، يتعثر حصانه        

 . صياد ويهرب الحصانالحبل ، فيقع ال

تعـالولي  … بَّطلوا جـرى  … اقفوا  … استنوا… استنوا جودة

 . أنتم عارفينى، الهزار معايا وحش… حالا، لا اقطع رقبتكم



 ٢٥٦

 ! فلوسك او حياتك" يهدده بالمسدس"  قطاع الطريق

 إيه إيه إيه؟" يرتعد"  جودة

 . فلوسك او حياتك قطّاع الطريق

 "مى عليهيغ" … آه جودة

 " .يصب عليه ماء" انا باين خوفته قوى . يخرب عقلى قطّاع الطريق

 أنا فين؟ . إيه ده؟" يستفيق"  جودة

او … فلوسك  " يكلمه بلطف " هدى نفسك   … هدى نفسك  قطاع الطريق

 .حياتك

بس … فلوسى طبعا تأخذ زي ما انت عايز      … فلوسى؟   جودة

الغـروب، لازم نجيـب     أحسن قبـل    … تستنى بسرعة أرجوك  

 غزالة وألف ودن أرنب، وعشر تلاف ديـك         ٢٠٠لمطبخ الملك   

 . برى

 . . حد مات؟… وليه ده كله؟ قطّاع الطريق

 . أحسن من كده جودة

 . . حد أتولد؟  قطّاع الطريق

 .أحسن من كده جودة

 . . حرب؟ قطّاع الطريق

 .أحسن من كده جودة

 . . ح؟فـر قطّاع الطريق

 . البرنسيسة ناميسة ووصيفتها بطة ح يتجوزوا جودة

 ". يغمى عليه..  " آه قطاع الطريق 

 ". ينفخ بوق الصيد في أذنه" … دهده دهده دهده  جودة

 . . أنا فين؟ . . يفيق  "  قطّاع الطريق

 .خد فلوسى خلّينى أمشى. . الفلوس أهـه… فقت؟ جودة

 . . أنهى فلوس؟  قطّاع الطريق

 ". يقدم له النقود" … أو حياتى… فلوسى جودة

 . ح تتجوز مين ناميسة؟. . مش عايز.. لأ قطاع الطريق

 .أمـر جودة

 ". يغمى عليه" . . آه  قطّاع الطريق

ينفخ في البـوق،    . . " أما قطّاع طريق مش طبيعى أبدا      جودة

 ". يقوم قاطع الطريق

 ! أنت بتكذب قطّاع الطريق

الصبح ضربوا مزيكـة، وقـالوا جـه        . ده صحيح .. لأ جودة

عريس جديد اسمه الأمير بنزهير، والبرنسيسة مش عايزة تبص         

تعالى لي يا حبيبى، هو     . لكن اول ما شافته قالت له       … في وشه 

 حصان محملين دهب ورا الأمير، قام       ٣٣والملك شاف   . . أنت  

 . ووافق. . عيط بالدموع

  ."يبكى"  طّاع الطريقق

ما تخـافش   . .  خايف لا يشنقوك؟  . . وأنت بتعيط ليه؟     جودة

الملك سامح كل اللي خارجين ع القـانون، عشـان المناسـبة            

!.. أبقى تعال لي الفرح ح يكون فيه لصـوص كتيـر          .. السعيدة

 . . مش ح تأخذ الفلوس؟

 . مش عايز انا فلوس قطّاع الطريق

يحضر باقى الصيادين فيصرخ فـيهم،      "  …ثالىراجل م  جودة

 . فكوا الكلاب.. ياللـه دلوقتى ع الصيد.. أنا ح أوريكو
 " ينصرفون   "           

آدي . . فـين الحبـل؟     . . كل شيء له نهايـة    .. كفاية قطّاع الطريق

. . وفين الفـرع؟  . . آدي الشجرة   . . وفين الشجرة؟ . . الحبل  



 ٢٥٨

أن الواحـد    .. "صـمت " .. رية جـدا  حاجة شاع . . آدي الفرع 

مسـتفعلن  " . . تعجبه" على شجرة البلوط     . ".صمت" .. يتشنق

 . . فاعلن

 
يصنع خية، يلف الحبل على فرع الشجرة، ويتسـلقها،         * 

 . إلقاء الشعر في ويمسك بقية الحبل ويبدأ. الخية في ويدخل رأسه

 

 . . على شجرة البلوط

 . . قطّاع طريق مربوط

 . . ان جديدبحبل كت

 . . عشق 

 . .              طهق

 ! . .              مات شهيد

 . أنت فين؟ . .  يا قطّاع الطريق"ينادي"  العسكري

 . هنـا قطّاع الطريق

 . . بتعمل إيه؟ العسكري

 . باشنق نفسى قطاع الطريق

أنـا عـايز    . . طب اسمحلى أعطلك شوية عن عملـك       العسكري

 . نوان الزاهد كراماتوأعرف ع

 . . عشان إيه قطّاع الطريق

 . وإلا ح يروحوا جهنم. . عشان أنقذ اتنين بنات  العسكري

 ! . . في مكانهم الطبيعى قطّاع الطريق

لأ، البنى آدمين مكانهم الطبيعى مش جهنم، خصوصـا          العسكري

 . البنات اللي زي بطة وناميسة



 ٢٥٩

 انت بتهجص ، بتقول إيه يا عسكرى ؟ . .  ؟ناميسة قطّاع الطريق

 . . دى ح تتجوز أمير؟

دي هى قالت إنها عاوزه تتجوز الطالب المسكين        . . لأ   العسكري

 . . بهير

 يقفز من على الشجرة ويكاد يختنق فينقذه العسكري ، "  قطّاع الطريق

 . . أنا؟ 

 . . أنت؟  العسكري

نا الطالب المسكين الغلبان، المطرود المتهـزأ       أ! . . أنا   قطّاع الطريق

المنهان، انا اشتغلت قطّاع طريق، وقاسيت زيادة عن ما أطيق ،           

يشـير  ! " كتبت الشعر بأقلام من ضلوعى، وشايف البحيرة دى       

 ". بيده

 ". ينظر إلى حيث أشار" فين؟  العسكري

 " . يشير بعيدا. " اللي هناك دى قطّاع الطريق

 . مالها؟…   آه "يتطلع "   العسكري

 . يعني بتحبنى؟  قطاع الطريق

 أنـا   "يكمل طبيعى " … ! حتى الموت " بلهجة مسرحية   "  العسكري

 . سمعت بنفسى

يطلـق مسدسـه    " . .  أنا ح اقتل الشـيطان ده        "يصيح"  قطّاع الطريق

 " . الهواء  في مرتين

ضرب الرصاص، ياللا   حيلك ، الشياطين ما تخافش من        العسكري 

 . بينا على الزاهد وهو يساعدنا

أحسن ما نلحقش نخلص البنت     . . طب ياللـه بسرعة     قطّاع الطريق

لازم نروح من هنـا علـى الزاهـد         . . من الشيطان قبل الزفة   

 . الرصاصة. . زي . . بسرعة زي 



 ٢٦٠

 
 . يطلق المسدس بنفسه مستفعلن فعلن* 

 

 بام بام ببام بام بام 

  الطيب الزاهد

 من ربنا قريب 

 وإيده مبروكة 

 !ولا عمرها تخيب 

 . تمام العسكري

. . مـا تعطلنـاش     . . بسرعة  . . طيب ياللـه بسرعة   قطّاع الطريق

 . . بسرعة 
 



 ٢٦١

  المنظر السابعالمنظر السابع
 عالنفس ديكور المنظر الثانى، فهلوانتش جالس على حجر         *  

 " .الساعة في ينتظر ، ينظر

سرح على فين   . . نى موجود أهه، وبسلامته مش موجود     آدي فهلوانتش

بس هو مش   . . يمكن اقتنع بكلامى امبارح وراح له كباريه        . . ده؟  

 . نبيه بالدرجة دى؟ 
 " يدخل كراماتو، دون ان يدرى فهلوانتش" 

دستوور بكرة تفرج، هانت وآخرتها بانت، قول يا مهبهوب          كراماتو

 . . ، يحضر المطلوب
 يقرأ مهبهوب يذهب ل* 

 بيقول إيه ده؟  فهلوانتش

 . . مهبهوب مهبهب شمعون كلكعون كراماتو

 . . أنا عمرى ما سمعت كلام بالشكل ده فهلوانتش

يعد مرات التعزيمة على سبحة فيها عشر تلاف حبة وهى          "  كراماتو

ويسبح فيها فيجذب في كل مرة      . موضوعة بشكل يلف حول المكان    

 . . ب مهبهب شمعون كلكعونحبة، مهبهو
 . يهتز يمينا وشمالا" 

أنا امبارح جيت لـه سـاعة الغـدا         !! . أما فرجة صحيح     فهلوانتش

. .  حلـو    "يميل ويهتز مع كراماتو يمينا وشـمالا      " مالحقتش المشهد   

 . . اندلع شوية مزيكة كمان
 " . يعزف على الكنجة" 

يكة أهه جايـه مـن سـراية        المز. . الفرح باين عليه ابتدا    كراماتو

. . " التيـت   . . التيـت " يـرقص   " السلطان أنا مارضيتش اتعزم     

االله " . . يرقص غصب عنه  " يا ودانى ما تسمعيش المزيكة      " يتوقف

 !.. ، االله 

. " إزاى  . . طـب إزاى؟    . . ما تسمعيش   . . ما تسمعيش 

 . . مهبهوب مهبهب شمعون كلكعون" يتوقف ويستأنف

 ".   يرفع صوت الكنجة" فهلوانتش

  " .يرفع صوته أكثر"  كراماتو

 ما اجتمع رجـل     "يشير بقوس الكمنجة فيبدأ أوركسترا جاز     "  فهلوانتش

 . مارلين مونرو. . ياللا. . وشيطان الا وكانت المرأة ثالثهما

 "  ىكانريالأمتظهر وتغنى ب"  مارلين
Some like it hot  
Some like it cold, 
Come an' gettit ! .. 
And one is hot , 
And this cold, 
Boy! Run for it !..  

 ! بتقول إيه دي ؟. . مش فاهم" ببلاهة "  كراماتو

 : " بنفس اللحن"  فهلوانتش

 فيه يحبوا السخن                وفيه يحبوا البارد 

! دي ما تترجمش " لنفسه" كام آن جيت تت                 

 آديهوا السخن                  وآديهوا البارد   

  "ترقص"  مارلين
Boy! Run for it !.. UMPA, UMPA, UMPA,  
Come an ' gettit !.. UMPA, UMPA, UMPA, 

 . . تهيؤات. .  إيه؟ "ذاهلا"  كراماتو

 . . أومبا. . أومبا. . أومبا . . أومبا. . أومبا" يغنى "  فهلوانتش

 . . أومبا. . أومبا



 ٢٦٣

 قوم وبلاش كهن               يا جناب الزاهد 

 . . آدي عندك سخن              وآدي عندك بارد

 " مارلين تتدلع!.. " بس جديدة. . تهيؤات" صارخا"  كراماتو

 ! دي مغريات. . لأ 

 تو ما عرفت ؟ ! . . ياه " ساخرا "  فهلوانتش

 . . يا مهبهوب. . دستور . .  مغريات "صارخا"  كراماتو

 . . ما بتتهشش" لنفسه . . " هش . .  هش "يهشها" 

  " في تخت. . "طيب أعوذ باالله من الشيطان الرجيم 

  "فييخت " اخص فهلوانتش

 أنا اللـي علمتهـا، مـش برضـه          "للجمهور" !.. معجزة   كراماتو

" يتماسـك   " مغريات مش بطالة مغريات بشعر أصـفر        .. جدعنة؟  

 " يصيح ! " هات المطلوب . . لاكن يا مهبهوب 

في تقدير مسـتوى الـذوق عنـد        . .  غلطة منى    "خارجا"  فهلوانتش

يراقب كراماتو جالسا يهمهم ويتمايل بحركات مثـل        " الأشكال دى،   

 الراقصة اللولبيـة    ١٦نمرة  . . الرقص البلدى، عرفت اللي ينفع له     

 ".   جدا ترقص وتغنىتظهر أرتست حقيرة" . . لولا مهلبية

 كدهه انا غاوية الرجالة        ودى غية ماهياش بطالة  لولاّ

 أحسن من شغل الكروشيه       والأبصر إيه مدرك إيه 

 وكله زبالة . . الرجالة الرجالة                 هم وبس

 ليه ليه ؟  كدهه 

 كده ليه؟ كدهه 

 . . كدهه. . كدهه . . كدهه 

 أنا غاوية 

 ما يا روحى يكونوا كسالى       دول رجالة مه



 ٢٦٤

 أو حتى جد وشغالة                دول رجالة 

 برزالة           دول رجالة . . مهما يعاكسونى

 بهبالة               دول رجالة . . والا يجولي 

 وانشاالله يكونم بريالة              وانشاالله ملاحيس بغزالة 

 لة      هم وبس وكله زبالة دول رجا. . دول رجالة 

 ! ليه ليه ؟  كدهـه

 ! كده ليه؟ كدهـه

 . . كدهـه. . كدهـه. . كدهـه

 أنا غاوية 

 والناس إياهم . . أنا وياهم         الفقرا .. مندا علادا 

 أنا غاوياهم 

 المديون زي الديان            الدكتور زي العيان 

 أنا غاوياهم 

        المبسوط واللي مبلّم الجاهل والمتعلم        

 أنا غاوياهم 

 وانشاالله يكونوا تعابين           وانشاالله يكونوا شياطين 

 دولة رجالة     هم وبس وكله زبالة . . دولة رجالة 

 ! ليه ليه ؟    كدهــه

 ! كده ليه؟    كدهــه

 .. كدهـه. . كدهـه . . كدهـه

 أنا غاوية 

 لولاّ هو انتى ؟  كراماتو

 أيوه أنا يا قطقوطى ، عرفتنى إزاى؟  لولاّ

 . . كدهـه. . كدهـه .. كدهـه) يغنى (  كراماتو



 ٢٦٥

 أنا غاوى 

 طب ياللـه على طول بقى قوللى  لولاّ

 وما تقعدشى كده مذهوللى 

 قوللى . . قوللى . . قوللى 

 إيه بس ؟  كراماتو

 لولاّ

  

 أنا يعني كده يعني عجبتك 

 نا اتشعلق في رقبتك قوللى وأ

 . . كدهـه

 ! ح أشدها.. غمزت  : فهلوانتش

  )فيتخت( أعوذ باالله من الشيطان الرجيم  : كراماتو

  )الأرض في يغطس( .. اخص : فهلوانتش

 فـي   ينظـر ( يعني حبكت دلوقت ؟ فات الكثير ما بقى إلا القليـل،             : كراماتو

 .  تفرجدستور بكرة..  فاضل نص باب )السبحة الطويلة

معلهش بكرة تفرج برضه دردحناه شـوية ،        ) يخرج من الأرض  (  : فهلوانتش

  )فييخت( ! كل يوم من ده

 يا مهبهـوب اسـعفنى بـالمطلوب، كدهــه، كدهــه،            )وحده(  : كراماتو

  .. )يرقص(كدهـه
  . وقاطع الطريقالعسكرييسمع صوت * 

 .يا سيدنا الزاهد : العسكري 

قطـــــاع 

 الطريق

 . دنا الزاهديا سي :

 وإيه دول كمان اللي جونى ، في نشوتى يزعجونى ؟  : كراماتو
  "يدخلان" 

 . خلوتك.. لا مؤاخذة يا عم، قطعنا عليك : العسكري 



 ٢٦٦

 . هش.. هش . . تهيؤات تانى؟  : كراماتو

 . احنا بني آدمين.. مالك؟  : العسكري 

 . تهيؤات.. لأ  : كراماتو

وده بهيـر   .. أنا قدور ثابت ، عسكرى سـابقا      .. ا الزاهد لأ يا سيدن   : العسكري 

 . ومعرفش إيه كمان سابقا. وطالب سابقا. قطاع طريق سابقا

 .يعني مش تهيؤات؟ : كراماتو

 .لأ : العسكري 

 طب بتزعجنى ليه؟  : كراماتو

 .البرنسيسة ناميسة ح تتجوز : العسكري 

 .ر تتجوز واحد أمي٠ح.. ما أنا عارف : كراماتو

لـو انسـلتت جزمتـه تشـوف     .. مش واحد أمير، واحد شـيطان    : العسكري 

 . تلاقيله قرون.. ولو طارت برنيطته.. حوافره 

 من كيدهن عدت هارب .. كيد النسا : كراماتو

 ويتعصبوا بالعقارب .. يتحزموا بالحنش
  "دستوور" 

قطـــــاع 

 الطريق

 . أيا سيدنا الزاهد :

 . داهية تلعنهم : كراماتو

دول بنات على نياتهم ، وقعوا في       ، حاسب شوية في اللعنات يا عمنا      : العسكري 

 . لازم تراعيهم.. النار ، والصبايا زي الحليب، لو غفلت عنه فار

قطـــــاع 

 الطريق

 .. اعمل معاهم كرامة من كراماتك :

 . هم اللي أذنبوا ، أنا ما يهمونيش.. عمل يعاملهم ويكتر دمامهم : كراماتو

.. أنا راجل مش طيب ولا حاجة لكن يهمـونى النـاس          .. إزاى ده؟  : عسكري ال

 . وأنت الراجل الطيب مش واجب عليك تساعد الناس ؟ 

وأنا أشرب ماء   .. عشر تلاف يوم وأنا آكل جراد، وهم ياكلوا لحمة         : كراماتو

ويناموا على ريش نعام وياخـدوا      . قراح، وهم يشربوا عصير تفاح    

 ! ياخى دهده! ايزهم كمان ما يروحوش جهنم؟كل يوم حمام، وع

 العسكري 

ــاع  وقطــ

 الطريق

 ..يا سيدنا الزاهد :

..  داهية لتلعنكم، وتلعن اللي يعكر عليـا خلـوتى         )يطل من الطاقة  (  : كراماتو 

 ..دهده
  .تصل أصوات وزغاريد وموسيقى الفرح * 

قطّـــــاع 

 الطريق

 . الفرح ابتدا وضاع كل شيء.. سامع؟ :

. . طول ما النبى آدم ماشي على رجليه، مش ممكن حاجة تضـيع            : ري العسك

 . ياللابينا يا قطاع الطريق

قطّـــــاع 

 الطريق

 على فين ؟  :

 . انت تروح الفرح، وأنا أروح جهنم : العسكري 

قطّـــــاع 

 الطريق

 يقع(جاما دوية كابرافوية    . عشان أجيب الورق من الشيطان      . جهنم :

  .)باطن الأرضفي 

  منظر الثامنمنظر الثامنالال
إبليس جالس على منضدة عليهـا تليفـون، وآلـة          .. جهنم*   

حاسبة ، وأجهزة أخرى، ومن خلفه مروحة أو جهاز تكييـف           

 . مجلة تايم في استرخاء يقرأ في هواء، إبليس جالس

 ..  واحد قهوة)يصفق لعامل البوفيه(  : إبليس

 مظبوط؟ : عامل البوفية

 !. على مين دلوقت؟انت بتتلائم! .. ولد : إبليس

 يعني مظبوط؟ : عامل البوفية

 .أيـوه : إبليس

 زى بتاعة الصبح؟ : عامل البوفية

 ..بتاعة الصبح ما كانتش قهوة مظبوط : إبليس

ده .. قلت لـي    .. أنا مش جبت الشاى لسعادتك    .. ليه بس؟  : عامل البوفية

 مش شاى ، دي قهوة مظبوط؟

 .طب هات واحد شاى : إبليس

 .حاضر يا أفندم فهمت : مل البوفيةعا

حطيت صباعى في   !. آخ من بتوع البوفية دول    ) ورهللجم( : إبليس

أعوذ باالله من بتوع    .. طهقت منهم ! غلبت منهم . الشق منهم 

  .)يدق الجرس للساعى( البوفيه

 . أفندم : الساعى

 ).نهيارايسأله ب( .. أنا مين؟  : إبليس

 .. سعادتك إبليس : الساعى

طب انده لي السـكرتير اللـي معـاه          .. )يتلامس بقلاطة (  : إبليس

 . الكشف

  ).لهب ودخان يظهر منهم السكرتير( .. حاضر يا فندم : الساعى

  ).يزداد قلاطة( .. عندك كام من ضحايايا؟ : إبليس

 . تلاتة..  من المنحلين خلقيا)يقرأ(  : السكرتير

 . كويس : إبليس

 تمانية .. نمزوري : السكرتير

 .. كويس : إبليس

 .. نص مليون.. مرتشين : السكرتير

 .. كل دول؟!.. ياه : إبليس

 . مية واتنين.. قاتلين مراتاتهم : السكرتير

 . مش بطال : إبليس

 . وأربعين واحد غرروا بالبنات : السكرتير

 ).الآلة الحاسبة في طول الوقت يعد( .. غيرة : إبليس

 .. واحد بس.. زلا وتلاقيح ورغايينر : السكرتير

 . قليل : إبليس

 !. ما فيش.. بنات اتغرر بيهم : السكرتير

 .طب إزى دى؟ اندهولي معاون جهنم : إبليس
  .اللهب ويظهر شيطان آخر في  السكرتيرفييخت*  

 كام شيطان راحوا العالم النهارده؟ : إبليس

 : الشياطين الآتى ذكرهم توجه إلى العالم اليوم،)يقرأ( : المعاون

 

 .. عشرة.. على شكل أطفال أبرياء -

 .. ستة.. على شكل مطربين  -

 .. حداشر.. على شكل شحاتين مقرمعين -

 .. ستاشر.. على شكل أصدقاء مخلصين -

تـأمين ،   .. تمرجية وصحفيين ، ومحـامين، ومنـدوبين      

 .  شيطان١٦٥٧ومواطنين صالحين 

 كام؟  : إبليس

  .١٦٥٧ : المعاون

 . اندهولي الدكتور خنزؤور.. قليل جدا : بليسإ

  ).اللهب ويظهر الدكتور خنزؤورفي في يخت( حاضر  : المعاون

عملـت إيـه فـي      .. أنا بأزعجك كتير  .. أخيرا وصلت ؟   : إبليس

 .. موضوع البنات؟

 .  اتفضل يا اكسلانس)يضع مظروفا على المكتب (  : خنزؤور

 .. ؟.كانت عملية صعبة.. ى انت شيطان عبقر.. عظيم : إبليس

 ..تشرب قهوة؟.. بنت بنتين ..  عال)الورق  في ينظر(  : خنزؤور

ده الورق بس، ومع صـياح الـديك        .. كولا  .. لأ ميرسيه  : خنزؤور

 . التالت، البرنسيسة ناميسه وبطه، ح يشرفوا هنا

أقـدر أقـول    .. كـان فرحـك النهـارده       .. من حق .. آه : إبليس

 .. مبروك؟

 . يا دوب خارج مع العروسة من السراية ، إلا أقول بهير : زؤورخن

 . حيلك حيلك، ما أنت كنت بهير : إبليس

 . أنا كنت بس شكل بهير، إنما هو كان بهير شخصيا : خنزؤور

 ،شخصيا؟ : إبليس

 .. راح شايل الشعر العيرة والناس كلها شافت : خنزؤور

 قرونك؟ : إبليس

 .. واضطريت اختفي .. سيدىأيوه يا  : خنزؤور

 .نزلت تحت الأرض؟ : إبليس

 ! أعمل إيه : خنزؤور



 ٢٧١

 . يادي المصيبة : إبليس

 .. إنما في المستقبل لازم تعمل حسابنا.. مصيبة : خنزؤور

 .لازم نقطعهم.. قورنا تمللى بيفضحونا

 . القرون حلوين.. ازاى نقطعهم؟  : إبليس

.. بيطفشوا منـا الزبـاين    .. فضحونالكن بي . حلوين حلوين  : خنزؤور

 . الناس لما بيشوفا القورن والديل، بيحاسبوا مننا

 . الديول دي الشعار بتعانا.. شيطان إزاى من غير ديل ؟ : إبليس

تعرف إن الديل بيضايقنى لمـا      .. لازم نتخلص من الديول    : خنزؤور

بيلخمنى طول الوقت، بابقى محتاس     .. باجى أتقلب بني آدم   

 أخبيه فين، ما انا عارف أرفعه لفوق وإلا ألفه حوالين           فيه،

 . ده غير الألم اللي في العملية نفسها.. رقبتى

 .. طب والعمل  : إبليس

 . الديول لازم تستأصل : خنزؤور

انت طالـب مسـألة     ..  مش عارف يا خنزؤور    )مستنكرا(  : إبليس

 .خطيرة ، إحنا على أي حال مش معيز

احنا بسبب القرون والـديول، بقينـا       .. واجه الحقائق لازم ن  : خنزؤور

وكمان لازم نعيد النظر فـي      .. موضة قديمة، حاجة أنتيكة   

 . كل نظام جهنم

 أنت تقترح إيه؟ : إبليس

لازم تغير اليافطة، ما يصحش نسمى جهنم       .. قبل كل شيء   : خنزؤور

 . كل جهنم بقت غير محبوبة.. جهنم

 أمال نسميها إيه؟  : إبليس

 .الجـنـة : خنزؤور

 .إيـه : إبليس

 ! نة.. جنـ.. الـ : خنزؤور

 ! شيطان.. أنت بقيت : إبليس

 . والشياطين لازم نسميهم ملايكة.. مش قوى : خنزؤور

 . لكين دي مسخرة  : إبليس

 الشيطان في صورة ملاك .. هو ده الصح : خنزؤور

 .. هو الشيطان الحديث

 . جرئ جدا اقتراح "مفكرا"  : إبليس
  "يسمع صوت بطة                   "

 .. جرى إيه؟ استنوا : بطة 

 مين؟.. إيه ده؟ : إبليس

 . دي تبقى بطة، صاحبة ناميسة البرنسيسة.. من صوتها : خنزؤور

 آه، هى وصلت؟ : إبليس
  .ملابس النبلاء، ومعهم بطة في يدخل برابند وكركر،* 

 .. الـ.. الـ.. الـ.. الـ : برابند

 .. العروسة ؟.. البنت؟ : كركر

 .الحقونى. الـ.. لا : برابند

 جرى إيه في الفرح ؟ .. انتوا واخدنى على فين؟ : بطة

 انت يا عريس انت؟ 

 .. عا.. عا.. عا .. أنا مش عا .. إسمعى : برابند

 ! مش عايز دوشة : كركر

 . .عا .. عا .. أنا مش عريس أنا عا .. لأ لأ : برابند

 .عايز دوشة؟ : كركر

 .. أنا عفريت، قول لها.. لأ  : برابند

روحوا .. هم الاتنين كده، شياطين     .. هو عفريت يا شاطرة    : إبليس

يـاللا ع   .. ع المطبخ خليهم يغرفوا لكم طبقين جهنميـة         

 .المطبخ

 .. عا .. عا .. أنا عاعا  : برابند

 .. عايز؟ عايز إيه تانى : كركر

 لا مش عايز حاجة ، دهدى، هو أنا عايز حاجة؟  : برابند

.. عـا .. أنت كل حاجة تقاطعنى تقاطعنى تقاطعنى، أنا عا       

 " . يخرجان . " عاجز عن الشكر.. عا

 ..  أنا فين ؟ "تتأمل ما حولها"  : بطة

 .. في جهنم يا شطرة : إبليس 

 .في جهنم بحق وحقيق؟ : بطة 

 .في جهنم بحق وحقيق؟ : إبليس

 .فين باب الخروج؟.. مش قاعدة.. وأنا إيه يقعدنى هنا؟ : ة بط

 !. الناس مالهمش باب خروج من هنا، باب دخول بس : إبليس

 يا وقعتك يا بطة، يا نايبتك يا بطة، " تبكى"  : بطة

 إيه العمل دلوقت؟.. ضحكوا عليكى، جوزوكى شيطان

 
  "العسكريتسمع أغنية "

  "هبنفس لحن أغنيت"  : العسكري

 أنا العسكري معرفش أخاف 

 لو كنتو ملايين مش آلاف 

 عارفكو يا شياطين ضعاف 

 وح ادوسكوا زي الصراصير 

 يا للـه يا ضلمة اتقهقرى 

 أنا ح أغلبك أنا عسكرى 

 ما باشقكيش بخنجرى 

 أنا باشقّك بالنفير 

 وده إيه كمان ؟  : إبليس

  .إنما أكبر سافل.. ده عسكرى جاى جهنم : خنزؤور
  "العسكرييدخل " 

 ! بطة؟" يرى بطة .. " لى الشرف يا فندم : العسكري 

 انت عايز أى شيطان هنا؟  : إبليس

 بتشتغل إيه هنا؟ .. وانت مين؟!.. الباششيطان : العسكري

 !.. أمير الظلمات.. أنا إبليس : إبليس

 . وأنا قدور ثابت، عسكرى في المعاش.. أهلا وسهلا : العسكري 

 يعني انت مش شيطان؟.. قوللى هنا : ة بط

 . إنسان.. جرى لك إيه ؟ : العسكري

 وجاى لنا يا عسكرى ، في أى مأمورية؟ : إبليس

عشان ورق البنات، اللي سرقه منى الدكتور خنزؤور ، ما           : العسكري 

 . إنما ده كان ولا أجدع نشال.. تأخذنيش في دي الكلمة

 . طاقية مش ع الورقأنا لاعبته على ال : العسكري

الهفه قلمين وخد منـه     .. إيه يا عسكرى اللت والعجن ده؟      : بطة 

 . الورق

 . ورق مش ح نديله!.. انتى ما تديش أوامر هنا : إبليس

 . طب أشتريه منكم : العسكري 

 . ده انت شحات!.. وأنت حيلتك إيه : خنزؤور

 . أديلكم روحى بدل روح البنتين : العسكري 

 ! هو إيه ده يا قدور : بطة 

 وإحنا إيه يخلينا نبدل روحين، بروح واحدة؟  : إبليس

.. دي مش روح عادية   ..  ممكن يا اكسلانس نبادله    "لإبليس"  : خنزؤور

وافـق  .. روح زي الفولاذ لا تعرف لا خـوف ولا فـزع          

 . سعادتك

. أنا موافق، اكتب ورقة.. عندك حق، روح العسكري غالية : إبليس

 . هات الورقة : سكريالع

 . اديله ورقة ، وقلم : إبليس

المهم انـت،   .. أنا وناميسة خلاص  .. ح تعمل إيه يا قدور      : بطة

 . الحق روحك واهرب من هنا

 . اسكتى يا بطة : العسكري

 . مع تحياتى" يعطيه ورقة وقلما"  : خنزؤور

 . ادينى ضهرك يا دكتور : العسكري

 ..  على إيه؟أمال ح استند : خنزؤور

كـويس كـده يـا    .. زي ما هو عـايز .. زى ما هو عايز  : إبليس

 عسكرى؟ 

 . أيـوه : العسكري

 .. أنا قدور ثابت، عسكرى في المعاش.. اكتب : إبليس

 "يكتب"  : العسكري 

 !.. قـدور : بطة

 .. كتبت؟ : إبليس

 .. هـاه : العسكري 

 .. أعطيك روحى : إبليس

 ! االلهيا حول  : بطة 

 .. كتبت؟ : إبليس

 .. وبعدين؟.. هـاه : العسكري

 .. بدل روح البنتين : إبليس

 ته مربوطة ؟.. تين.. بن.. الـ : العسكري 

 .. وامضى.. أيـوه : إبليس

 .خـلاص : العسكري 

 . خد يا خنزؤور منه الورقة : إبليس

 . هـات : خنزؤور

 . كم يا شياطينأنا عارف.. هات أنت الأول : العسكري 

 . هات أنت الأول .. أنا عارفك يا عسكرى .. لأ : خنزؤور

 . في نفس الوقت.. طب ادينى واديلك : العسكري 

 . اتفضـل : خنزؤور

 !.. قدور : بطة 

 .. يمزق ورق البنات، ودلوقت بطة وناميسة أحرار"  : العسكري 

 . بطة ، اخرجى من هنا

 ..  ح اخرج من غيركمش.. أنا مش منقولة : بطة 

إيه إلـى انـت رسـمه       .. هى دي الورقة؟  .. يا بن اللدنية؟   : خنزؤور

 . شوف سعادتك راسم إيه؟"لإبليس " ..  ده؟

؟ إيه اللي انت راسمه ده؟ يا بن سـتين فـي            .إيه اللعب ده   : إبليس

 .. سبعين ، راسم حمار؟

 .. إيه ؟ مش عاجبك؟ : العسكري

 .. وفي الزيت المغلى ح أقليك. .طب انا ح أوريك : إبليس

 .. وح أفرمك زي الكفتة واشويك

زعلان عشـان مـش طـالع       " يضحك!.. " كيك كيك كيك   : العسكري 

 !.. أهو زييك.. أنا مش رسام محترف.. شبهك؟

 .  مظبوط"داخلا بالقهوة" : عامل البوفيه

  "العسكرييقصد " !..   سافل "يضرب القهوة فيقلبها "  : إبليس

 "يقصد العسكري.. " أكبر  سافل : نزؤورخ

 . دي مظبوط.. وحياة راس سعادتك : عامل البوفيه

 "اسـلخ جلـده     .. اسمع يا خنـزؤور     " لخنزؤور" !.. بتتدلع؟ : إبليس

 . "عامل البوفيه يتقهقر مـذعورا معتقـدا أن الكـلام عليـه           

 .. واحشيه قش وعلقه على الباب

 ".ل البوفيهيهرب عام" سمعا وطاعة  : خنزؤور

 !...  هو وهى "بطة إلى مشيرا"   : إبليس

وح تعملـوا إيـه فـي       .. إزاى بقى ناويين تحشونا قـش؟      : العسكري 

 . روحنا؟

 ..  ح نطبخها في القزان اللي على النار"بهـدوء"  : خنزؤور

 . ح نعملها جهنمية

كـوش  أنا ما أديت  .. إنما أنا أحدق منكم   .. انتوا حدقين قوى   : العسكري 

.. أنا عارف القانون.. وورق البنات قطعته.. ورقة بروحى

القانون فـي   .. أنت ح تعلمنا قانون جهنم على آخر الزمن؟        : إبليس

يدق الجرس فيهـرع الشـياطين      .. " جهنم إن مفيش قانون   

 ".ويحيطون ببطة والعسكري

 فـي   أغنية التخويف التى سبق أن غناها برابنـد وكركـر         *  : الشياطين

  .حونةالطا

 !..  كونوا جهنمية"بشكل رهيب"  : إبليس

أنا ح انـده لكـل أصـحابى        .. وشك في الحيط وقفاك ليه     : العسكري 

 " . ينفخ.. " وح يأدبوكم كويس.. بالنفير 

 .. انفخ.. انفخ : بطة 
 .ترد عليه آلاف النافير، بألحان ثورية من جميع البلاد* 



 ٢٧٨

  .الشياطين يتطايرون من شدة النفخ* 



 ٢٧٩

  المنظر التاسعالمنظر التاسع
ديكور المنظر الثانى والرابع، كرامـاتو يصـيح بالسـبحة          *   

 ".الطويلة

 ..  مهبهوب مهبهب شمعون كلكعون"يشد آخر حبة"  : كراماتو

 !.. هيه" يرمى بالسبحة ويتنطط" عشر تلاف، 

 .. دستوور.. هيه.. والنهاردة اليوم العشر تلاف

 .. لا تفرج دلوقت حا.. لأ " يتوقف.. " بكره تفـ

 مهبهب؟ " ينتظر.. " افتح يا مهبهوب 

 "ينتظر.. " كلكعون؟" ينتظر" ينتظر شمعون؟ " 

 .. أنا عملت اللي عليا.. افتح بقى خليك ظريف

 هه؟" ينصت " هه؟ . اعمل انت اللي عليك

 . البوابين جايين يفتحوا.. أهم " يسمع صوت أقدام" 
 " يسمع صوت قطّاع الطريق" 

 . يا سيدنا الزاهد  : يققطّاع الطر

.. لأ .. "يحـاول الاختفـاء   " !..  أنا مش هنا   "يزمجر لنفسه "  : كراماتو

دي حاجـة   ..  ما حدش مهوب ناحية هنا     "يقف" .. والكنز؟

 . مافيهاش هزار دلوقت
  .يدخل قطاع الطريق يحمل ناميسة البرنسيسة مغمى عليها* 

ده مغمى عليها من ساعة     .. دنىساع.. الحمد الله اللي لقيتك    : قطّاع الطريق

 .. ساعدنى يا عم.. ما حفظتها من الشيطان 

ابعد عنـى مـا     " يدفعه بعيدا فتسقط ناميسة   .. " عمى الدبب  : كراماتو

 !.. محدش له حاجة هنا.. مالكش حاجة هنا.. تجيش هنا

 .  آه يا حبيبتى"ينحنى على البرنسيسة "  : قطّاع الطريق



 ٢٨٠

 .مين ده؟ "تصحو"  : البرنسيسة

 .. أنا بهير : قطّاع الطريق

 .. آه يا ملعون : البرنسيسة

بهيـر  .. ده أنـا بهيـر    .. خلاص يعني نسيتى صـوتى؟     : قطّاع الطريق

 . بهورة، بهورة حبيبك.. الحقيقى

 .ودعوا بعض.. سامعين؟ : فهلوانتش

خـدنا  يا تسيبنا إحنا الاتنين يا تا     !.. هه!.. أنا مش مديهالك   : قطّاع الطريق

 . احنا الاتنين

تبقى زيادة الخير خيرين ، والأرض مفتوحـة        .. بس كده؟  : فهلوانتش

تنفتح الأرض ويظهر لهـب وتخـرج       .. " جامادية! لاتنين

 ". بطة والعسكري

 ..ناس.. كل شوية ناس.. مش ح تخلص الليلة دي إحنا : كراماتو

 ..صباح الخير : العسكري 

 ..بطـة؟ : البرنسيسة

 ".تتعانقان" البرنسيسة  : بطة 

 .. العسكري؟.. تانى  : فهلوانتش

وآهو جه ياخد ناميسة ، وأنا      .. إحنا وقعنا .. قدور  .. قدور   : قطّاع الطريق

 . وح نتعذب مع بعض إلى الأبد.. كمان رايح معاها هناك

 .. أوعوا بقى من طريقى.. هناك طريقكم.. حق : كراماتو

 .. حق : فهلوانتش

 .انكشحوا كلكم : وكرامات

 . ياللـه على جهنم.. الزاهد بيعلنكم.. حق : فهلوانتش

 . حق : كراماتو

مالهم كده بيتكلموا زي بعض ؟ زي ما يكونوا نافخين فـي             : بطة 



 ٢٨١

 . قلب بعض

 !.. حـق : فهلوانتش

دول حـرين، وآدي ورقهـم،     !.. ضربة في حُقك    ! اخرس : العسكري 

  ".زق من الطاقيةيلقى بالورق المم" اتفضل 

 .. جبتهم إزاى؟ : قطّاع الطريق

أصل اللي مـا يخـافش مـن        .. من إبليس يا شيطان جهنم     : العسكري 

 . الشياطين تخاف منه

 .. ابعدوا من هنا.. امشوا من هنا" يصرخ"  : كراماتو

 يمكن عارفين : لنفسه" يا غجر يا بلاوى يا تلاقيح 

 .. حاجة هنايصرخ ما حدش له " ومستنين مخصوص 

 ..بهورة؟! بهير بحق وحقيقى؟ : البرنسيسة

 .. عرفتينى يا حبيبتى؟ : قطّاع الطريق

 !..عرفتك يا حبيبى : البرنسيسة

 خلاص اتقابلنا؟  : قطّاع الطريق

 ! وما حدش ح يقدر من دلوقت يفرقنا : البرنسيسة
  .فهلوانتش يظهر من طقاطيق الأرض* 

حسب ما انتى كاتبـه فـي       .. روسة الشيطان اتأخرتى يا ع   : فهوانتش

.. الورقة لازم تكونى في جهنم عند صياح الديك التالـت           

  . "١صياح ديك " 

 ..  لأ"تصرخ" .. لأ.. لأ.. لأ : البرنسيسة

ارقيها يا سيدنا الزاهد، رقوتك     .. مش ح تاخدها يا شيطان       : قطّاع الطريق

 .. تأخد بإيدها

 ..  عم كراماتوخد بإيدى يا : البرنسيسة

 .. إبليس يا خدك : كراماتو



 ٢٨٢

 .. حـق : فهلوانتش

 ..  وانت جك ستين إبليس يلهفوك"لقطّاع الطريق "  : كراماتو

 . حـق : فهلوانتش

 وانت جاك تسعين داهية تشيلك من خلقتـى،         "وانتشللفه"  : كراماتو

 . ما حدش له حاجة هنا.. غوروا من هنا

 .. ه بقى، ده راجل طاهر ومالوش دعوة بيناياللـ.. حق : فهلوانتش

 . أيوه أنا راجل طاهر وماليش دعوة بأى حد : كراماتو

 . وله أجر عظيم عظيم عظيم : فهلوانتش

 .غصبن عنكم : كراماتو

 .ده وراه حاجات خطيرة ما تفهموهاش.. ما تزعجوهوش : فهلوانتش

 " . ٢صياح ديك " عندك ألف حق .. حق : كرماتو

 . أرجع جهنم إزاى دلوقت، بإيديا فاضيين ؟ دول يرفدونى : لوانتشفه

 . ما تاخد سيدنا الزاهد معاك..  بسيطة"هامسا لفهلوانتش"  : العسكري 

اسمعوا، ما حـدش لـه فـي الكنـز ده     .. بيتوشوشوا عليا  : كراماتو

 .. ده بتاعى أنا بس.. فاهمين .. حاجة

 كنز إيه؟  : الجميع

بقـالكم  .. لكن أنا فاهمكم  .. ه اعملوا نفسكم مش فاهمين    أيو : كراماتو

يومين رايحين جايين عليا علشان عارفين إنـه ح يتفـتح           

 .. ده ليا أنا .. لكن ده بعدكم.. دلوقت

 .. هو إيه ده؟ : الجميع

أنا اللي قعدت جنبـه عشـر       .. كنز الملك سليمان  .. الكنز : كراماتو

 يجرى" .. هوب مهبهب آكل الجراد، وأقول مهب   .. تلاف يوم 

"  افتح يا مهبهوب     "يدق على الصخور  .. "  ح أخده  الليوأنا  " 

 . يا مهبهوب يا مهبهب" يدق.. "  امشوا من هنا"يلتفت لهم



 ٢٨٣

 . هبهب للصبح ما حدش ح يفتح لك : العسكري

يـذهب إلـى    .. " ده حتة نموذج عشان الماجستير    .. رائع : فهلوانتش

 مش كنت تقول لـي مـن        اخص عليك يا خالى   "  كراماتو

 . تسمح لي أساعدك؟.. زمان إن أنت عايز كده؟

هِشّ أعوذ بـاالله    .. اختفي هِشّ   .. ابعد.. ابعدوا عنى كلكم   : كراماتو

 .. افتح" يدق.. " من الشيطان الرجيم

 .. مفيش فايدة مش ح اتحرك : فهلوانتش

 . باقول لك أعوذ باالله من الشيطان الرجيم : كراماتو

 "يدق على الصخر    " .. عن إذنك ..  مفيش فايدة  "يقترب منه "  : نتشفهلوا

 ..يا مهبهوب

 وبطة وقطّاع الطريق وناميسـة      العسكرييدفع  " ابعد  " يدفعه"  : كراماتو

 ..  ابعدوا يا حرامية"بعيدا 

مش عيب عليكم خالى    .. انا فهلوانتش   .. أيوه يا مهبهوب     : فهلوانتش

..  أنـا زعـلان خـالص        ..كراماتو يخبط وما تفتحـوش    

 .. افتحوا

اتفضـل يـا    "  ينفـتح الكنـز    "يهمس جامادوية كابرافوية    " 

 تعـزف   -يدخل كراماتو إلى الكنـز مـذهولا      ! .. " خالى  

 ". الموسيقا نغمة السلام الملكى القديم ببطء

 " يغنى"  : فهلوانتش

 ما تشاغلونيش .. عندى عمل.. عن إذنكم

 يلونيش ما تخا.. عمل جريء .. عمل دقيق

 ما تضايقونيش .. ما تحاسبونيش.. ما تعاتبونيش

 عندى عمل ما تآخذونيش 
 ".يدخل الكنز فتخرج منه نيران ثم يقفل" 



 ٢٨٤

 .. تمام يا افندم" للعسكرى "  : بطة 

. كله تمام يا قمورة مانتى شايفة! ده انتى اللي افندم.. أفندم؟ : العسكري 

 . ه جه تمامكله برض.. حتى مع فهلوانتش : بطة 
يـرى الطفلـة    .. بهير يقترب من البرنسيسة ويهم بتقبيلها     * 

  .فيتوقف.. التى تحمل طرف ثوبها

ياللـه على  " لا تتحرك .. " ياللـه انتى يا شاطرة     " للطفلة" : بهير

 . بيتكم

 اسمك إيه؟ ..  خلاص مش عاوزاكى يا "للطلفة"  : البرنيسسة
وتتركها وتسير مـع بهيـر      تخلع لها حرملتها    " " لا تتحرك   " 

الطفلة تنصرف   .. "  دي كمان  ارة، ولا عاوزه  الإمبغير حرملة   

 ". وهى ما زالت ممسكة بالحرملة

 .. نموسة.. " يقبل البرنسيسة " أخيرا : بهير

 . بهـورة : البرنسيسة

 . أنا مش ح أفارقك أبدا..  اسمع يا عسكرى "للعسكرى "  : بهير

 يش فين؟ بس ح نع : البرنسيسة

ح نطـرد الشـياطين ، ونصـلح        .. في الطاحونة القديمة   : العسكري 

 . الطاحونة، ونعيش هناك احنا الأربعة
 

 " يكلم الجمهور" 

 ياللـه يا ناس يا طيبين 

 تعالولنا نطحن حبكو

***        

 " :يغنون"  : الجميع

 احنا أربعة ح نعيش سوا 



 ٢٨٥

 مع بعض يجمعنا الهوى 

 ا أربع قلوب يتشبكو

 وتمان إيدين يتحركوا 

 تبقى طاحونة الهوا

  

 :ينادون الطاحونة

  تبقى طاحونة 

 والناس يجونا 

 .. ويجـربونا

 .. ويعرفوا
 ": للجمهور" 

 ولو النهاردة حبيتونا 

 تعالولنا تانى شرفوا 
 
 

 
 




